
 
 

 
 

 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᐊᐃᑉᐸᖓᑦ ᑲᑎᒪᓂᖅ ᐱᖓᔪᐊᓐᓂᒃ ᒪᓕᒐᓕᐅᖅᑏᑦ 
 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 

ᖁᑉᐱᕐᓂᓖᑦ 2150ᒥᒃ 2181ᒧᑦ 
 
 
 

ᐃᖃᓗᐃᑦ 
 
 
 

ᐅᖃᖅᑎ: ᐅᐱᓐᓇᖅᑐᖅ ᔭᐃᒥᓯ ᐋᕆᐊᒃ, ᒪᓕᒐᓕᐅᖅᑎ 



 
 

 
 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 
ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒧᑦ 

  
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᒨᓯᓯ ᐊᐅᐸᓗᒃᑐᖅ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᑕᒑᖅ ᑰᓕ 
(ᑲᖏᖅᖠᓂᐅᑉ ᐅᐊᓐᓇᖓ)    

ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 
ᑕᐅᖅᓯᖅᑕᐅᓂᖏᓐᓄᓪᓗ 

ᑲᒥᓴᓐᑯᓐᓂᑦ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ 
 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - ᑎᑭᕌᕐᔪᐊᖅ) 

ᒥᓂᔅᑕ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ 
 

ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᖓᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐊᖓᔪᖅᑳᖅ ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

 
 

ᕗᕆᑦ ᓯᐊᓪ 
 (ᕿᑭᖅᑖᓘᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 

(ᐊᕐᕕᐊᑦ) 
ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᓄᓇᕗᑦ ᓯᓚᑦᑐᖅᓴᕐᕕᒻᒥ 

 
ᐊᖓᔪᖅᑳᖅ ᓗᐃ ᑕᐹᕐᔪᒃ 

(ᐊᒥᑦᑐᖅ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ 

 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ; ᒥᓂᔅᑕ ᑲᒪᒋᔭᓕᒃ 
ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 
ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒥᒃ 

 
ᔨᓂ ᐅᒡᔪᖅ 
(ᓇᑦᑎᓕᒃ) 

  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 
 

 
 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᔫᓂ 4, 2010 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ 
ᑕᒑᖅ ᑰᓕ, ᕌᓐ ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, 
ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ 
ᓂᖏᐅᖓᓐ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, 
ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ 
ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᕐᔪᒃ, ᐊᖓᔪᖅᑳᖅ 
ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ, ᔨᓂ ᐅᒡᔪᖅ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᐅᓪᓛᒃᑯᑦ. 
ᐱᒋᐊᖏᓂᑦᑎᓐᓂ ᑕᐃᒪ ᑐᒃᓯᐊᓂᒃᑯᑦ 
ᐱᒋᐊᖅᑎᑦᑎᔪᓐᓇᕐᒪᖔᑦ ᐊᐱᕆᔪᒪᓪᓗᒍ ᒥᔅᑕ 
ᓂᖏᐅᖓᓐ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᐅᓪᓛᑦᑎᐊᕙᒃᑯᑦ, ᓯᕗᓕᖅᑎ, ᒥᓂᔅᑕᐃᑦ, 
ᒪᓕᒐᓕᐅᖅᑏᑦ, ᓄᓇᕗᑦᒥᐅᑦ, ᑲᖏᑦᑐᒑᐱᒻᒥᐅᓪᓗ, 
ᕿᑭᖅᑕᖅᔪᐊᕐᒥᐅᓪᓗ. ᕼᐊᐃᑦᑎᐊᖅᐸᑦᓯ 
ᐱᓇᓱᐊᕈᓯᐅᑉ ᓄᓐᖑᐊᓂ.  
 
2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑮᑦ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 161 - 3(2): 

ᒪᑐᐃᖅᑕᐅᓂᖓ ᐃᑲᔪᖅᑕᐅᕕᒃ ᐊᕐᓇᓄᑦ 
(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ, ᐅᓪᓛᒃᑯᑦ. ᐅᖃᖅᑏ, ᖁᕕᐊᑦᑐᖓ 
ᐅᖃᕈᓐᓇᕋᒪ ᒪᑐᐃᖅᑕᐅᓛᕐᓂᖓᓂᒃ ᐊᕐᓇᐃᑦ  

ᐃᑲᔪᖅᑕᐅᕕᖓ ᔫᓂ 11 ᐃᖃᓗᓐᓂ. 
 
>>ᐸᑦᑕᑐᖅᑐᑦ 
 
ᐱᒻᒪᕆᐅᓪᓗᓂ ᐅᓪᓗᖓᓂ 
ᓇᓗᓇᐃᖅᓯᒍᑕᐅᓂᐊᕐᖓᑦ ᓄᓇᕗᒻᒥ ᓯᕗᓪᓕᖅᐹᒥ 
ᐃᓂᖃᕐᓂᐊᓕᕐᖓᑦ ᐅᓗᕆᐊᓇᓗᐊᙱᑦᑐᓄᑦ 
ᐊᕐᓇᓄᑦ ᐊᓄᓪᓚᑦᓯᖅᑕᐅᒋᐊᓕᓐᓄᑦ 
ᐊᐅᓚᑦᓯᕕᐅᓗᓂᓗ ᒪᒥᓴᐃᖃᑦᑕᓂᕐᒧᑦ ᐱᓕᕆᐊᓂᒃ.  
 
ᐱᓕᕆᐊᖑᓂᐊᖅᑐᑦ ᑐᕌᒐᖃᕐᓂᐊᖅᑐᑦ ᐊᑐᓂᑦ 
ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒧᑦ. ᑐᕌᒐᖃᖅᑐᑎᒃ 
ᐃᓅᓯᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᑦ 
ᐊᔪᕐᓇᖏᓐᓂᖅᓴᒃᑯᑦ 
ᐅᑎᖅᐸᓪᓕᐊᖃᑦᑕᕈᓐᓇᖁᓪᓗᒋᑦ ᓄᓇᒥᓐᓄᑦ 
ᑎᒍᔭᐅᓯᒪᓚᐅᕐᓗᑎᒃ ᐊᓄᓪᓚᑦᓯᖅᑕᐅᔪᑦ ᓇᒻᒥᓂᖅ 
ᐅᐱᒋᓕᒃᑲᓐᓂᕈᓐᓇᕐᓗᑎᒃ ᐃᓅᓯᕐᒥᓂ ᐱᐅᓂᖅᓴᓂᒃ 
ᓂᕈᐊᖃᑦᑕᓕᕐᓗᑎᒃ. ᑐᕌᒐᓪᓚᕆᖓ, ᐅᖃᖅᑎᑦᑎᔩ, 
ᐊᑐᐃᓐᓇᐅᑎᑦᓯᓂᕐᒧᑦ ᐱᔨᑦᓯᕋᐅᑎᓂᒃ 
ᐃᑲᔪᕈᑎᓂᓪᓗ ᒪᒥᓴᖅᑕᐅᖃᑦᑕᕈᓐᓇᖅᓯᖁᓪᓗᒋᑦ 
ᐱᕋᔭᒃᑲᓐᓂᖃᑦᑕᙱᓂᖅᓴᐅᓕᖁᓪᓗᒋᓪᓗ.  
 
ᐅᖃᖅᑏ, ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑎᖏᑦ 
ᕿᑭᖅᑖᓗᒻᒥ ᐃᑲᔪᖅᑕᐅᕕᒻᒥ ᒪᒃᑯᑦᑐᓄᓪᓗ 
ᐃᓱᒪᖅᓱᙱᒃᑐᒃᑯᕕᒻᒥ ᐊᖏᖅᓯᒪᒻᒪᑕ 
ᐃᖅᑲᓇᐃᔭᕈᓐᓇᕐᓂᕋᖅᑐᑎᒃ ᐊᕐᓇᐃᑦ 
ᐃᑲᔪᖅᑕᐅᕕᖓᓂ 
ᐃᖅᑲᓇᐃᔭᖅᑎᑦᓴᖅᓯᐅᕐᓂᖏᓐᓂ. 
ᐃᖅᑲᓇᐃᔮᖃᖅᓯᒪᓂᖏᑦ ᐃᑲᔪᕐᓂᖏᓪᓗ ᐅᓪᓗᑕᒫᑦ 
ᐊᐅᓚᑕᐅᓂᖏᓐᓄᑦ ᖁᔭᒋᔭᐅᑦᓯᐊᖅᑐᑦ 
ᑐᙵᕕᓕᐅᕈᑕᐅᓪᓗᓂᓗ ᐱᕈᖅᐸᓪᓕᐊᓂᖓᓂᒃ 
ᑲᔪᓯᑦᓯᐊᕈᓐᓇᕐᓂᖓᓂᓪᓗ ᐱᓕᕆᐊᖅ.  
 
ᖁᕕᐊᓲᑎᒋᓗᒍ ᐱᔭᕇᖅᑕᐅᓂᖓ ᐃᓪᓗᓕᐅᖅᑕᖅ, 
ᖁᕕᐊᑦᑐᖓ ᖃᐃᖅᑯᒍᓐᓇᕋᒃᑭᑦ ᖁᓪᓖᑦ ᓄᓇᕗᒻᒥ 
ᐊᕐᓇᐃᑦ ᑲᑎᒪᔨᖏᑦ, ᓯᕗᓕᖅᑎ ᐋᕆᐊᒃ - ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ 
ᒪᓕᒐᓕᐅᖅᑎᓕᒫᓪᓗ ᒪᑐᐃᖅᑕᐅᓕᖅᑲᑦ 
ᐃᑲᔪᖅᑕᐅᕕᒃ ᑕᓪᓕᒥᕐᒥ, ᔫᓂ 11, 2010 9:00 
ᐅᓪᓛᓴᒃᑯᑦ.  
ᓂᕆᐅᑦᓯᐊᖅᑐᒍᑦ ᑐᙵᓱᑦᑎᑦᓯᒍᓐᓇᓛᕋᑦᑕ 
ᖃᐃᖅᑯᓯᒪᔭᓕᒫᑦᑎᓐᓂᒃ.  
ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐅᑉ 
ᐅᖃᐅᓯᖏᑦ. ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᑉ ᐅᖃᐅᓯᖓ 162 - 3(2): ᐸᓐᓂᖅᑑᑉ 

ᑲᖏᖅᑐᖓᓂ ᖃᓕᕋᓕᕐᓂᐊᓂᕐᒧᑦ 
ᖃᐅᔨᓴᕐᓂᖅ (ᓯᐊᑦᓴᒃ) 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ.ᐅᖃᖅᑏ, ᐊᕙᑎᓕᕆᔨᒃᑯᑦ 
ᑲᑐᔾᔨᖃᑎᖃᓛᖅᑐᑦ ᐃᒪᕐᒥᐅᑕᓕᕆᔨᒃᑯᓐᓂᒃ 
ᓯᓚᑦᑐᓴᕐᕕᔾᔪᐊᖏᓐᓂᓪᓗ ᐅᐃᓐᓱ ᐊᒻᒪ ᒫᓂᑑᐸ 
ᐊᐅᔭᖅ ᐱᒻᒪᕆᐅᔪᓂᒃ ᖃᐅᔨᓴᓛᕐᓗᑎᒃ ᑎᓄᔾᔭᕕᒻᒥ. 
ᐱᔾᔪᑎᖃᓗᐊᖅᑐᖅ ᖃᐅᔨᓴᕐᓂᐅᓛᖅᑐᖅ 
ᓄᐊᑦᓯᒐᓱᐊᕐᓗᑎᒃ ᐱᔭᐅᒋᐊᖃᓪᓚᕆᑦᑐᓂᒃ 
ᑐᑭᓯᒋᐊᕈᑎᓂᒃ ᓂᕐᔪᑎᖃᐅᕐᓂᖓᓄᑦ 
ᐊᔾᔨᒌᙱᑦᑐᓂᒃ ᐃᒪᕐᒥᐅᑕᓂᒃ ᐃᖃᓗᕈᔪᓐᓂᒃ 
ᐳᐃᔨᓂᓪᓗ ᑲᖏᖅᑐᖓᓂ, ᐃᓚᒋᔭᐅᓪᓗᑎᒃ 
ᐊᑯᑭᑦᑐᖅ ᐃᖃᓗᔾᔪᐊᑦ, ᖃᓕᕋᓖᑦ, ᓇᑦᓰᑦ, 
ᕿᓚᓗᒐᐃᓪᓗ ᖃᐅᔨᓴᖅᓯᓐᓈᕐᓗᑎᒃ 
ᐊᔾᔨᒌᙱᑦᑐᓂᒃ ᓱᓇᒃᑯᑖᓂᒃ 
ᐊᑐᖅᑕᐅᒍᓐᓇᕋᔭᖅᑐᓂᒃ ᖃᓕᕋᓕᓐᓂᐊᕈᑎᓂᒃ. 
 
ᖃᐅᔨᓴᕐᓂᖅ ᑐᙵᕕᖃᕐᓂᐊᖅᑐᑦ 
ᐊᔪᕐᓇᕋᔭᙱᒻᒪᖔᖅ ᖃᐅᔨᓴᕈᑕᐅᓚᐅᖅᓯᒪᔪᓂᒃ 
2009, ᓇᓗᓇᐃᖅᓯᓚᐅᕐᖓᑕ 
ᖃᐅᔨᓴᒃᑲᓐᓂᕆᐊᖃᕐᓂᖏᓐᓂᒃ ᖃᓕᕋᓕᓐᓂᒃ 
ᐊᑯᑭᑦᑑᓪᓗ ᐃᖃᓗᔾᔪᐊᖏᓐᓂᒃ 
ᓇᒧᙵᕋᔭᖃᑦᑕᕐᓂᖏᓐᓂᒃ ᐱᓗᐊᖅᑐᒥ. 
ᐃᑲᔪᖅᑕᐅᓗᑎᒃ ᐃᓚᐅᖃᑕᐅᓗᑎᓪᓗ ᓄᓇᓖᑦ 
ᖃᓂᑦᓴᖅᑐᑦ, ᖃᐅᔨᓴᕐᓂᐊᖅᑐᑦ ᐅᑯᓂᖓ:  
 

• ᖃᐅᔨᓴᖃᑦᑕᕐᓗᑎᒃ ᐅᓪᓗᑕᒫᑦ ᐊᕐᕌᒎᓪᓗ 
ᐃᓗᖓᓂ ᓅᑦᑕᕐᓂᖏᓐᓂᒃ ᖃᓕᕋᓖᑦ 
ᐊᑯᑭᑦᑐᖅ ᐃᖃᓗᔾᔪᐊᓪᓗ ᑎᓄᔾᔭᕕᒻᒥ 
ᖃᖓᑦᑕᖅᑎᑕᐅᓯᒪᔪᒃᑯᑦ ᓂᐱᖃᕐᓂᒧᓪᓗ 
ᓂᕕᖓᑖᑎᒍᑦ ᐃᓕᔭᐅᓯᒪᕙᓪᓗᑎᒃ 
ᖃᓕᕋᓕᓐᓄᑦ  

• ᐊᔾᔨᒌᙱᓐᓂᖏᓐᓂᒃ ᕿᒥᕐᕈᓗᑎᒃ 
ᐊᑑᑎᐅᖃᑦᑕᕐᓂᖏᑦ ᐊᔾᔨᒌᙱᑦᑐᑦ 
ᓱᓇᒃᑯᑖᑦ ᐱᓐᓂᐊᕈᑏᑦ ᐊᑐᖅᑕᐅᒍᓐᓇᖅᑐᑦ 
ᖃᓕᕋᓕᓐᓂᐊᕈᑎᑦᓴᐃᑦ ᑎᓄᔾᔭᕕᒻᒥ 
ᐃᓚᒋᔭᐅᓗᑎᒃ ᓄᓗᐊᑦ ᐃᓗᖅᓴᐃᑦ  

ᐊᓯᖏᓪᓗ ᒫᓐᓇᐅᔪᕐᓗ ᐊᑐᖅᑕᐅᕙᑦᑐᑦ 
ᓂᑦᑎᓕᑯᑖᑦ  

• ᑎᑎᖅᑕᐅᕙᓪᓗᑎᒃ ᖃᐅᔨᓴᖅᑕᐅᓗᑎᓪᓗ 
ᓇᒧᙵᐅᖃᑦᑕᕐᓂᖏᑦ, ᓯᐊᕐᒪᖅᓯᒪᓂᖏᑦ, 
ᓂᕆᖃᑦᑕᕐᓂᖏᓪᓗ ᐋᕐᓗᐃᑦ, ᕿᓚᓗᒐᐃᑦ, 
ᐊᓪᓚᙳᐊᑦ, ᐊᕐᕖᓪᓗ.  

• ᓄᐊᑦᓯᓗᑎᒃ ᖃᐅᔨᓴᕋᑦᓴᓂᒃ 
ᐊᖏᓂᖏᓐᓂᓪᓗ ᐆᑦᑐᖃᑦᑕᕐᓗᑎᒃ ᖁᓕᓂᒃ 
ᖃᐃᕈᓕᓐᓂᒃ ᖁᓕᓂᓪᓗ ᓇᑦᓯᕐᓂᒃ.  

 
ᓄᓇᕗᑦ ᒐᕙᒪᒃᑯᖏᑦ ᑲᒪᓛᖅᑐᑦ ᐱᓕᕆᐊᓂᒃ 
ᐱᓕᕆᔾᔪᑎᒥᓂᒃ ᐊᑐᖃᑦᑕᕐᓗᑎᒃ 
ᐃᖅᑲᓇᐃᔭᖅᑎᓂᓪᓗ, ᖄᒃᑲᓐᓂᖓᒍᑦ 
ᓄᐊᑦᓯᕙᓪᓕᐊᖏᓐᓇᕐᓗᑎᒃ ᓂᕐᔪᑎᓃᖔᖅᑐᓂᒃ 
ᖃᐅᔨᓴᕈᑎᑦᓴᐅᒍᓐᓇᖅᑐᓂᒃ ᖃᓕᕋᓕᑦᑕᐅᔪᒥᓂᕐᓂᒃ 
2010 ᐊᐅᔭᒃᑯᑦ ᐃᖃᓪᓕᐊᕐᓇᐅᑎᓪᓗᒍ.  
 
ᑎᓄᔾᔭᕕᒻᒥ ᐊᕐᕌᒎᑉ ᐃᓚᖓᓂ 
ᓂᐅᕐᕈᑎᑦᓴᑦᓯᐅᖅᑐᑎᒃ ᖃᓕᕋᓕᓐᓂᐊᖅᐸᑦᑐᑦ 
ᐅᑭᐅᒃᑯᑦ, 500mt-ᓂᒃ ᑰᑕᖃᖅᑐᑎᒃ. ᓄᓇᕗᑦ 
ᒐᕙᒪᒃᑯᖏᑦ ᐃᑲᔪᖅᓱᐃᓪᓚᕆᑦᑐᑦ 
ᖃᐅᔨᓴᕐᓂᐅᓂᐊᖅᑐᒥᒃ ᒪᑭᑕᔾᔪᑕᐅᔪᓐᓇᕐᓗᓂ 
ᐱᕈᖅᐸᓪᓕᐊᒍᑕᐅᒍᓐᓇᕐᓂᖓ 
ᐊᐅᓚᑕᐅᔪᓐᓇᕐᓂᖓᓗ ᑎᓄᔾᔭᕕᒻᒥ 
ᖃᓕᕋᓕᓐᓂᐊᖃᑦᑕᕐᓂᖅ ᐱᒻᒪᕆᐅᓂᖓᓄᑦ 
ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᐱᕈᖅᐸᓪᓕᐊᖏᓐᓇᕐᓂᖓᓄᓪᓗ ᑲᓇᑕᒥ 
ᓂᐅᕐᕈᑎᖃᖃᑦᑕᓂᕐᒧᑦ ᐃᖃᓪᓕᕿᓂᒃᑯᑦ. ᒪᑦᓇ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐅᑉ 
ᐅᖃᐅᓯᖏᑦ, ᓗᐃ ᑕᐹᕐᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 163 - 3(2): ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᖃᐅᔨᓴᕆᐊᕐᓂᖅ 
(ᑕᐹᕐᔪᒃ) 

ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ 
ᐅᖃᖅᑎᑦᑎᔩ ᐊᒻᒪᓗ ᐅᓪᓛᒃᑯᑦ ᐅᓪᓛᑦᑎᐊᕙᒃᑯᑦ. 
 
ᐅᖃᖅᑎᑦᑎᔩ, ᓇᖏᖅᓯᔾᔪᑎᒋᖕᒥᔭᕋ ᐅᓪᓛᖑᔪᖅ 
ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᒃᑲ ᑐᓴᖅᑎᖁᓪᓗᒋᑦ  



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇ ᖃᐅᔨᓴᖅᑐᖃᕐᓂᐊᖅᑐᐃᐊᓐᓅᓕᕐᒪᓈᓯ ᐃᓄᐃᑦ 
ᖃᐅᔨᒪᔭᑐᖃᖏᑦ ᐱᔾᔪᑎᒋᓪᓗᒋᑦ ᐃᓕᓐᓂᐊᕐᕕᖕᓂᑦ 
ᑕᒪᒃᕐᓇᓂ ᐊᖓᔪᒃᓖᑦ ᐃᓕᓐᓂᐊᕐᕕᒋᕙᒃᑕᖓᓂᑦ 
ᓄᓇᕗᒻᒥ. 
 

ᑖᓐᓇ ᓲᕐᓗ ᐱᓕᕆᐊᕆᓂᐊᖅᑕᕗᑦ ᑕᒪᒃᑯᐊ 
ᐃᓕᓴᐃᔪᓐᓇᑦᑎᐊᖅᑐᓪᓗ ᐃᑲᔪᕈᓐᓇᕕᒃᔪᐊᖅᑐᓪᓗ 
ᑲᑐᔾᔨᖃᑎᒌᒃᓗᑎᒃ ᑖᔅᓱᒧᖓ ᖃᐅᔨᓴᕐᓂᐊᕐᒪᑕ, 
ᐅᑯᓂᖓ ᐱᓗᐊᖅᑐᒥᒃ, ᖃᐅᔨᓇᓱᖕᓂᐊᕋᑦᑕ ᑕᒪᒃᑯᐊ 
ᐃᓄᐃᑦ ᑕᒪᒃᑯᓂᖓ ᐃᓕᓐᓂᐊᕐᕕᓐᓂᑦ 
ᐊᖓᔪᖅᑳᕆᔭᐅᔪᑦ principal-ᒋᔭᐅᔪᑦ ᐸᖕᓂᖅᑑᒥᓗ 
ᕿᑭᖅᑕᖅᔪᐊᒥᓗ, ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᑦ ᐱᖃᑎᖃᕐᓗᑎᒃ ᖃᐅᔨᓴᕐᓂᐊᕐᒪᑕ 
ᖃᓄᖅ ᐃᓕᓐᓂᐊᕐᕖᑦ ᐊᓯᓐᖑᖅᔫᒥᔪᓐᓇᕐᒪᖔᑕ 
ᐃᓄᒃᓯᐅᑎᓐᖑᖅᔫᒥᔪᓐᓇᕐᒃᒪᖔᑕ ᑕᒪᒃᑯᐊ 
ᐃᓕᓴᕆᐊᖅᐸᒃᑐᑦ ᑕᕝᕙᓂ 
ᑕᕝᕙᓃᖏᓐᓇᕈᓐᓇᖁᓪᓗᒋᑦ ᐊᒻᒪᓗ ᑕᒪᒃᑯᐊ 
ᐊᖓᔪᖅᑳᕆᔭᐅᔪᑦ ᓲᕐᓗ ᐃᑲᔪᒃᑲᓐᓂᕈᓐᓇᕐᒪᖔᑕ 
ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 
ᑐᓐᖓᕕᒃᑖᕋᓱᖕᓂᐊᖅᑎᓪᓗᑕ ᐃᓕᓐᓂᐊᕐᕖᑦ ᐃᓗᐊᓂ. 
 

ᐅᖃᖅᑎᑦᑎᔩ, ᑕᒪᓐᓇ ᐱᒋᐊᕈᑲᑕᐅᓯᒪᔪᖅ ᐃᓛᒃ 
ᑲᐃᓪᓗᐊᖅᑕᐅᔪᖅ ᑕᕝᕙᓂ ᓄᓇᕗᒻᒥ 
ᑲᑐᔾᔨᖃᑎᒌᒃᑯᓐᓄᑦ ᐃᓕᓐᓂᐊᖅᑐᓕᕆᔩᑦ 
ᑲᑎᒪᔨᖏᓐᓄᑦ ᐊᒻᒪᓗ ᑖᒃᑯᓇᓂ ᐃᓕᓐᓂᐊᕐᕕᒃᔪᐊᕐᒥ 
Prince Edward Island ᐊᒻᒪᓗ 
ᐃᓕᓐᓂᐊᕐᕕᒃᔪᐊᒃᑲᓐᓂᕐᒥ St. Francis 
Xavier?University ᐊᒻᒪ ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᓄᓇᕘᒥ. ᑖᒃᑯᐊ 
ᓇᓗᓇᐃᖅᑕᐅᓯᒪᔪᑦ ᑮᓇᐅᔭᖅᑎᑦᑎᕙᒃᑐᑦ ArcticNet 
ᑖᒃᑯᐊ ᓲᕐᓗ ᑕᒪᒃᑯᓄᖓᐃᓛᒃ ᐊᒃᓱᕉᑎᖃᓲᖑᖕᒪᑕ 
ᐃᓕᓐᓂᐊᑦᑎᐊᖁᔨᓂᕐᒧᑦ ᐊᒻᒪᓗ ᑮᓇᐅᔭᕐᓂᒃ ᐊᕐᕌᒍᒧᑦ 
ᐊᑕᐅᓯᕐᒧᑦ ᖃᐃᑦᑎᓯᒪᖕᒪᑕ ᑕᒪᑐᒪᓂ ᒪᐃᒥ 
ᐱᒋᐊᖅᖢᑎᒃ. ᑕᒪᑐᒪ ᓯᕗᓂᐊᒍᑦ ᑖᒃᑯᐊ ArcticNet 
ᓲᕐᓗ ᑮᓇᐅᔭᖃᖅᑎᑦᑎᕙᒃᑐᑦ ᖃᐅᔨᓴᕐᓂᒃᑯᑦ 
ᐊᒃᓱᕈᑎᖃᑐᐃᓐᓇᓚᐅᕐᒪᑕ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖏᓐᓂᑦ ᑭᓯᐊᓂ ᒫᓐᓇ 
ᐊᖏᖃᑎᒌᒃᑕᖃᓕᖅᑎᓪᓗᒍ ᐃᓄᐃᑦ ᐃᓕᓐᓂᐊᕐᓂᒃᑯᑦ 
ᑲᑐᔾᔨᖃᑎᒌᖏᑦ ᑕᒫᓂ ᑲᓇᑕᒥ ᑖᓐᓇ 
ᐱᒋᐊᖅᑎᑕᐅᓯᒪᓪᓗᓂ ᐃᓄᐃᑦ ᑕᐱᕇᑦ ᑲᓇᑕᒥ, ᒫᓐᓇ 
ᖃᐅᔨᓇᓱᐊᓕᕋᑦᑕ ᑕᒪᒃᑯᐊ ᐃᓕᓐᓂᐊᕐᓂᒃᑯᑦ ᖃᓄᖅ 
ᐊᑲᐅᓂᖅᐹᖑᔪᓐᓇᕋᔭᕐᒪᖔ ᐃᓕᓴᖅᑕᐅᔪᑦ 
ᐃᓕᓐᓂᐊᕐᕕᐅᑉ ᐃᓗᐊᑦᑎᒍᑦ ᐊᖅᑯᓵᕆᐊᓕᖕᓄᑦ. 
 

ᐅᖃᖅᑎᑦᑎᔩ, ᑖᒃᑯᐊ ᖃᐅᔨᓴᕐᓂᐊᖅᑐᑦ 
ᐱᓕᕆᖃᑎᒋᓂᐊᖅᑕᖏᓪᓗ ᓯᕗᓂᕆᓂᐊᖅᑕᑦᑎᓐᓂ 
ᑕᒪᑐᒥᖓ ᐱᕆᓕᕆᑦᑎᐊᖁᒻᒪᕆᒃᐸᒃᑲ ᐊᒻᒪᓗ 
ᓂᕆᐅᑦᑎᐊᒻᒪᕆᒃᐳᖓ ᑕᒪᒃᑯᐊ ᓲᕐᓗ 
ᖃᐅᔨᓂᐊᖅᑕᖏᑦ ᐃᑲᔫᑎᖃᒻᒪᕆᖕᓂᐊᖅᑰᕐᒪᑕ ᐊᒻᒪᓗ 
ᐃᑲᔫᑎᖃᒻᒪᕆᖁᓪᓗᑎᒍᑦ ᖃᓄᖅ 
ᐱᐅᓂᖅᐹᖑᓇᔭᕐᒪᖔᑦ ᐃᓕᓐᓂᐊᕐᕕᓕᒫᑦ ᓲᕐᓗ ᑖᒃᑯᐊ 
ᐃᓄᐃᑦ ᖃᐅᔨᒪᔭᑐᖃᖏᓐᓂᑦ  

ᑐᓐᖓᕕᖃᕐᓂᐊᖅᑎᓪᓗᒋᑦ ᐃᓕᓐᓂᐊᕐᕕᐅᑉ ᐃᓗᐊᓂ 
ᑲᐃᓪᓗᐊᑦᑎᐊᕈᓐᓇᖁᓪᓗᒋᑦ ᖃᐅᔨᓴᕐᓂᐊᕋᑦᑎᒍᑦ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑏ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕᐃᑦ 
ᐅᖃᐅᓯᖏᑦ, ᒥᔅᑕ ᑕᒐᖅ ᑰᓕ.  
 

ᐊᖓᔪᖅᑳᑉ ᐅᖃᐅᓯᖓ 164 - 3(2): 
ᐋᓐᓂᐊᖃᓐᖏᑦᑐᓕᕆᓂᕐᒧᑦ ᑭᓪᓕᓯᓂᐊᕐᓂᖅ 
ᐊᒻᒪ ᐋᓐᓂᐊᖅᑐᓕᕆᓂᕐᒥ 
ᐃᖅᑲᓇᐃᔮᖃᓕᕐᓂᒃᓴᒧᑦ ᐃᓕᓐᓂᐊᕐᓃᑦ 
(ᑰᓕ) 

ᐊᖓᔪᖅᑳᖅ ᑕᒐᖅ ᑰᓕ: ᖁᔭᓐᓇᒦᒃ ᐅᖃᖅᑏ. 
ᓂᑯᕕᔾᔪᑎᒋᔭᕋᑦᑕᐅᖅ ᑖᓐᓇ ᐃᖅᑲᓇᐃᔭᕐᕕᑦᑎᓐᓂ 
ᑕᒡᕙᓂ ᖃᓂᒪᑦᑕᐃᓕᓂᕐᒧᑦ ᐃᓄᓕᕆᔨᒃᑯᓪᓗ 
ᐱᓕᕆᐊᖃᕐᓂᐊᕐᒪᑕ ᑕᒪᑐᒪ ᐃᓛᒃ 
ᖃᐅᔨᒪᔪᖅᔪᐊᓐᖑᕋᓱᖕᓂᐅᑉ ᐋᓐᓂᐊᖅᑕᐃᓕᓂᐅᑉ 
ᒥᒃᓵᓄᑦ, health signs, ᐊᒻᒪ 
ᐃᖅᑲᓇᐃᔭᖅᑲᕐᕕᒋᔭᐅᒍᒪᓇᔭᕐᒪᖔᑦ ᒪᒃᑯᒃᑐᓄᑦ, ᓲᕐᓗ 
ᐊᐅᓪᓛᖅᓯᒪᑎᑦᑎᓐᖑᐊᕐᓂᐊᕋᑦᑕ ᑕᑉᐱᑲᓂ 
ᐃᖃᓗᒃᑑᑦᑎᐊᒥ, ᑲᖏᖅᖠᓂᕐᒥ, ᐊᒻᒪᓗ ᐃᖃᓗᖕᓂ 
ᐊᐅᔭᖅ. ᑕᒪᒃᑯᐊ 20-ᖑᓂᐊᖅᑐᒃᓴᐅᔪᑦ ᒪᒃᑯᒃᑐᑦ, 
ᑕᒫᓂ ᐅᑭᐅᖃᖅᑐᑦ 11, 13 ᑎᑭᓪᓗᒋᑦ 
ᐃᓚᐅᔪᓐᓇᕐᓂᐊᖅᑐᑦ ᑖᒃᑯᐊᓇᓂ 
ᐊᐅᓪᓛᖅᓯᒪᔪᕋᓛᓐᖑᐊᖑᓂᐊᖅᑐᓂᒃ. 
 

ᐅᖃᖅᑏ, ᐅᑯᐊ ᐱᓇᓱᐊᓚᖓᔭᕗᑦ ᑕᕝᕙᓂ 
ᑐᕌᒐᕆᓂᐊᖅᑕᕗᑦ, ᓲᕐᓗ ᖃᐅᔨᒪᔪᖅᔪᐊᓐᖑᕋᔭᕐᒪᖔᑕ 
ᑕᒪᒃᑯᓄᖓ ᐋᓐᓂᐊᑦᑕᐃᓕᒪᓂᓕᕆᓂᐅᑉ ᒥᒃᓵᓄᑦ 
ᐱᓕᕆᐊᕆᔪᒪᔭᕗᑦ: 
 

• ᑲᔪᖏᖅᓴᕐᓗᒋᑦ ᒪᒃᑯᒃᑐᑦ ᖃᓂᒪᑦᑕᐃᓕᓂᐅᑉ 
ᒥᒃᓵᓄᑦ ᐃᖅᑲᓇᐃᔭᕈᒪᒐᔭᕐᒪᖔᑕ 
ᓯᕗᓂᑦᑎᓐᓂ; 

• ᖃᓄᕐᓗ ᖁᒃᓴᓱᒍᓐᓃᖅᐹᓪᓕᕋᔭᕐᒪᖔᑕ 
ᒪᒃᑯᒃᑐᑦ ᐃᓕᓐᓂᐊᕐᕕᖕᒥᓗ 
ᐃᓕᓐᓂᐊᕐᕕᖕᒦᖏᓐᓇᕈᓐᓇᖅᑎᒐᓱᐊᕐᓗᒋᑦ. 
ᐃᒫᒃ, ᓲᕐᓗ ᑕᐃᑯᖓ 
ᐊᓂᒎᑎᒍᓐᓇᖅᓯᖁᓪᓗᒋᑦ ᐃᓕᓐᓂᐊᕐᕕᖕᒥᒃ 
ᐱᐊᓂᒃᑯᑎᒃ. 

• ᑕᐃᑯᖓ ᑐᕌᕈᓐᓇᖅᓯᒐᔭᕐᒪᖔᑕ 
ᖃᓂᒪᑦᑕᐃᓕᓂᐅᑉ ᒥᒃᓵᓄᑦ 
ᐱᓕᕆᐊᖃᕐᓂᕐᒥᒃ; ᐊᒻᒪᓗ 
ᐃᓚᐅᑎᒐᓱᐊᕐᓗᒋᑦ, ᑖᒃᑯᐊ ᐃᓚᐅᔪᑯᓗᐃᑦ, 
ᐃᓅᑉ ᐃᓕᖅᑯᓯᖓᓂᒃ ᐃᓄᐃᓪᓗ 
ᐅᐱᒍᓱᖕᓂᖓᓂᒃ ᑐᑭᓯᕚᓪᓕᖅᑎᑕᐅᓗᑎᒃ. 
ᐊᒻᒪᓗ, ᓲᕐᓗ ᑕᒪᒃᑯᐊ 
ᐃᓕᓯᒪᔭᕆᐊᖃᖅᑕᕗᑦ, ᑕᕝᕙᓂ ᐃᓅᑉ 
ᐃᓕᖅᑯᓯᖓᓄᓪᓗ ᐊᒻᒪ ᐃᓕᓐᓂᐊᕐᓂᐅᑉ 
ᒥᒃᓵᓄᑦ. ᑐᑭᓯᓚᐅᖅᑕᑎᒃ ᖃᓄᖅ 
ᐊᑐᖅᐹᓪᓕᕋᔭᕐᒪᖔᕐᒥᒡᔪᒃ ᐃᓄᐃᑦ  

ᐃᓕᖅᑯᓯᖓ ᐊᒻᒪᓗ ᖃᐅᔨᒪᓗᒋᑦ ᐃᓄᐃᑦ 
ᐃᓕᖅᑯᓯᖏᑦ ᐅᐱᒋᓗᒋᑦ. 

 

ᐃᓐᓇᐃᓪᓗ, ᑕᐃᒃᑯᐊᓗ ᐃᑲᔪᖅᑎᐅᓂᐊᖅᑐᑦ, 
ᑕᒪᒃᑯᐊᓗ ᓇᔭᓐᖑᐊᑦ ᐊᒻᒪ ᐃᕐᓂᓱᒃᓰᔨᐅᖃᑦᑕᖅᑐᑦ, 
ᐊᒻᒪᓗ ᐋᓐᓂᐊᕐᕕᖕᒥ ᐃᖅᑲᓇᐃᔭᖅᑎᐅᖃᑦᑕᖅᑐᑦ 
ᑕᐃᑲᓂ ᐃᓚᐅᓂᐊᖅᑐᑦ ᖃᓄᖅ ᑲᔪᖏᖅᓴᐃᓂᖅ 
ᑕᒪᓐᓇ ᑕᐃᑲᓂ ᐊᐅᓪᓛᖅᓯᒪᑎᓪᓗᒋᑦ 
ᐃᑲᔪᖅᑎᐅᓂᐊᖅᖢᑎᒃ. ᐊᒻᒪᑦᑕᐅᖅ ᐃᓄᐃᑦ 
ᐃᓕᖅᑯᓯᒻᒪᕆᐊᑦ ᐃᓚᐅᓂᐊᖅᖢᓂ - ᖃᓄᑐᐃᓐᓇᖅ 
ᑕᐃᒃᑯᐊ ᐃᓄᐃᑦ ᐃᓕᖅᑯᓯᖓᓂᒃ ᐃᑲᔪᕈᓐᓇᖅᑐᑦ 
ᐃᓚᐅᖃᑕᐅᓂᐊᖅᖢᑎᒃ. 
 

ᑖᒃᑯᐊ ᑮᓇᐅᔭᑦ ᑕᕝᕙᓐᖔᖅᑐᑦ ᒐᕙᒪᑐᖃᒃᑯᑦ 
ᐋᓐᓂᐊᑦᑕᐃᓕᔪᓕᕆᔨᒃᑯᖏᓐᓂᑦ, ᒐᕙᒪᑐᖃᒃᑯᓐᓂᑦ 
ᐱᓯᒪᔭᕗᑦ ᐊᒻᒪᓗ ᑖᒃᑯᐊ ᐊᕕᒃᑐᖅᓯᒪᔪᓂᒃ ᓄᓇᑦ 
ᐱᖓᓱᑦ ᐃᑲᔪᖅᑕᐅᓂᐊᖅᑐᑦ ᐅᑯᓄᖓ: ACTUA. 
ᑖᓐᓇ ACTUA ᑎᒥᐅᔪᖅ ᑕᒪᒃᑯᓂᖓ 
ᑮᓇᐅᔭᓕᐅᕋᓱᐊᓐᖏᑦᖢᓂ ᐃᑲᔪᖅᑎᐅᔪᖅ 
ᒪᒃᑯᒃᑐᓕᕆᔨᓄᑦ ᖃᐅᔨᒪᑦᑎᐊᖅᖢᑎᒃ ᐊᒻᒪᓗ ᑕᒪᒃᑯᐊ 
ᓄᓇᕗᒻᒥᒃ ᐱᓕᕆᐊᕗᑦ ᑐᑭᓯᐅᒪᓗᓂᔾᔪᒃ ᐊᒻᒪ ᑲᓇᑕᒥ 
ᒪᒃᑯᒃᑐᑦ ᒥᒃᓵᓄᑦ ᐃᑲᔪᕋᓱᐊᖃᑦᑕᕐᒪᑕ. 
 

ᐅᖃᖅᑏ, ᑖᓐᓇ ᐊᐅᔭᖅ ᐊᑐᖅᑕᐅᓂᐊᖅᑐᖅ ᐃᒻᒪᖄ 
ᑐᑭᖃᕈᓐᓇᕐᓂᐊᖅᑐᒃᓴᐅᕗᖅ ᑕᐃᒃᑯᐊ ᒪᒃᑯᒃᑐᑦ 
ᑲᔪᖏᓕᖅᐹᓪᓕᖁᓪᓗᒋᑦ ᓯᕗᓂᑦᑎᓐᓂᓗ 
ᐃᖅᑲᓇᐃᔭᕈᒪᓕᕋᔭᕐᒪᖔᑕ, ᐃᓕᓐᓂᐊᒃᑲᓐᓂᕐᓗᑎᒡᓗ 
ᐋᓐᓂᐊᖅᑕᓕᖅᑕᐃᓕᓂᐅᑉ ᒥᒃᓵᓄᑦ ᓯᕗᓂᒃᓴᒥ. 
ᖁᔭᓐᓇᒦᒃ ᐅᖃᖅᑏ. 
 

>>ᐸᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕᑦ ᐅᖃᐅᓯᖏᑦ. 3: ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ, ᑭᓱᐊᓄᒃᑎᐊ, South 
ᐊᒻᒪ ᑎᑭᕋᖅᔪᐊᕐᒧᑦ, ᒥᔅᑕ ᑯᓱᒐᖅ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 246 - 3(2): 
ᒪᓐᑐᕆᐊ Hᐋᑭᖅᑎᓄᑦ ᖁᖓᓯᕈᖅ (ᑯᓱᒐᖅ) 

 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐅᑉᓛᒃᑯᑦ ᐅᖃᖅᑎᑦᑎᔩ. 
ᖁᕕᐊᓱᒃᐳᖓᓗ ᖃᐅᔨᒪᑦᑎᐊᓕᕋᕕᑦ ᓇᓂ 
ᓂᕈᐊᖅᑕᐅᓯᒪᓐᓂᕐᒪᖔᕐᒪ. ᖁᕕᐊᓱᒃᐳᖓ ᐅᓪᓗᒥ 
ᑕᓪᓕᕐᒥᐅᖕᒪᑦ, ᖁᖓᓐᓇᕈᓘᔭᓲᖑᖕᒪᑦ 
ᑕᓪᓕᕐᒥᐅᑕᐅᓕᕌᖓᑦ  
ᓇᓂᒥᐊᖅ ᐱᓕᕆᓪᓗᓂ. ᑕᕝᕙᓂᑦᑕᐅᖅ ᑲᑎᒪᕝᕕᐅᑉ 
ᐃᓗᐊᓂ ᑕᐃᒪᓐᓇᐃᓐᓇᓲᖑᖕᒥᖕᒪᑦ. ᓄᓇᖅᑲᑎᒃᑲ, 
ᑲᖏᖅᖠᓂᕐᒥ ᑎᑭᕋᖅᔪᐊᕐᒥᐅᓪᓗ 
ᐅᓪᓗᖃᑦᑎᐊᕐᓂᐊᖅᐳᒃᑑᖅ. 
 

ᐅᐱᕐᖓᕌᖓᑦ ᐃᓛᒃ ᓇᓗᓇᕈᓐᓃᓲᖑᖕᒪᑦ, 
ᓇᓗᓇᐃᒃᑯᑕᑦ ᐊᒥᓱᓲᖑᖕᒪᑕ - 
ᑎᖕᒥᐊᖅᑕᖃᓕᖅᐸᒃᑐᓂᓗ, ᐃᖃᓗᒡᒎᖅᑐᓪᓗ 

ᒪᑯᐊᖑᓲᖑᖕᒪᑕ… (ᑐᓵᔨᒃᑯᑦ) ᐅᐱᕐᖔᑕᒫᖅ 
ᓂᕆᐅᓇᖅᑐᓂᒃ ᓴᖅᑭᓲᖑᖕᒪᑕ ᒥᑏᑦ, ᐃᖃᓗᓕᐅᑎᔪᑦ, 
ᐊᓕᐊᓇᐃᒍᓱᒃᑐᑎᒃ. 
 

>>ᐃᓪᓚᖅᑐᑦ 
 

Maple Leaf-ᑯᓪᓗ ᕼᐋᑭᖅᑐᑦ 
ᐱᓐᖑᐊᓪᓚᕆᓕᕋᐃᖕᒪᑕ ᐊᖑᑎᒻᒪᕇᑦ. 
 
ᐊᕐᕌᓂ ᐅᒡᒍᓇᖅᑑᒐᓗᐊᖅ, ᐊᑭᑦᑐᕋᐅᑎᖃᓚᐅᕐᒥᒐᒪ 
ᒪᓕᒐᓕᐅᖅᑎᐅᖃᑎᓐᓂᒃ ᐊᕐᕕᐊᓂᑦ Boston 
Bruins-ᓚᓯᒪᔪᒥᒃ ᖁᖓᓯᕈᖅᓯᒪᔭᕆᐊᖃᖅᓱᑕ; -
ᓕᖅᑐᖓ ᑕᐅᕗᖓᓕᒫᖅᑰᔨᓪᓗᓂ. ᐅᐱᕐᖓᒃᓵᖅ 
ᒥᔅᑕ ᓲᓴᒃ ᓵᓚᖃᕋᐃᖕᒪᑦ Boston Bruins-ᒥᒃ 
ᖁᖓᓯᕈᖅᓯᒪᖃᑦᑕᕐᒪᑦ. ᓵᓪᓚᖃᕋᐃᒻᒪᑦ ᑖᓐᓇ 
Montreal Canadians-ᓂᒃ 
ᖁᖓᓯᕈᖅᓯᒪᒋᐊᖃᑦᑐᓂ. 
 
ᑕᐃᒫᒃ ᒥᔅᑕ ᓯᐅᑦᓴᒃ ᐅᐱᒋᔪᒪᓪᓗᒍ Montreal 
Canadians-ᓚᐅᔭᕐᒥᒃ ᖁᖓᓯᕈᖅᓯᒪᒍᓐᓇᕐᖓᑦ. 
ᓂᕆᐅᑦᑐᖓ ᑕᐃᒪᐃᒍᓐᓇᓛᕐᒥᒐᒪ. ᖁᔭᓐᓇᒦᒃ, 
ᐅᖃᖅᑏ. 
 
>>ᐃᓪᓚᖅᑐᑦ 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᑯᓱᒐᖅ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᓂᓐᖓᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 247 - 3(2): 

ᐊᐅᔭᒃᑯᑦ ᐃᖅᑲᓇᐃᔮᒃᓴᐃᑦ ᓄᓇᕗᒻᒥ 
ᐃᓕᓐᓂᐊᖅᑎᓄᑦ (ᓂᓐᖓᖅ) 

 
ᓂᓐᖓᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 
ᓇᖏᖅᓯᕗᖓ ᖃᐅᔨᒃᑲᐃᒍᒪᓪᓗᖓ ᐊᐅᔭᒃᑯᑦ 
ᐃᖅᑲᓇᐃᔮᒃᓴᓂᒃ ᐊᑐᐃᓐᓇᖅᑕᖃᕆᐊᖃᒻᒪᑦ 
ᓄᓇᕗᒻᒥᐅᑕᓄᒃ ᐃᓕᓐᓂᐊᖅᑎᓄᑦ. ᐅᖃᖅᑏ, 
ᐊᐅᔭᕈᖅᐸᓪᓕᐊᓕᕇᒻᒥᒻᒪᓂᓛᒃ ᒪᒃᑯᑦᑐᖁᑎᕗᑦ 
ᐱᓕᒻᒪᔅᓴᖅᓯᓐᓈᑦ 
ᐃᖅᑲᓇᐃᔭᕆᐅᔅᓴᒍᒪᖃᑦᑕᕋᓗᐊᕐᖓᑕ 
ᑮᓇᐅᔭᓕᐅᖅᓯᓐᓈᕐᓗᑎᒃ ᐊᐅᔭᒃᑯᑦ. 
 
ᐅᖃᖅᑏ, ᐃᑲᔪᖅᑐᐃᑦᓯᐊᕐᕋᒪ ᐃᖅᑲᓇᐃᔮᒃᓴᓂᒃ 
ᐊᑐᐃᓐᓇᖃᑦᑎᑦᑎᓂᕐᒥᒃ ᐊᐅᔭᐅᓂᖓᓂ 
ᐃᓕᓐᓂᐊᕐᖏᓐᓂᖏᓐᓂ. ᑖᒃᑯᐊ ᐊᒃᓱᐊᓗᒃ  
ᑲᒪᑦᑎᐊᓂᕐᒥᑦ ᐃᓅᓯᕐᒥᓂᓪᓗ ᐊᖅᑯᓯᕆᐊᖅᑕᒥᓂᒃ 
ᐱᓕᒻᒪᔅᓴᐅᑕᐅᒍᓐᓇᕐᖓᑕ. ᐅᖃᖅᑏ, ᓄᓇᕗᑦ  

ᒐᕙᒪᒃᑯᖏᑦ ᐊᐅᔭᐅᓂᖓᓂ ᐃᓕᓐᓂᐊᖅᑎᓂᒃ 
ᐃᖅᑲᓇᐃᔭᑲᐃᓐᓇᕈᑎᔅᓴᓄᑦ 
ᐊᑐᐃᓐᓇᐅᑎᑦᑎᓂᐊᓕᕐᒥᒻᒪᑕ ᖁᕕᐊᒋᕙᒃᑲ 
ᒐᕙᒪᒃᑯᑦ ᓴᖅᑮᒻᒪᑕ. 
 
ᑭᓯᐊᓂ ᐅᖃᖅᑏ, ᐃᓕᓐᓂᐊᖅᑏᑦ ᓄᓇᓕᓐᓂ 
ᒥᑭᑦᑑᑕᐅᓂᖅᓴᓃᑦᑐᑦ ᐊᑐᐃᓐᓇᖃᖏᓂᖅᓴᐅᒻᒪᑕ 
ᑕᒪᒃᑯᓂᖓ ᐅᐱᓐᓇᕋᓂ ᓄᓇᕗᑦ ᒐᕙᒪᒃᑯᖏᑦ 
ᓴᖅᑭᔮᖏᓂᖅᓴᓪᓚᕆᐅᒻᒪᑦ ᓄᓇᓕᓐᓂ 
ᒥᑭᑦᑑᑕᐅᓂᖅᓴᓂ. ᐆᑦᑑᑎᒋᓗᒍ ᓄᓇᖁᑎᒋᔭᒃᑲ 
ᓇᐅᔮᑦ, ᑰᒑᔾᔪᕐᓗ, ᓄᓇᕗᑦ ᒐᕙᒪᒃᑯᖏᓐᓂᒃ 
ᐃᖅᑲᓇᐃᔮᒃᓴᑦ ᖃᑦᓯᑯᓘᓚᐅᕐᒪᑕ ᐊᐅᔭᐅᓂᖓᓂ. 
ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔮᒃᓴᐃᑦ 
ᐃᖃᓗᓐᓃᑐᐃᓐᓇᐸᓘᒻᒪᑕ ᐊᒻᒪ ᐊᖏᔫᑕᐅᓂᖅᓴᓂᒃ 
ᐊᕕᑦᑐᖅᓯᒪᔪᓂ, ᑐᖅᑲᑕᖅᕕᖏᓐᓂ. 
 
ᐅᖃᖅᑏ, ᐅᔾᔨᕆᓯᒪᒻᒥᒐᒃᑯ ᑕᒪᒃᑯᐊ ᒪᓕᒐᖅᑎᒍᑦ 
ᓴᓐᖏᓂᖃᕝᕕᐅᔪᑦ ᓄᓇᓖᑦ ᐊᓯᖏᑦ ᓲᕐᓗ 
ᓄᓇᑦᓯᐊᑉ ᒐᕙᒪᒃᑯᖏᑦ ᑮᓇᐅᔭᒥᒃ 
ᐊᑐᐃᓐᓇᐅᑎᑦᑎᖃᑦᑕᕐᖓᑕ ᐃᑲᕐᕋᔅᓯᐅᑎᔅᓴᓂᒃ 
ᑲᑉᐸᓂᓄᑦ ᐊᓯᖏᓐᓄᓪᓗ ᐱᓕᕆᕝᕕᐅᔪᓄᑦ 
ᒥᑭᑦᑑᑕᐅᓂᖅᓴᓂᒃ ᐅᖓᓯᑦᑑᑎᓂᒃ 
ᐊᑐᖅᑕᐅᓂᐊᖅᑐᓂᒃ. ᑕᐃᒪ, ᐅᖃᖅᑏ, 
ᑲᔪᖏᑦᑐᐃᒍᒪᕗᖓ ᒐᕙᒪᒃᑯᓐᓂᑦ ᑕᐃᒫᑦᓴᐃᓐᓇᖅ 
ᓄᓇᕗᑦᒥ ᐱᒋᐊᖅᑎᑦᑎᖁᓪᓗᒋᑦ. 
ᐃᓕᓐᓂᐊᖅᑎᖁᑎᕗᑦ ᖁᔭᓕᑦᑎᐊᖑᓱᒻᒪᑕ. 
 
ᐅᖃᖅᑏ, ᐊᐱᕆᒍᒪᓂᐊᕐᕋᒪ ᓇᒡᒐᔾᔭᐅᒥ 
ᒥᓂᔅᑕᖓᓄᑦ ᐃᖅᑲᓇᐃᔭᖅᑐᓕᕆᔨᒃᑯᑦ 
ᑕᐃᒪᐃᓕᐅᖁᔨᓪᓗᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᐊᕐᕚᕐᓗᒃ. 

ᓇᓯᕝᕕᒃᒥᒃ ᐃᓕᓐᓂᐊᓂᕐᒥᒃ ᐃᓱᓕᒃᓯᔪᐃᑦ 
(ᐊᕐᕚᕐᓗᒃ) 

ᐊᕐᕚᕐᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᒦᓛᒃ 
ᐅᓪᓗᑐᐃᓐᓇᐅᒻᒪᑦ Friday-ᖑᒻᒪᑦ ᖁᕕᐊᓇᖅ. ᐃᓛᒃ 
ᐅᓪᓗᑐᐃᓐᓇᐅᓕᕌᖓᑦ ᖁᕕᐊᓇᐃᓐᓇᓕᓲᖑᒻᒪᑦ 
ᐱᓗᐊᖅᑐᒥᒃ ᐅᐱᓐᖓᒡᓵᒃᑯᑦ. ᑕᐃᒪ ᐃᓚᖏᑦ 
ᐸᕐᓇᒃᑐᐊᓘᔪᔅᓴᐅᓕᕐᒥᒻᒪᑕ ᐊᖏᕐᕋᖅᓯᒪᓂᖏᑦ, 
ᐃᖅᑲᓇᐃᔭᕐᓂᖏᑦ, ᐃᖅᑲᓇᐃᔭᖅᑐᑎᔅᓱᓕ 
ᐃᖅᑲᓇᐃᔮᓂᑐᐊᕈᓂ 5-ᒨᐊᖅᐸᑦ ᑕᐃᒪ 
ᐊᐅᓚᖅᑳᑎᒋᐊᓂᐊᕐᒥᒻᒪᑕ weekend-
ᕆᐊᖅᑐᖅᑐᑎᒃ. ᖁᕕᐊᓇᖅ.  
 
ᑭᓯᐊᓂ ᐅᓪᓗᒥ ᐊᔾᔨᒋᖏᑕᖏᑦ (ᑐᓵᔨᒃᑯᑦ) ᐅᓪᓗᒥ 
ᐊᔾᔨᒋᖏᑕᖓᓂᒃ ᖁᕕᐊᓲᑎᖃᕈᒪᓪᓗᖓ. 
ᐊᔾᔨᒋᖏᐊᔪᑦᑕᖓ ᐊᕐᕌᒍᑦᑎᓐᓂ ᓇᑦᑎᕕᒃ 
ᐃᓕᓐᓂᐊᖅᕕᐊᓗᐊ 18-ᒪᕆᐊᐱᓐᓂᒃ 
ᐃᓕᓐᓂᐊᖅᑐᓂᒃ ᐱᔭᕇᖅᑐᖁᑎᖃᓚᖓᓕᕐᒪᑦ 
ᐊᓂᒍᐃᔪᓂᒃ. 
 
>>ᐸᑦᑕᑐᖅᑐᑦ 
 
ᐅᓄᓛᖑᓯᒪᓪᓚᕆᑦᑐᑦ ᐃᓕᓐᓂᐊᖅᑏᑦ ᐱᔭᕇᖅᑐᑦ. 
 
ᑖᒃᑯᐊ ᐃᓕᓐᓂᐊᕐᕇᖅᐸᓪᓕᐊᔪᑦ ᐱᖓᑦᓯᐅᓕᖅᐸᑦ 
ᖁᕕᐊᓲᑕᐅᓂᐊᕐᒪᑕ, ᐋᐴᑦ ᐊᑦᓚᒃ, ᔭᐃᓴᓐ 
ᐊᕐᓇᑦᓯᐊᖅ, ᑕᐃᓗ ᐊᕐᓇᑦᓯᐊᖅ, ᑐᕆᕗ ᐋᕆᐊᒃ, 
ᐲᑦ ᐃᓄᒍ, ᑭᐊᕙᓐ ᐃᓄᒃ, ᐸᑐᕆᒃ ᐃᑦᓚᐅᖅ, 
ᓚᐃᓄ ᐃᓄᐊᓗᒃ, ᐹᓪ ᒪᒃᑖᕐ, ᐋᓯᓕ ᑯᓄᒃ, ᓴᐹᔅᑕᓐ 
ᒪᒃᑖᕐ, ᔭᐃ ᓴᐃᒪᓐ ᓇᓱᒃ, ᔪᐊᑕᓐ ᓂᖏᐅᖅ, ᒫᒃ 
ᓄᑕᕋᖅ, ᐋᑐᕆᐊᓐ ᐆᑦᑐᕙᒃ, ᐊᐃᐱᓕ ᐆᑦᑐᕙᒃ, 
ᓖᑎᐊ ᐱᐅᒑᑦᑐᐊᓗᒃ, ᑖᓇ ᐱᑦᓯᐅᓛᖅ, ᔮᓂᓖ 
ᑲᓐᖑᖅ, ᑖᓂᐅᓪ ᖁᐊᓴ, ᐋᑐᕉ ᑕᒐᖅ, ᑖᓖᓐ 
ᓴᐃᒨᓂ. 
 
ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᐱᖃᑎᒋᓗᒋᑦ 
ᐅᐱᒍᓱᖃᑎᒋᔪᒪᕙᒃᑲ ᑕᑉᐹᓂ ᖁᑦᓯᑦᑐᒥ 
ᐊᒥᓲᓛᖑᓪᓗᑎᒃ ᐱᔭᕇᖅᑐᑯᓘᒻᒪᑕ 
ᐃᓕᓐᓂᐊᖅᑕᒥᓂᒃ.  
 
>>ᐸᑦᑕᑐᖅᑐᑦ 
 



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒥᑦᑐᕐᒧᑦ 
ᒪᓕᒐᓕᐅᖅᑎ, ᒥᔅᑕ ᑕᐹᕐᔪᒃ. 

ᓯᐊᑯᓗᒃ - ᓵᓚᒃᓴᖅᑐᖅ ᓄᓇᕗᒻᒥ 
ᕿᒥᒃᓯᖃᑦᑕᐅᑎᔪᓂᑦ - ᐸᖓᒡᒍᔾᔨᓂᖅ 
(ᑕᐹᕐᔪᒃ) 

ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ 
ᐅᖃᖅᑎᑦᑎᔩ. ᐅᑭᐅ ᑲᑎᒪᑎᓪᓗᑕ ᒪᓕᒐᓕᐅᖅᑎᒃᑯᑦ 
ᑕᕝᕙᓂ ᑲᑎᒪᑎᓪᓗᒋᑦ ᒫᑦᓯᒥᑦ, 
ᓇᓗᓇᐃᓚᐅᖅᓯᒪᒐᒪ ᕿᒧᔅᓯᖅᔪᐊᕐᓂᐊᖅᑐᓂᑦ 
ᒥᑦᑎᒪᑕᓕᒻᒥᑦ ᑕᐃᑯᐊ ᑲᖏᖅᑐᒑᐱᒻᒧᑦ. 
ᐅᖃᖅᑎᑦᑎᔩ, ᐃᓛᒃ ᖁᕈᐊᓱᒻᒪᕆᑦᑐᖓ ᑖᒃᑯᐊ 
ᑐᓴᖁᓪᓗᒋ ᐊᓱᐃᓪᓛᒃ ᐃᐳᕈ 14-ᒥᑦ ᐃᐳᕈ 28-ᒧᑦ 
ᕿᒥᒃᓯᖅᔪᐊᖅᑐᖃᓚᐅᕐᓂᕐᖓᑦ ᒥᑦᑎᒪᑕᓕᒻᒥᑦ 
ᑲᖏᖅᑐᒑᐱᒻᒧᑦ, ᐊᕐᕌᒍᒋᓕᖅᑕᖓᓂᑦ 12-ᖓᓂᑦ.  
 
ᐅᓇ ᐅᐱᒋᔪᒪᓪᓗᒍ ᐊᔅᓱᑲᓪᓚᒃ ᐅᖃᖅᑎᑦᑎᔩ, 
ᓄᓇᖅᑲᑎᓐᓂᑦ ᔮᓐ ᓂᓐᖓᐅᒻ ᑕᐃᔅᓱᒪ ᐊᑯᓪᓕᕐᒧᑦ 
ᑭᒐᑐᖅᑕᖓᓂᑦ ᓇᐅᔮᓂᑦ, ᑐᓄᓂᕐᒧᑦ ᑭᒐᑐᖅᑐᒥᑦ 
ᒥᑦᑎᒪᑕᓕᒻᒥ, ᐃᑉᐱᐊᖅᔪᒻᒥᓗ ᑭᒡᒐᑐᖅᑐᒥᑦ, ᐃᓛᒃ 
ᐃᑉᐱᐊᔪᒻᒦᖔᖅᑐᖅ ᖁᑦᑎᑦᑐᒥᑦ ᑭᒡᒐᑐᖅᑐᖅ 
ᐃᓄᖁᑎᖏᑦ. ᐅᓇ ᖁᕕᐊᓲᑎᒋᔭᕋ, ᑖᒃᑯᐊ 
ᑭᒡᒐᖅᑐᖅᑕᕋ ᐃᓕᔅᓯᓐᓂᑦ ᓵᓚᖃᓚᐅᕐᒪᑦ, 
ᑭᒡᒐᖅᑐᖅᑕᓯᓐᓂᒃ.  
 
>>ᐃᓪᓚᖅᑐᑦ 
 
ᑖᓐᓇ ᐲᑕᑯᓗᒃ ᓴᓂᕋᔭᒻᒥᐊᑕᖅ ᐊᕐᕌᒍᒫᑦ 
ᐃᓚᐅᖏᓐᓇᐅᔭᑦᑎᐊᖅᑐᖅ ᓵᓚᑦᓴᓚᐅᖅᓯᒪᖏᑦᑐᖅ, 
ᑭᖑᓐᓂᖅᐹᒥᑦ ᐃᓚᐅᓕᕋᒥ ᓵᓚᖃᓚᐅᕐᒪᑦ, ᑕᐃᓐᓇ 
ᖁᕕᐊᒋᕙᕋ. 
 
ᐊᒻᒪ ᑖᓐᓇ ᕿᒧᔅᓯᐅᒃᔪᐊᓐᓂᐅᖃᑦᑕᖅᑐᖅ ᓄᓇᕗᑦ 
ᐊᕐᕌᒍᖓᓂᑦ ᒪᓕᑦᑎᐊᒻᒪᕆᒻᒪᑦ ᑕᐃᒪᓐᓇᑦᑕᐅᖅ 
ᑲᔪᓰᓐᓇᖁᒐᓗᐊᕆᕙᕗᑦ.  ᐊᒻᒪᓗ ᑭᖑᓪᓕᕐᒥᑦ 
ᐊᕐᕌᒍ ᕿᒧᖦᓯᐅᖅᔪᐊᖅᑐᖃᓂᐊᖅᐸᑦ ᑖᒃᑯᐊ 
ᑭᒡᒐᖅᑐᐃᔪᑦ ᐊᒻᒪ ᓵᓚᒋᓇᓱᒃᑲᓂᕐᓂᐊᕐᒥᔭᒃᑲ  

ᑭᒡᒐᑐᒻᑕᓐᓄ ᕿᒧᒃᓯᓂᒃᑯᑦ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑕᐹᕐᔪᒃ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ 
ᑲᓇᓐᓇᖓᓄᑦ, ᒪᓕᒐᓕᐅᖅᑎ ᒥᔅ ᐋᕆᐊᒃ.  

ᐅᐱᕐᖓᓕᖅᐳᖅ (ᐋᕆᐊᒃ) 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐃᓚ, ᐅᐱᕐᖓᖅᑐᐊᓐᓅᒻᒪᑦ ᐊᓕᐊᓇᐃᑉᐳᖅ 
ᑭᓱᑐᐃᓐᓇᐃᑦ ᐊᐅᓚᔾᔭᓪᔫᒥᖃᑦᑕᕐᖓᑕ 
ᐅᐱᕐᖓᓕᕌᖓᑦ ᐃᓕᓐᓂᐊᖅᑐᓪᓗ ᐱᔭᕇᖅᑐᑦ 
ᑕᑯᔅᓴᕈᖅᐸᓪᓕᐊᓕᖅᑐᑎᑦ ᐊᒻᒪᓗᑦᑕᐅᖅ 
ᓄᓇᓕᓐᓄᑦ ᑕᒪᐅᖓ ᓄᓇᓄᖏᓛᒃ 
ᐊᐅᓪᓚᖅᐊᓪᓕᐊᓪᓗᑎᑦ. 
 
ᐊᒻᒪᑦᑕᐅᖅ ᑕᕝᕙᓂ ᖁᕕᐊᓱᑉᐳᖓ ᐱᓇᓱᐊᕈᓯᕐᒥᑦ 
ᑲᑎᒪᑦᑎᐊᕋᑖᕋᑦᑕ ᐊᒻᒪᓗ ᑖᓐᓇ ᓇᑦᑎᓕᒻᒧᑦ 
ᓂᕈᐊᖅᑕᐅᓯᒪᔪᖅ ᓯᕗᓪᓕᐹᖓᓂᑦ ᐱᓇᓱᐊᕈᓯᖃᕐᒪᑦ 
ᑕᕝᕙᓂ ᑲᑎᒪᖃᑎᒋᓪᓗᑎᒍᑦ ᐅᐱᒋᕙᕋ 
ᑐᓐᖓᓱᑦᑎᑲᓐᓂᖅᑐᒍᓗ… 
 
>>ᐸᑦᑕᑐᖅᑐᑦ 
 
ᐊᒻᒪ ᓱᓕᑦᑕᐅᖅ ᑖᓐᓇ ᓂᕈᐊᖅᑕᐅᓯᒪᔪᖅ 
ᓇᓄᓕᒻᒧᑦ ᐃᓚᑖᕆᖃᑦᑕᓕᕋᒃᑯ ᑕᒫᓂ 
ᑐᓐᖓᓱᑦᑎᑲᓐᓂᖅᐸᕋ. ᐃᓕᕋᓇᖏᑦᑐᕈᓘᓂᑦᑎᓐᓂᑦ, 
ᐃᓕᕋᓇᖏᑦᑐᕈᓘᒐᓗᐊᖅᑐᒍᑦ ᖃᐅᔨᕚᓪᓕᖂᕐᒪᑦ 
ᑐᓐᖓᓱᑦᑎᐊᕆᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᒥᔅᑕ ᓯᐅᑦᓴᒃ. 

ᒪᓐᑐᕆᐊ ᕼᐋᑭᖅᑎᖏᓐᓄᑦ 
ᖁᖓᓯᕈᖅᓯᒪᓂᖅ (ᓯᐅᑦᓴᒃ) 

 
ᐊᖓᔪᖅᑳᖅ ᑖᓐᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᓪᓗᒥ 
ᓇᖏᖅᓯᕗᖓ ᐃᖅᑲᓕᔪᒪᓪᓗᒍ 
ᒪᓕᒐᓕᐅᖅᑎᐅᖃᑎᒐᓗ ᓂᓪᓕᕐᕕᒋᔪᒪᓪᓗᒍ 
ᖁᖓᓯᕈᖅᓯᒪᓂᐅᑉ ᒥᔅᓵᓄᑦ. 
 
ᐊᕐᕌᓂ ᖁᖓᓯᕈᖅᓯᒪᔪᑯᓘᓚᐅᕐᒪᑦ 
ᐱᐅᔪᖅᔪᐊᕌᓗᒻᒥᑦ ᐊᑭᑐᔪᔅᓴᔭᐅᓪᓗᓂ Boston 
Bruins, ᐅᓇ ᐊᑭᑭᑦᑐᔅᓴᔭᕈᓘᓐᓗᓂ 
ᐱᐅᓗᐊᖏᓂᖅᓴᖅ.  
 
>>ᐃᓪᓚᖅᑐᑦ 
 
ᑕᐃᒪᖔᖑᒐᓗᐊᖅᐸᑦ ᑕᐃᒫᑦᑕᐅᖅ 
ᐊᖏᖃᑎᒌᓐᓇᓂᐊᕐᒥᔭᒋᑦ Boston Bruins 
ᑕᐃᒃᑯᐊ ᐱᓐᖑᐊᖃᑕᐅᓚᐅᖅᑐᑦ 
ᓵᓚᐊᓚᐅᖏᑦᑑᒐᓗᐊᑦ Philadelphia Flyers-ᓂᑦ 
ᑕᐃᒃᑯᐊ ᓵᓚᖃᕐᓂᐊᑐᔅᓴᐅᒻᒪᑕ. 
 
>>ᐸᑦᑕᑐᖅᑐᑦ 
 
ᐅᓇ ᖁᖓᓯᕈᕋ ᕿᒥᓂᐊᕐᓇᖅᑐᕈᓘᒐᓗᐊ ᑭᓯᐊᓂ 
ᐊᑲᐅᔪᑯᓘᔮᕋᓗᐊᖅᑐᓂ ᕿᒥᓐᓂᐊᓇᖅᑐᐊᓗᒃ. 
 
>>ᐃᓪᓚᖅᑐᑦ 
 
ᑕᐃᒫᑦᓴᐃᓇᑦᑎᐊᖅ ᐱᓐᖑᐊᓚᐅᖅᑐᑦ 
ᐊᔅᓱᕈᕐᓇᓚᐅᕐᒪᑕ. ᐊᕐᕌᒎᓛᖅᑐᖅ 
ᑕᐃᒪᐃᓘᓛᕆᕗᒍᑦ. ᖁᔭᓐᓇᒦᒃ ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐅᑦᓴᒃ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ ᕿᑎᐊᓄᑦ 
ᒪᓕᒐᓕᐅᖅᑎ, ᒥᔅᑕ ᑐᑐ. 

ᐃᓱᓕᒃᓯᔪᐃᑦ ᐃᓄᒃᓱᒃ ᐃᓕᓐᓂᐊᕐᕕᐊᓗᒻᒥᒃ 
(ᑐᑐ) 

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᑦ 
ᐅᖃᖅᑏ. ᐅᖃᖅᑏ, ᑕᐃᒫᑦᑕᐅᖅ ᐃᒻᒥᓂᒃ 
ᐊᑭᑦᑐᕋᐅᑎᓗᐊᕋᔭᖅᐸᓚᐃᖏᑦᑐᖓᓕ ᑕᐃᒫᒃ 
ᖁᖓᓯᕈᖅᓯᒪᔭᕆᐊᖃᓕᕐᓗᖓ ᑕᕝᕙᓂ. 
ᐊᑎᓯᒐᔭᖏᓐᓇᒪᓕ ᑕᐃᒫᒃ ᑕᖅᓴᓕᒻᒥᑦ.  
 
ᐅᖃᖅᑏ, ᐅᓪᓗᒥ ᒪᓕᒐᓕᐅᖅᑎᐅᖃᑎᒐ 
ᒥᑦᑎᒪᑕᓕᒃᒥᐅᑕᖅ ᐅᔾᔨᕈᓱᖅᑲᐅᒻᒪᑦ ᖃᐅᑉᐸᑦ 
ᐱᒻᒪᕆᐅᒍᓱᒻᒪᑦ ᑕᕝᕙᓂ. ᑕᕝᕙᓂᒃᑕᐅᖅ ᐃᓄᒃᓱᒻᒥ 
ᐃᓕᓐᓂᐊᕐᕇᓚᖓᔪᑦ ᐊᓂᒍᐃᓂᐊᕐᓕᕐᒪᑕ 45-
ᒪᕆᐅᓪᓗᑎᒃ ᐊᐃᑉᐹᓂ ᖁᑦᓯᓂᖅᐹᖑᑕᐅᔪᑦ 
ᐊᒥᓲᓂᖏᑦ ᐃᓕᓐᓂᐊᕐᕇᖅᐸᓪᓕᐊᔪᑦ 
ᐃᓕᓐᓂᐊᖅᕕᐊᓗᒻᒥ. ᑕᕝᕙ ᐊᑐᓂᒃ ᐃᓘᓇᑦᑎᐊᑎᒃ 
ᐅᐱᒋᔪᒪᓪᓗᒋᑦ. 
 
ᐊᒻᒪ ᐊᖓᔪᖅᑳᖏᑦ ᑕᐃᒃᑯᐊ ᐃᓅᓱᒃᑐᑯᓗᓕᖅᑐᑦ 
ᐊᓂᒍᐃᔪᑦ ᐃᓕᓐᓂᐊᖅᑕᒥᓂᒃ ᐅᐱᒋᔭᐅᖅᔪᐊᖅᑐᑦ 
ᓇᓗᓇᓐᖏᑦᑐᑦ ᐊᖏᔪᖅᑳᒥᓄᑦ. ᑕᐃᒃᑯᐊᑦᑕᐅᖅ 
ᐊᖏᔪᖅᑳᖏᑦ ᐅᐱᒋᔭᕆᐊᖃᒻᒥᔭᕗᑦ 
ᐅᐱᒍᓱᓐᓂᖏᓐᓂᒃ ᕿᑐᓐᖓᒥᓂᒃ. ᑕᐃᒃᑯᐊ 
ᐊᓂᒍᐃᒻᒥᒻᒪᑕ ᐱᔭᕇᕆᐊᓕᒥᓂᒃ ᐃᓅᓯᕐᒥᓂᒃ. 
ᓄᑖᒥᒃ ᒪᑐᐃᖅᕕᐅᖑᓱᒻᒥᔪᑦ 
ᐊᖅᑯᑎᔅᓴᕆᓂᐊᖅᑕᒥᓂᒃ ᓇᓖᕌᖅᕕᒃᓴᖏᑦ 
ᑕᕝᕚᓘᒻᒪᑕ ᐊᒻᒪ ᓯᕗᓂᒃᓴᖃᑦᓯᐊᖁᓂᐊᖅᑲᕗᑦ 
ᖃᓄᑐᐃᓐᓇᖅ ᐱᓇᓱᐊᖅᐸᑕ. 
 
ᐅᓪᓗᒥ ᐅᖃᕈᒪᒐᒪ 45-ᖑᒻᒪᑕᐃᒃᑯᐊ ᐃᓘᓐᓈᓗᑎᒃ 
ᐅᖃᕈᒪᖏᑕᕋᓗᐊᒃᑲ ᑭᓯᐊᓂ ᐊᑕᐅᓯᓗᐊᖅ ᑕᐃᓐᓇ 
ᐃᒻᒥᓂᒃ ᐅᕙᖓ ᐅᐱᒋᔪᒪᓪᓗᒍ, ᐸᓂᒐ, ᐃᑎᓐ 
ᐱᔭᕇᖃᑕᐅᓚᖓᒻᒪᑦ. ᑕᑉᐱᑲᓂ ᐱᔭᕇᖅᑐᑯᓗᐃᑦ 
ᐊᓕᐊᓇᐃᒍᓱᑕᐅᓕᖅᐸᑕ ᑕᑉᐱᑲᓃᓛᕐᕋᑦᑕ 
ᐊᖏᔪᖅᑳᕆᔭᐅᔪᑎᒍᑦ ᐊᒻᒪ ᑕᐃᒃᑯᐊ 
ᐃᓕᓐᓂᐊᖃᑎᑯᓗᖏᑦ ᐅᓪᓗᖃᑦᓯᐊᖁᓛᖅᑲᕗᑦ 
ᖃᐅᑉᐸᑦ. ᐃᒫᒃ ᐊᒃᓱᕈᑦᑎᐊᖅᑐᑎᒃ  



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

2157

ᐃᓕᓐᓂᐊᕐᕋᓱᒃᓯᒪᒻᒪᑕ ᓲᕐᓗ ᐊᑭᓕᖅᑕᐅᔪᑎᑐᑦ 
ᐊᓂᒍᐃᑕᐅᓐᓇᕋᒥᒃ ᐱᒋᓂᐊᓕᕐᒪᒍ. 
 
ᐊᒻᒪ ᖁᔭᓐᓇᒦᕈᒪᓪᓗᖓ, ᖁᔭᓐᓇᒦᕈᒪᓪᓚᕆᑦᑕᕋ 
ᐊᖓᔪᖅᑳᖓ ᐃᓕᓐᓂᐊᖅᕕᐅᑉ ᑎᐅᕆ ᔭᖕ, 
ᐃᖅᑲᓇᐃᔭᖅᑎᖏᓪᓗ, ᐊᕐᕌᒍᓂᒃ ᐊᓂᒍᖅᑐᓂᒃ 
ᐃᑲᔪᖅᔪᐊᖅᓯᒪᒻᒪᑦ ᐃᓅᓱᒃᑐᖁᑎᑦᑎᓐᓂᒃ 
ᑲᔪᓯᒐᔭᓚᐅᖏᑦᑐᓂᒃ ᑕᐃᒃᑯᓂᖓ 
ᐊᒃᓱᕈᖅᔪᐊᕐᓂᖓᓄᑦ ᐊᔪᐃᓐᓈᕇᓐᓇᕋᒥᒋᑦ 
ᑲᔪᓯᒻᒪᑕ, ᐃᖅᑲᓇᐃᔭᖅᑎᖏᓪᓗ. 
 
ᒪᓕᒐᓕᐅᖅᑎᐅᖃᑎᒃᑲ ᐅᐱᒍᓱᖃᑎᒋᔪᒪᕙᒃᑲ 
ᑕᕝᕙᓂ ᐊᕐᕌᒍᒥ ᐃᓄᒃᓱᒥ ᐱᔭᕇᖅᑐᓂᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᑑᑐ. 
ᐊᓂᖅᓵᓚᒋᐊᖃᖏ. ᐃᖃᓗᐃᑦ ᐱᖓᓐᓇᖓᓄᑦ, 
ᒥᔅᑕ ᐅᑲᓕᖅ. 

ᓯᕐᓈᖅᓯᒪᓂᖅ ᒪᓐᑐᕆᐊ ᕼᐋᑭᖅᑎᓂᑦ 
(ᐅᑲᓕᖅ) 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᒃᑯᑦ): 
ᐅᖃᕐᓂᐊᖅᑲᐅᖏᒃᑲᓗᐊᖅᑐᖓ ᐅᓪᓗᒥ ᑕᐃᒫᒃ 
ᐅᖃᐅᓯᐅᕋᑖᖅᑐᐃᑦ ᐊᕐᕕᐊᒥᐅᑕᕐᒦᖔᖅᑐᒧᑦ 
ᐅᖃᕐᕕᒋᔪᒪᓕᕐᒥᔭᕋ. 
 
>>ᐃᓪᓚᖅᑐᑦ 
 
ᑕᐃᒪ ᐊᑐᖅᑕᖓᒍᑦ ᖁᖓᓯᕈᖓ 
ᕿᒥᓐᓂᐊᕐᓇᕐᓂᕋᕋᑖᕐᒪᒍ Montreal Canadien-
ᓚᔪᒥᒃ… 
 
>>ᐃᓪᓚᖅᑐᑦ 
 

ᑭᓱᑐᐃᓐᓇᑦᑎᐊᒥᒃ ᐊᒃᓱᐊᓗᒃ ᐅᐱᒌᓐᓇᐅᔭᕋᒃᑭᓐ. 
Canadien-ᓚᔪᑯᓗᐃᑦ ᓴᐳᑎᒋᐊᖃᒻᒥᒐᒃᑯ 
ᑲᓇᑕᒥᐅᑕᐅᖃᑎᕗᑦ ᐊᓐᓂᑭᑦᑐᖅᑏᑦ. ᐊᕐᕌᒍᑦᑎᓐᓂ 
Montreal Canadiens ᐅᐱᒋᑦᑎᐊᓚᐅᕐᕋᒃᑭᓐ 
ᖁᑦᑎᓂᖅᐹᑦᓯᐊᓂᒃ ᓵᓚᐅᑦᑎᐊᕋᔪᐃᑦᑐᓂᒃ 
ᓵᓚᖃᓚᐅᕐᒪᑕ. ᐊᓪᓛᑦ ᑲᔪᓯᓪᓗᑎᒃ ᑕᐃᒃᑯᐊ 
ᐊᑭᑦᑐᕋᐅᑎᓪᓚᕆᑦᑐᓄᑦ ᑭᖑᓪᓕᖅᐹᓄᑦ… 
 
>>ᐃᓪᓚᖅᑐᑦ 
 
ᑕᐃᒃᑯᓂᖓ ᐱᓕᒻᒪᔅᓴᒃᑲᓐᓂᕆᐊᖃᖅᑰᖅᑐᑦ 
ᓵᓚᖃᓐᓂᕐᒥᓂᒃ ᐱᓕᒻᒪᔅᓯᒪᔪᓂᒃ. ᐃᓚᖏᑦ ᓲᕐᓗ 
ᐊᓂᑭᑦᑐᖅᑎᖏᑦ ᑕᐱᕇᑦ 
ᑕᐃᒃᑯᓇᓃᓐᖏᓪᓗᐊᕋᓗᐊᖅᖢᑎᒃ 
ᓄᓇᒥᓐᓃᖏᓐᓇᒥᒃ ᓵᓚᖃᖅᑰᔨᖃᑦᑕᓚᐅᕐᒪᑕ.  
 
ᐅᖃᕈᒪᑐᐃᓐᓇᖅᑐᖓ ᑲᓇᑕᒥᐅᑕᐃᑦ ᕼᐋᑭᖅᑎᖏᑦ 
ᐱᐅᒋᑦᑎᐊᖅᑐᒋᑦ ᐊᒻᒪ Boston Bruins-ᓄᑦ 
ᑕᐃᑲᓐᖓᑦ ᑲᓇᑕᒦᖔᖅᑐᑦ ᕼᐋᑭᑦᑏᑦ 
ᑕᐅᓄᓐᖓᖃᑦᑕᕐᒪᑕ ᓇᓗᓇᓐᖏᑦᑐᑦ 
ᐱᓐᖑᐊᖅᑎᒋᔭᐅᓕᖅᑐᑎᒃ. ᐊᒻᒪ Boston Bruins-
ᑯᑦ ᓵᓚᒋᒐᔪᓐᓂᖅᓴᕆᒐᑦᑎᒍ. 
 
ᑕᐃᒫᒃ ᐊᕐᕌᒍᑦᑎᓐᓂ ᖃᓂᓪᓕᓚᐅᕐᕋᑦᑕ ᑕᐃᒃᑯᓂᖓ 
ᓵᓚᔅᓴᓂᕐᒥᒃ ᖁᑦᓯᓂᖅᐹᒥᒃ ᓇᓗᓇᓐᖏᑦᑐᖅ 
ᐊᕐᕌᒎᓛᖅᑐᖅ ᑲᔪᖏᓗᐊᒧᑦ ᐱᒋᓪᓚᑲᓐᓂᓛᖅᑐᒍᑦ. 
Chicago-ᑯᑦ ᓵᓚᖃᖁᒍᒥᓇᐅᓂᐊᖅᑑᒐᓗᐊᑦ. ᐄ, 
ᐱᒃᑲᐅᓛᑦ ᓵᓚᖃᕐᓂᐊᕐᒥᒻᒪᑕ. 
 
>>ᐃᓪᓚᖅᑐᑦ 
 
(ᑐᓵᔨᒃᑰᕈᓐᓃᖅᑐᖅ) ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ, ᒥᔅᑕ ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 254 - 3(2): 

ᖁᑦᑎᑦᑐᒥ ᐃᖏᕐᕋᔪᓕᕆᓂᕐᒧᑦ ᖃᐅᔨᓴᕐᓂᖅ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᐱᒋᐊᖅᑳᕈᒪᔪᖓ ᒥᓂᔅᑕ ᑕᐹᕐᔪᒃ ᖁᔭᓐᓇᒦᖅᑲᐅᒻᒪᑦ 
ᕿᒧᔾᔪᒃᔪᐊᓚᐅᖅᑐᓂᒃ ᑕᐃᒃᑯᐊ ᐊᒥᓲᓛᖑᓪᓗᑎᒃ 
ᕿᒧᒃᓯᐅᑎᖃᑦᑕᕐᒪᑕ ᖁᑦᑎᑦᑐᒥ. ᑕᐃᒪ 
ᓴᓂᕋᔭᒻᒥᐅᑕᖅ ᓵᓚᖃᓚᐅᖅᑐᖅ 
ᑭᖑᓪᓕᕆᓚᐅᖅᑐᓂᐅᒃ ᒨᓯᓯ ᐆᔪᑯᓗᒃ 
ᐃᒃᐱᐊᖅᔪᒻᒥᐅᖅ. 
 
ᐃᒃᐱᐊᖅᔪᒻᒥ ᒥᑦᑎᒪᑕᓕᒻᒧᑦ ᕿᒧᔅᓯᓚᐅᕐᒥᒻᒪᑕ. 
ᒥᑦᑎᒪᑕᓕᒻᒥᐅᑦ ᑐᓐᖓᓇᑦᑎᐊᓚᐅᕐᖓᑕ 
ᖁᔭᒋᓪᓗᒋᑦ. ᐅᓪᓘᓐᓂᒃ ᒪᕐᕉᓐᓂᒃ ᓇᑉᐸᖓᓂᓪᓗ 
ᐱᖅᓱᐋᓗᒦᖃᑕᐅᓚᐅᕐᒥᒐᒪ ᑐᑯᓯᕚᓪᓕᓚᐅᕆᕗᖓ 
ᒪᑯᓂᖓ ᐅᐊᔭᒨᖅᑐᓂᑦ ᖃᖓᑦᑕᖅᑎᑕᐅᓯᒪᔪᑎᒍᑦ 
ᐱᓯᒪᒐᓗᐊᖅᑐᓂ ᐊᑐᓐᖏᒻᒪᑕ ᑕᖅᑳᓂ.  
 
ᒥᓂᔅᑕ ᐲᑦ ᑕᑉᑑᓇ ᖁᔭᒋᓪᓗᒍ 
ᐃᖏᕐᕈᔪᓕᕆᔨᒃᑯᓐᓂ ᖁᑦᓯᑦᑐᒥᐅᓄᑦ 
ᖃᐅᔨᓴᖅᐸᓪᓕᐊᒍᒪᓯᒪᒻᒪᑕ. ᖃᐅᔨᒍᒪᔪᒋᐊᓪᓚᐅᔪᒍᑦ 
ᐊᕐᕌᒎᓚᐅᖅᑐᒥ ᐱᓕᕆᕝᕕᓯ 
ᖃᐅᔨᓴᕈᑎᒋᓚᐅᖅᑕᖏᓐᓂ. 
 
ᐱᓗᐊᖅᑐᒥ ᖃᖓᑕᓲᑦ ᐃᖏᕐᕋᓂᕆᕙᑦᑕᖏᑦ 
ᐊᑭᑐᔪᖅᔪᐊᕌᓘᖃᑦᑕᕐᒪᑕ ᐅᑎᖅᑕᖅᑐᑎ 
ᐅᑭᐅᖅᑕᖅᑐᒥ. ᓂᕈᐊᖅᑕᐅᕕᒋᓯᒪᔭᓐᓄ 
ᐊᑐᕆᐊᑯᑖᑕᖃᕋᓂ ᐅᒥᐊᖅᔪᐊᑯᓪᓗ ᑭᓯᐊᓂ  

ᐅᓯᑲᑦᑕᖅᑕᐅᒋᐊᖃᖅᑐᑎᑦ ᐊᓐᓇᐅᒪᔾᔪᑎᕗᑦ 
ᖃᖓᑕᓲᒃᑯᓪᓗ.  
 
ᑕᐃᒪ ᐱᓕᕆᕝᕕᖓ ᖃᐅᔨᓴᕐᓂᐊᕐᓂᕋᓚᐅᕐᒪᑕ 
ᑕᒪᑐᒥᖓ ᔪᓚᐃᒥ ᖃᐅᓱᐃᑦᑐᒥ 
ᖃᐅᓱᐃᑦᑐᒦᓐᓂᐊᕋᒪ ᓂᕈᐊᖅᑕᐅᕕᒋᓯᒪᔭᓐᓂ 
ᓇᐸᕆᓗᐊᓚᖓᓪᓗᓂᐅᒃ. ᓂᕆᐅᑦᑎᐊᓂᐊᖅᑐᖓ 
ᑲᑎᒪᖃᑎᒋᓛᕋᔅᓯ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖃᒪᓂᑦᑐᐊᕐᒧᑦ 
ᐃᖃᓗᒃᑑᑦᑎᐊᕐᒧᑦ, ᒥᔅᑕ ᐲᑕᓴᓐ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 255 - 3(2): 

ᐃᑦᒪᓐᑕᓐ ᕼᐋᑭᖅᑎᖏᑦ - ᓵᓚᒃᓴᕈᒫᕐᓂᖏᑦ 
(ᐲᑕᓴᓐ) 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᕼᐋᑭᖅᑐᓕᕆᓂᖏᓐᓂ. 
ᑐᓵᔪᐹᓘᕙᒃᑲᑦᑕ ᑐᕌᓐᑐ ᐊᒻᒪ ᒪᓐᑐᕆᐊ, ᑭᓯᐊᓂᓕ 
ᐅᓂᒃᑳᕈᒪᒻᒥᒐᒪ ᐃᑦᒪᓐᑕᓐ ᐅᐃᓗᒃᑯᑦ ᒥᒃᓵᓄᑦ 
ᓵᓚᒃᓴᕈᒫᕐᒪᑕ ᐃᕐᖑᓯᐊᓗᒻᒥᒃ. 
 
>>ᐃᓪᓚᖅᑐᑦ 
 
ᐱᓇᓱᐊᕈᓰᑦ ᖃᑦᑎᑲᓪᓚᐅᓕᖅᑐᑦ 
ᐃᖃᓗᒃᑑᑦᑎᐊᕐᒨᓚᐅᕐᒥᒐᒪ ᑕᐃᑲᓂ 
ᐊᕐᕌᒍᑕᒫᖅᓯᐅᒻᒥ ᐱᓐᖑᐊᓚᐅᕐᒥᒐᑦᑕ ᐴᑯᖅᑐᑎᑦ. 
ᑕᐃᒪ ᑮᓇᐅᔭᓕᕆᔨᐅᓪᓗᖓ ᑕᐱᕆᔭᐅᒍᒪᓚᐅᕋᒪ 
ᑕᐃᒃᑯᐊ ᐱᓐᖑᐊᕈᓘᔭᖅᑐᑕ ᐊᒪᐅᖅᑕᐅᓗᑕ 
ᐅᓪᓚᐅᑎᓪᓗᑕ ᓯᕗᒧᑦ ᐅᑎᒧᑦ 
ᐊᒫᖅᑕᐅᒋᐊᖃᓕᕆᓪᓗᖓ. 
 
ᑕᐃᓐᓇ ᐅᕕᒃᑲᖅ ᑲᑲᒋᐊᖃᓚᐅᖅᑕᕋ ᐅᑎᒧᓪᓗ 
ᑲᑲᒃᑐᓂᖓ. ᐅᖁᒪᐃᑦᑐᕈᓘᒐᒪ  

ᐹᓪᓚᑦᑐᕈᓘᓚᐅᖅᑐᖅ ᑎᑭᓕᕋᓗᐊᖅᑐᑕ ᑭᓯᐊᓂ 
ᐃᒋᒻᒪᖓ ᑎᑭᐅᑎᔪᓐᓇᖅᓯᓚᐅᖅᑐᖓ. 
ᓇᓪᓚᖓᔪᐊᓘᒐᒪ ᐱᖏᒋᔭᐅᓚᐅᕋᓗᐊᖅᑐᖓ 
ᑭᓯᐊᓂ ᑕᐃᓐᓇ ᓴᓐᖏᔪᐊᓘᓂᖓᓂᒃ 
ᖃᐅᔨᑎᑦᑎᓚᐅᕐᒪᑦ. ᖁᕕᐊᓱᒃᑐᐃᓐᓇᐅᓚᐅᖅᑐᒍᑦ 
ᑕᐃᑲᓂ ᓂᕆᓐᓇᒥ ᐱᓐᖑᐊᖅᑐᖃᖅᑎᓪᓗᒍ. 
 
ᑯᐊᐳᕇᓴᓄᑦ ᐱᓐᖑᐊᕐᓂᖃᖅᑎᓪᓗᒍ 
ᐃᓚᐅᖃᑕᐅᓚᐅᖅᑐᒍᑦ. 
ᓱᓇᓐᖑᐊᓕᐅᕐᓂᐊᕋᓗᐊᕐᒪᖔᑦᑕ ᓇᓗᔪᐃᓐᓇᐅᒐᑦᑕ 
ᐃᓱᒪᓕᓚᐅᖅᑐᖓ, “ᐃᒫᖃᐃ, ᓄᓇᓯᐅᑎᒐ ᐊᐃᓗᒍ 
Oilers ᓴᐃᒻᒪᖅᑎᑕᖁᑎᒃᑲ ᐋᖅᑭᓱᕐᓗᒋᑦ.” ᑕᐃᒫᒃ 
ᐊᖅᑭᓱᓕᕋᒃᑭᑦ ᓄᓇᓯᐅᕋᔭᓕᓚᐅᖅᑐᒍᑦ. 
 
Toronto Maple Leaf-ᑯᓐᓂᑦ 
ᑕᐱᖃᖅᑐᒐᓴᐅᓚᐅᕐᒪᑕ ᐃᓛᒃ 
ᓴᒃᑯᐃᔭᕆᐊᖃᓚᐅᖅᑐᑦ ᓯᕗᓪᓕᐅᑎᑕᒥᓂᑦ 
ᐅᕕᒃᑲᓂᑦ ᐱᓯᑎᐅᓛᓂᑦ ᑕᐃᒃᑯᓄᓐᖓ 
ᒪᓕᒐᓕᐅᖅᑎᐅᖃᑎᒻᒫ ᑕᐱᖏᓐᓄᑦ Boston 
Bruins-ᑯᓐᓄᑦ. ᐊᔾᔨᓕᐅᖅᑕᐅᖃᑦᑕᓚᐅᖅᑐᒍᑦ ᐃᓛᒃ 
Oilers-ᑯᓐᓂᑦ ᓵᓚᒃᓴᕐᓂᐊᖅᑐᒋᓚᐅᕋᓗᐊᖅᑐᑦ 
ᐊᕐᕌᒍᒥ ᑕᐃᒃᓱᒪᓂ. ᐅᖃᓚᐅᖅᑐᖓ ᐊᕐᕌᒍᑦᑎᓐᓂ 
ᓯᕗᓪᓕᐅᓂᐊᖅᑐᖅ ᐱᖔᕐᓗᒍ ᓵᓚᒃᓴᓛᕋᑦᑕ ᐅᑭᐅᒃ 
ᒪᕐᕉᒃ ᐊᓂᒍᖅᐸᑎᒃ. ᓱᓕ 
ᐃᕐᖑᓯᖅᑖᕐᓂᖅᓴᐅᓚᖓᔪᒍᑦ Toronto Maple 
Leafs-ᑯᓐᓂᑦ, ᑕᐃᒃᑯᐊᓕ ᓵᓚᖃᓚᐅᖅᓯᒪᒻᒪᑕ 
ᐅᐊᑦᑎᐊᕈᑐᕌᖄᓘᓕᖅᑐᖅ 1967-ᒥᐅᖅᑰᖅᑐᖅ, 
ᕼᐄ? 
 
ᐅᖃᖅᑏ, ᑕᐃᒫᒍᓐᖏᑦᑐᖅ ᐃᓕᖅᑯᓯᖃᑲᓪᓚᓚᐅᕋᒪ 
ᐅᐱᕐᖔᒥ ᑲᓐᖑᒋᓇᒍᓗ ᖃᕿᐊᓕᕈᓐᓇᖅᑐᖓ 
Montreal Canadiens-ᑯᓐᓂᑦ 
ᐃᑲᔪᖅᑐᐃᖃᑕᐅᓚᐅᕋᒪ ᓲᖃᐃᒻᒪ 
ᑲᓇᑕᒥᐅᑕᐅᒻᒪᑕ. ᐅᑎᖁᔭᖅᔪᐊᕌᓗᒋᒐᑦᑎᒍ 
ᐃᕐᖑᓯᐊᓗᒃ ᑲᓇᑕᒧᑦ ᐅᑭᐅᒃ 17-ᖑᖅᑰᖅᑐᑦ 18-
ᓗᑭᐊ ᐃᕐᖑᓯᖅᑖᓚᐅᖅᓯᒪᒐᑦᑕ Montreal-ᑯᑦ 
ᓵᓚᖃᕐᒪᑕ. 
 
ᐅᖃᖅᑏ, ᐅᐱᕐᖔᖑᐃᓐᓇᕈᒥᓇᐅᕙᒻᒪᑦ Oilers 
ᓯᕗᓪᓕᖅᐹᒥᒃ ᐅᕕᒃᑲᒥᒃ ᐱᒃᑲᐅᓛᒥᒃ 
ᓂᕈᐊᕐᓂᐊᖅᑰᖅᑐᑦ ᐊᕐᕌᒍᑦᑎᓐᓂ. ᐊᓯᒃᓴᓕᐅᒐᓗᐊᖅ  

ᐃᑲᔪᕐᓂᐊᖅᑐᓂᑦ ᐃᕐᖑᓯᐊᓗᒃ ᐅᑎᖁᓪᓗᒍ 
ᑲᓇᑕᒧᑦ ᐊᒻᒪ ᓇᓗᕋᓂ Toronto-ᑯᑦ 
ᓵᓚᒃᓴᖅᔫᒥᒍᒫᕐᒥᔪᐅᑦ. ᖁᔭᓐᓇᒦᒃ ᐅᖃᖅᑏ.  
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᒥᔅ ᐅᒡᔪᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 256 - 3(2): 

ᖁᔭᓕᓂᖅ ᑭᒃᑯᓕᒫᓂᑦ 
ᐱᓇᓱᐊᕈᓯᖃᑦᑎᐊᕐᓂᖓᓂᒃ 
ᓯᕗᓪᓕᖅᐹᖓᓂᒃ ᒪᓕᒐᓕᐅᖅᑎᐅᓂᕐᒥᓄᑦ 
(ᐅᒡᔪᖅ) 

ᒥᔅ ᐅᒡᔪᖅ: ᖁᔭᓐᓇᖅᑯᑎᑦ ᐅᖃᖅᑎᑦᑎᔩ. 
ᕼᐋᑭᕐᓂᐅᑉ ᒥᔅᓵᓄᑦ 
ᐅᖄᓪᓚᓐᓂᐊᖏᑦᑑᒐᓗᐊᖅᑐᖓ 
ᒪᓕᒐᓕᐅᖅᑎᐅᖃᑎᒃᑲᑐᑦ. 
 
ᑭᓯᐊᓂᓕ ᖁᔭᓕᔪᒪᓪᓗᖓ ᑐᓐᖓᓱᑦᑎᑕᐅᑦᑎᐊᕋᒪ 
ᑕᒫᓂ. ᐅᓪᓗᒥᓗ ᑕᓪᓕᕐᒥᑦᑎᐊᓚᐅᕐᒪᑕ 
ᓄᖅᑲᖓᑦᑎᐊᕐᓂᐊᓕᕋᑦᑕ ᖁᔭᓕᔪᖓ. 
ᑐᓐᖓᓱᑦᑎᑕᐅᓪᓚᕋᒪ ᖁᔭᓕᕗᖓ ᐃᑲᔪᖅᑕᐅᒐᒪᓗ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
  
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 
ᐊᐅᐸᓗᒃᑕᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 257 - 3(2): 

ᑕᐱᖃᖅᑐᖅ ᐃᑦᒪᓐᑕᓐ ᕼᐋᑭᖅᑎᓂᑦ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, 
ᖁᔭᓐᓇᒦᕈᒪᖕᒥᔭᒃᑲ ᐅᓪᓗᑐᐃᓐᓇᐅᓂᖓᓄᑦ. ᐄ, 
ᐊᔾᔨᒌᖏᓐᓇᑦᑕᐃᓛᒃ ᑭᓯᐊᓂ ᐃᒫᒃ 
ᐃᓪᓚᕈᓐᓇᖅᐸᒻᒥᒐᑦᑕ. ᑭᓯᐊᓂᑦᑕᐅᖅ ᐊᑕᐅᑦᑎᒃᑯᑦ 
ᐅᑉᐱᕆᔭᖃᐃᓐᓇᕋᒪ ᐃᓅᓯᖃᑦᑎᐊᕐᓂᖅ ᐱᐅᒻᒪᑦ 
ᐱᔨᑦᑎᕋᑦᑎᐊᓂᕐᒧᑦ. 

ᐅᕙᖓᑦᑕᐅᖅ ᐃᑲᔪᖅᑐᖅᐸᕋ ᒥᔅᑕ ᐲᑕᓴ Oilers-
ᓄᑦ ᐃᑲᔪᖅᑐᐃᓂᖓ. 
ᓯᕗᒧᐊᕐᓂᖃᑦᑎᐊᕐᓂᐊᖅᑰᖅᑐᑦ ᐊᕐᕌᒍᓂᐊᖅᑐᓂ 
ᖃᐃᔪᓂ. 
 
ᑕᒪᒃᑯᐊ ᐃᓱᒪᒋᓪᓗᒋᑦ ᐊᔾᔨᒋᖏᒻᒪᒍᐃᓛᒃ 
ᓯᕗᓂᑦᑎᓐᓂ. ᓯᕗᓪᓕᐅᓂᐊᖅᑰᖅᑐᖅ Taylor Hall 
ᐅᕝᕙᓘᓐᓃᑦ Tyler Sequin. ᐅᑯᐊᖑᒌᕐᒪᑕ 
Jordan Eberle, Magnus Paajarvi-Svensson, 
Cogliano, Gagner, Hemsky ᐊᒻᒪ Horcoff. 
ᑖᒃᑯᐊ ᕼᐊᑭᖅᑎᒐᓚᐃᑦ ᑕᐃᒪᓕᖃᐃ 
ᓄᓇᕗᒻᒥᐅᖃᐃ ᐱᑖᕆᔪᓐᓇᓛᓕᕋᓗᐊᖅᑲᕗᑦ 
OIlers-ᓄᑦ Jordan Tootoo… 
 
>>ᐸᑦᑕᑐᖅᑐᑦ 
 
… ᓂᕆᐅᑉᐳᖓ Oilers ᑕᐃᒪᐃᓕᖓᓂᐊᖅᑐᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ, 
ᒪᓕᒐᓕᐅᖅᑏᑦ ᐅᖃᐅᓯᖏᑦ, 4 ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑎᓄᑦ, ᓗᐃ ᑕᐹᕐᔪᒃ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ 

 
ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 361 - 

3(2): ᖃᓄᐃᓕᖓᓂᖓ ᓄᑖᖅ ᐸᐃᕈᕕᒃᓴᖅ 
ᐃᒡᓗᓕᒑᖅᔪᒻᒧᑦ (ᑕᐹᕐᔪᒃ) 

 
ᐊᖓᔪᖅᑳᖅ ᓗᐃ ᑕᐹᕐᔪᒃ: ᖁᔭᓐᓇᒦᒃ 
ᐅᖃᖅᑎᑦᑎᔩ. ᐅᓇ ᐊᐱᖅᑯᑕᐅᓚᐅᖅᑐᖅ ᒥᔅᑕ 
ᓂᖏᐅᓐᖓᑦ ᑖᓐᓇ ᓇᓄᓕᖕᒧᑦ ᒪᓕᒐᓕᐅᖅᑎᐅᔪᖅ, 
ᓇᐃᓴᐅᑎᓕᒃ 361-3(2) ᔫᓐ 2, 2010-ᖑᑎᓪᓗᒍ 
ᑖᒃᑯᐊ ᑲᑎᒪᓂᐅᓚᐅᖅᑐᑦ ᑕᐅᕙᓂ ᓚᐸᑐᐊᒥ. 
 
ᐱᔾᔪᑎᒋᓪᓗᒍ ᐊᐱᖅᑯᑎᒋᓚᐅᕐᒪᐅᒃ ᑖᒃᑯᐊ 
ᐃᓕᓐᓂᐊᕆᐅᖅᓴᖅᐸᓪᓕᐊᓕᓵᖅᑐᑦ 
ᑲᑎᒪᓂᖃᓚᐅᖅᓯᒪᖕᒪᑕᐃᓛᒃ ᓚᐸᑐᐊᒥ ᐊᒻᒪᓗ 
ᑕᒪᓐᓇ ᐊᐅᓚᑕᐅᓚᐅᕐᒪᑦ ᐃᓄᐃᑦ ᑕᐱᕇᑦ ᑲᓇᑕᒥ. 
ᑕᒪᒃᑯᐊ ᐃᓕᓐᓂᐊᕆᐅᖅᓴᕐᕕᖕᒦᑉᐸᒃᑐᑦ ᓲᕐᓗ ᒫᓐᓇ 
ᐱᔭᕆᐊᖠᓕᕆᔨᖃᕐᒪᑕ ᑲᑎᒪᔨᕋᓛᖑᓪᓗᑎᒃ ᐊᒻᒪᓗ 
ᑖᓐᓇ ᑲᓇᑕᒥ ᐋᓐᓂᐊᖃᖅᑕᐃᓕᑎᑦᑎᔨᒃᑯᑦ 
ᐃᓚᒋᔭᐅᓪᓗᑎᒃ. ᐃᓕᓐᓂᐊᖅᑐᓕᕆᔨᒃᑯᑦ ᑖᒃᑯᓄᖓ 
ᑎᑎᖅᑲᑎᒍᑦ ᖃᐃᖁᔭᐅᓯᒪᔾᔪᑎᒥᒃ ᐱᑕᖃᓚᐅᖏᒻᒪᑦ  

ᐊᒻᒪᓗ ᑕᕝᕙᓂ ᐃᓚᐅᕝᕕᒋᓚᐅᖏᓐᓇᑦᑎᒍᑦ ᑖᓐᓇ 
ᐊᐱᖅᑯᑕᐅᓚᐅᖅᑐᖅ. 
 
ᑭᓯᐊᓂᓕ ᑐᓴᖅᑎᑦᑎᔾᔪᑎᒋᔭᕋ ᑖᒃᑯᓂᖓ ITK-ᑯᑦ 
ᑐᓴᕈᑎᖏᓐᓂᓐᖔᖅᓯᒪᔪᒥᒃ. ᑖᒃᑯᐊ ᐊᕕᒃᑐᖅᓯᒪᔫᔪᑦ 
ᐱᖓᓱᓂᒃ ᐃᓛᒃ ᓲᕐᓗ ᓄᓇᖃᖅᑖᖅᓯᒪᔪᓄᑦ ᐃᓛᒃ 
ᐱᕚᓪᓕᕈᑎᒃᓴᓄᑦ Aboriginal Human Resource 
Development Agreement, ᐊᖏᕈᑎᖃᖅᓯᒪᖕᒪᑕ 
ᑲᑭᕙᒃᑯᓪᓗ, Kivallik Partners ᐊᒻᒪᓗ Kitikmeot 
Economic Devleopment Commission. ᑖᒃᑯᐊ 
ᑎᓕᔭᐅᓯᒪᓚᐅᕐᒪᑕ ᓇᓗᓇᐃᖅᓯᖁᔭᐅᓪᓗᑎᒃ ᑭᒃᑯᑦ 
ᑲᑎᒪᔭᖅᑐᖅᑐᒃᓴᐅᖕᒪᖔᑕ. 
 
ᑕᐃᑲᓂ ᐅᖃᐅᓯᐅᓚᐅᖅᑐᒥ ᐊᐱᖅᑯᑕᐅᓚᐅᖅᑐᒥ 
ᑖᒃᑯᐊᓕ ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒪ 
ᖁᕕᐊᓱᒻᒪᕆᒃᑲᔭᖅᐳᑦ ᖃᐃᖅᑯᔭᐅᔪᕕᓂᐅᓐᓂᖅᐸᑕ 
ᑕᐃᒪᓐᓇᐃᖅᑐᓕᕆᔪᖃᕐᓂᐊᖅᑎᓪᓗᒍ 
ᑕᒪᑐᒥᖓᑦᑕᐅᖅ ᐱᓕᕆᖃᑦᑕᕐᒪᑕ ᓄᓇᕗᒻᒥ. 
 
ᑖᓐᓇ ᑕᕝᕙ ᐊᐱᖅᑯᑕᐅᓚᐅᖅᑐᒥᒃ ᑭᐅᔾᔪᑎᒋᔭᕋ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ, (ᑐᓵᔨᒃᑯᑦ) ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑎᓄᑦ. 5. ᐃᓕᓴᕆᔭᐅᓂᖏᑦ 
ᒪᓕᒐᓕᐅᕐᕕᓕᐊᖅᓯᒪᔪᑦ. 6. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐃᖃᓗᐃᑦ ᐱᖓᖕᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 381 - 3(2): ᕿᑭᖅᑖᓘᑉ ᐃᒪᖓᓂ 

ᓇᓐᓄᒃᑕᐅᔪᓐᓇᖅᑐᑦ (ᐅᑲᓕᖅ) 
 
ᐅᑲᓕᖅ: ᐄ ᑖᓐᓇ, ᐊᕙᑎᓕᕆᔨᒃᑯᑦ ᒥᓂᔅᑑᔪᖅ, 
ᑎᕖᒃᑯᑦ ᑕᑯᒃᓴᐅᑎᒐᓱᐃᓐᓇᕐᓂᐊᕋᒃᑯᑦ 
ᐊᐱᖅᓱᕈᒪᔭᕋ ᑕᑯᒥᓇᕐᓂᖓᓂ.  
 
>>ᐃᓪᓚᖅᑐᑦ 

ᑕᐃᒪ ᐊᐱᕆᔪᒪᓕᕐᒥᔭᕋ, ᑕᐃᔅᓱᒪᓂ ᑲᑎᒪᑎᓪᓗᒋᑦ 
ᑭᖑᓪᓕᖅᐹᒥ ᓇᓗᓇᐃᖅᓯᓚᐅᖅᓯᒪᒻᒪᑦ ᑖᒃᑯᐊ 
ᓇᓄᐃᑦ ᕿᑭᖅᑕᓘᑉ ᑕᒫᓂ ᓵᖓᓂ ᑕᑉᐹᓂ ᐃᕝᕕᑦ 
ᑭᒡᒐᖅᑐᖅᑕᖏᓐᓂᑦ ᐱᓗᐊᖅᑐᒥ 
ᒥᑭᒃᓕᒋᐊᖅᑕᐅᖃᑦᑕᕐᓂᕋᖅᑐᒋᑦ ᐊᕐᕌᒍ ᒪᓕᒃᓗᒋᑦ 
ᖃᐃᕙᓪᓕᐊᔪᓂ ᑖᒃᑯᐊ ᐃᓱᒫᓗᒋᔭᐅᓂᖏᑦ 
ᑕᑯᓐᓈᖅᑐᒋᑦ. 
 
ᐊᒻᒪᓗ ᖃᐅᔨᒪᒐᑦᑕ ᑖᒃᑯᐊ ᒐᕙᒪᑐᖃᒃᑯᑦ 
ᓄᖅᑲᑎᑦᑎᓚᐅᖅᓯᒪᖕᒪᑕ ᑕᒪᒃᑯᓂᖓ 
ᑮᓇᐅᔭᓕᐅᕋᓱᒃᐸᒃᑐᐃᑦ ᓇᓄᕐᓄᑦ ᑕᒫᓂ ᐱᓗᐊᖅᑐ. 
ᑕᐃᒫᒃ ᑖᒃᑯᐊ ᖃᓄᐃᓕᐅᖅᐸᓪᓕᐊᓯᒪᓕᕐᒪᖔᑕ 
ᓱᓕ ᑕᒪᓐᓇ ᓄᖅᑲᖓᕙᖃᐃ ᒐᕙᒪᑐᖃᒃᑯᓐᓄᑦ 
ᓄᖅᑲᖓᑎᑕᐅᕙ? ᖃᓄᐃᓕᐅᖅᐸᓪᓕᐊᓯᒪᖕᒪᖔᑦ 
ᑖᓐᓇ ᒥᓂᔅᑕ ᖃᐅᔨᔪᒪᒐᓗᐊᖅᑐᖓ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ 
ᐊᕙᑎᓕᕆᔨᒃᑯᓐᓄᑦ, ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ ᐅᖃᖅᑏ, ᖁᔭᓐᓇᒦᕈᒪᔭᕋ ᐊᐱᖅᓱᕐᓂᕐᒧᑦ 
ᑖᔅᓱᒥᖓ. ᐅᖃᖃᑖᕐᖓᓂᓛᒃ ᑕᐃᒪᓐᖓᓂᒃ 
ᐃᓱᒪᓕᐅᕈᑕᐅᓕᕐᒪᑦ ᑎᑎᕋᓚᐅᖅᓯᒪᔪᖓ 
ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ ᐳᕆᓐᑎᓯᒧᑦ 
ᖃᓄᐃᓘᕐᓂᕆᔭᑦᑎᓐᓂᑦ ᐊᔪᕐᓇᖏᑉᐸᑦ ᑖᓐᓇ 
ᖁᔭᓈᖅᑕᐅᖁᓪᓗᒍ. 
 
ᐊᒻᒪᓗ ᑕᒪᔅᓱᒧᖓ ᑕᐅᕗᖓ ᑕᕆᐅᑉ ᐊᑭᐊᓂ 
ᓄᖅᑲᖓᑎᑦᑎᓂᕐᒧᑦ ᑭᐅᔭᐅᓯᒪᓕᖅᑐᖓ ᒥᔅᑕ 
ᐳᕆᓐᑎᓯᒧᑦ. ᒫᓐᓇᐅᔪᕉᖅ ᑕᐃᒪᐃᔾᔮᓐᖏᑦᑑᒐᓗᐊᑦ 
ᑭᓯᐊᓂᓕ ᑖᒃᑯᐊ ᑲᒪᒋᔭᐅᓂᖏᓐᓄᑦ ᓇᓅᔪᑦ 
ᐊᖏᖃᑎᖃᖅᓯᒪᒐᑦᑕ ᐊᑯᑭᑦᑐᓄᑦ 
ᕿᑭᖅᑖᓗᒻᒥᐅᑕᓂᓪᓗ ᕿᒥᕐᕈᔭᐅᒃᑲᓐᓂᕈᒫᕐᒪᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐃᒪᐃᑦᑑᔮᖅᑐᖅ ᓄᓇᕗᒻᒥᐅᑦ 

ᐃᑉᐱᒋᔭᐅᓐᖏᑦᑑᔮᖅᑐᐃᑦ ᑖᒃᑯᐊ 
ᖃᑦᑏᓐᓇᕈᕆᐊᖅᑕᐅᓪᓗᑎᑦ. 
ᑮᓇᐅᔭᓕᐅᕈᑎᖃᓐᖏᑦᑐᑦ ᑕᐃᒃᑯᓇᓐᖓᑦ ᑰᑕᐅᔪᓂᑦ 
ᐊᒥᐊᒃᑯᖏᓐᓂᒃ. 
 
ᒥᓂᔅᑕ ᐊᖏᕈᓐᓇᖅᑳ ᐊᔪᐃᓐᓈᖁᓪᓗᒍ 
ᒐᕙᒪᑐᖃᒃᑯᓐᓂᑦ ᓄᖅᑲᖓᑎᑦᑎᒍᓐᓃᖁᓪᓗᒋᑦ 
ᐊᐅᓪᓚᖅᑎᑕᐅᒋᐊᖃᓐᖏᓐᓂᖏᓐᓂᑦ ᓇᓄᒥᓂᕐᓂᑦ 
ᕿᑭᖅᑖᓘᑉ ᐃᒪᖓᓐᓃᖔᖅᑐᓂᑦ? ᑕᐃᒃᑯᐊ 
ᓯᓚᖅᔪᐊᕐᒥᐅᑦ ᓄᖅᑲᑎᑦᑎᓚᐅᓐᖏᒻᒪᑕ, 
ᐊᖏᓚᐅᓐᖏᒻᒪᑕ.  
 
ᒥᓂᔅᑕ ᑕᒪᑐᒥᓐᖓ ᑲᔪᓯᑎᑦᑎᔪᓐᓇᖅᐹ ᑕᐃᒃᑯ 
ᑕᐃᒃᑯᐊ ᓄᓇᖁᑎᓐᓃᑦᑐᑦ ᐃᒫᒃ 
ᐃᖅᑲᓇᐃᔮᒃᓴᖅᑕᖃᓐᖏᑦᑐᒦᑦᑎᓪᓗᒋᑦ 
ᑮᓇᐅᔭᐅᓕᐅᕈᑎᖃᕈᓐᓇᕐᓂᐊᕐᖓᑕ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃᑲᓐᓂᕈᒪᔭᕋ 
ᐃᓱᒫᓗᒍᑎᒋᔭᖓᓄᑦ ᑖᔅᓱᒧᖓ. ᐄ, ᑖᓐᓇ 
ᐊᖏᖅᓯᒪᓂᐊᖅᑕᕋ. 
 
ᑕᒪᒃᑯᐊ ᑲᒪᓂᕐᒧᑦ ᐃᓕᖅᑯᓯᕆᕙᑦᑕᕗᑦ ᐊᒻᒪᓗ 
ᐅᖃᖃᑎᖃᕐᓂᕐᒧᑦ ᐋᖅᑭᒃᓯᒪᔪᑦ. ᑕᒪᒃᑯᐊᓗ 
ᓄᑖᖑᔪᑦ ᑐᓴᕋᒃᓴᐅᔪᐃᑦ ᓴᖅᑭᕋᐃᑉᐸᑕ ᑕᐃᒃᑯᐊ 
ᑐᓴᖅᑎᖃᑦᑕᕐᓂᐊᖅᑕᕋ ᒥᓂᔅᑕ ᐳᕆᓐᑎᔅ 
ᐱᒻᒪᕆᐊᓘᒻᒪᑕ ᐊᑐᓪᓚᕆᒻᒪᑕ ᑕᒪᒃᑯᓄᖓ 
ᓄᓇᑦᑎᓐᓄᑦ ᖃᐅᔨᔭᐅᕙᓪᓕᐊᑎᓪᓗᒋᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᒥᓂᔅᑕ 
ᖃᐃᖁᔨᓯᒪᕚ ᒐᕙᒪᑐᖃᒃᑯᓐᓄᑦ ᒥᓂᔅᑕᒥᒃ  

ᑕᑯᔭᖅᑐᕐᓗᓂ ᓇᒻᒥᓂᖅ ᖃᓄᖅ 
ᐊᒃᓱᕈᖅᑎᒋᕙᒻᒪᖔᑕ ᑮᓇᐅᔭᓕᐅᕋᓱᐊᖅᑐᑎᒃ 
ᓄᓇᓕᓐᓂ? ᐃᒫᒃ ᓇᑭᑦ ᑮᓇᐅᔾᔭᓴᕕᖃᓐᖏᓯᐊᕐᖓᑕ 
ᑕᑯᑦᑎᐊᒻᒪᕆᑉᐸᒍᖅᑲᐃ ᑖᓐᓇ ᐃᓱᒪᒥᓂᒃ 
ᓴᖑᑎᑦᑎᑐᐃᓐᓇᕆᐊᖃᖅᑐᖅ 
ᓂᐅᕕᖃᑦᑕᕈᒪᒍᓐᓃᓂᕐᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐅᑲᓕᖅ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᐄ, ᐱᓕᕆᓂᐊᖅᑐᒍᑦ 
ᐱᔪᓐᓇᑕᑦᑎᒍᑦ, ᕿᒥᕐᕈᓂᐊᖅᑐᒍᓗ ᕿᓂᖁᓗᒍ. ᐄ, 
ᑖᓐᓇ ᐱᐅᔪᒻᒪᕆᐅᔪᖅ ᖃᐃᖁᔪᓐᓇᖅᐸᓪᓚᐃᔭᕗᑦ 
ᒥᓂᔅᑕ ᑖᒃᑯᓄᖓ ᓄᓇᓕᐅᔪᓄᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᖁᔭᓐᓇᒦᒃ ᒥᔅᑕ ᐅᑲᓕᖅ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 382 - 3(2): ᐃᓱᒪᒃᑯᑦ 

ᐊᑲᕐᕆᓐᖏᔾᔪᑕᐅᔪᑦ ᐊᓄᓪᓚᒃᓰᕕᓐᓂ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᐱᖅᑯᑎᒋᔪᒪᔭᕋ ᒪᓕᒐᓕᕆᔨᒃᑯᓐᓄᑦ. 
 
ᑕᐃᒪ ᑎᑎᕋᓚᐅᖅᓯᒪᔭᕐᓄᑦ ᒐᕙᒪᒃᑯᑦ ᐅᖃᖅᓯᒪᒻᒪᑕ 
ᑕᐃᒃᑯᐊ ᐃᓐᓇᐃᑦ ᐅᑎᖅᑕᖃᑦᑕᕐᖓᑕ ᐊᖑᑎᐅᔪᑦ 
72-ᐳᓴᖏᑦ. 
 
ᒪᓕᒐᓕᕆᔨᒃᑯᑦ ᑖᒃᑯᐊ ᐸᕐᓇᒍᑎᖏᓐᓂ 2010-13 
ᐊᑯᓐᓂᖓᓂ ᐅᖃᖅᓯᒪᒻᒪᑦ, “ᑕᒪᓐᓇ ᐃᓱᒪᖓᒍᑦ  

ᐊᑲᕐᕆᖏᓐᓂᒃ ᐱᔾᔪᑎᒻᒪᕆᐅᒻᒪᑦ 
ᐱᕋᔭᒃᑲᓐᓂᖅᐸᒃᑐᓄᑦ.” ᐸᕐᓇᐅᑎᖓᑦᑕᐅᖅ 
ᐅᖃᕐᒥᒻᒪᑦ, “ᓄᑖᖑᔪᑦ ᐃᓱᒪᓕᕆᓂᕐᒧᑦ ᖃᐅᔨᓴᕐᓃᑦ 
ᐊᑐᓕᖅᑎᑕᐅᓯᒪᒻᒪᑕ ᑕᐃᑲᓂ ᐊᓄᓪᓚᒃᓰᕕᒻᒥ. 
ᑕᒪᒃᑯᐊᓗ ᑲᒪᒋᔭᐅᕙᑉᐳᑦ ᐱᓕᕆᔨᒧᑦ 
ᑎᓕᐅᖅᑕᐅᓂᖃᖅᑐᓂ ᓂᐊᖁᓕᕆᔨᒧᑦ.” 
 
ᑖᒃᑯᓄᖓᓗ ᖃᐅᔨᓴᖅᑕᐅᕙᒃᑐᓂᑦ ᒥᓂᔅᑕᐅᔪᖅ 
ᓇᓗᓇᐃᖅᓯᔪᓐᓇᖅᑳ ᖃᓄᖅ 
ᐊᑲᐅᓯᒋᐊᖅᑎᑕᐅᔪᓐᓇᕐᒪᖔᑕ ᑕᒪᒃᑯᐊ? 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 
ᒪᓕᒐᓕᕆᔨᒃᑯᓐᓄᑦ ᒥᓂᔅᑕ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᖅᑐᒍᓗ ᐃᐊᓕᐊᑦ ᐊᐱᕆᒻᒪᑦ. 
ᑕᒪᒃᑯᐊ ᐃᓗᓕᑯᓗᖏᑦ 
ᖃᐅᔨᒪᓗᐊᕌᓗᖃᑦᑕᖏᓐᓇᒃᑭᑦ. 
 
ᑭᓯᐊᓂ ᐅᖃᐅᑎᒍᓐᓇᖅᑕᕋ ᑕᒪᒃᑯᐊ 
ᐱᓕᕆᐊᖃᑉᐸᑦᑐᑕᓗ ᐃᓛᒃ 
ᐃᑲᔪᖅᑕᐅᔾᔪᑎᔅᓴᐅᒐᔭᖅᑐᓂᒃ ᐱᑎᑦᑎᒐᓱᐊᖅᐸᑦᑐᑕ. 
ᓇᓗᓇᐃᖅᓯᒪᓪᓚᕆᑦᑐᓂᒃ ᐱᔪᒪᑉᐸᑦ ᑖᒃᑯᓄᖓ 
ᐃᑲᔪᖅᑕᐅᕕᒻᒦᑦᑐᓄᑦ ᐃᓱᒪᖓᒍᑦ ᐊᑲᕐᕆᖏᑦᑐᓄᑦ. 
ᐅᕙᓐᓄᑦ ᖃᐃᑦᑎᔪᓐᓇᖅᑐᖅ, ᐊᐱᕆᔪᓐᓇᖅᑐᖅ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑐᒍᓗ. ᐄ, ᑐᑭᓯᒋᐊᒃᑲᓐᓂᕈᒪᔪᖓ 
ᐱᓕᕆᐊᕐᖑᔪᓂᒃ. 
 
ᑕᐃᒪᓕ ᐃᓱᒫᓘᑎᒋᒐᒃᑯ 72-ᐳᓴᓐ 
ᐅᑎᖅᑕᖃᑦᑕᖅᑲᑕ ᐊᒻᒪᓗ ᐃᑲᔪᕈᑎᔅᓴᐅᔪᓂᒃ  

ᐱᑕᖃᕋᓗᐊᖅᑎᓪᓗᒍ ᖃᓄᕐᓕᑭᐊᖓᐃ ᑕᐃᒃᑯᐊ 
ᖃᐅᔨᓴᕈᑕᐅᒍᓐᓇᖅᑲ. ᒥᓂᔅᑕᐅᔪᖅ ᐅᖃᕈᓐᓇᖅᑲ 
ᖃᖓ ᑕᐃᒪᐃᒃᑲᔭᕐᒪᖔᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ, ᖁᔭᓐᓇᒦᖅᑐᒍ ᒥᔅᑕ ᐃᐊᓕᐊᑦ. ᐄ, 
ᐃᒪᐃᓕᓂᐊᕐᓚᕆᓐᓂᕋᓪᓗᖓ 
ᐅᖃᕈᓐᓇᖏᒃᑲᓗᐊᖅᑐᖓ ᑭᓯᐊᓂ 
ᑐᓴᖅᑎᑐᓐᓇᖅᑕᕋ ᑕᒪᒃᑯᓂᖓ ᐃᑲᔪᕈᑕᐅᕙᑦᑐᓂᒃ, 
ᐅᖃᖅᑏ. 
 
ᑕᐃᒃᑯᐊ ᐊᓄᓪᓚᓯᖅᑕᐅᕙᑦᑐᑦ ᖃᐅᔨᓴᖅᑕᐅᕙᒻᒪᑕ 
ᑲᒪᔨᒋᓂᐊᖅᑕᖓᓄᑦ, ᖃᓄᐃᑐᓂᓪᓗ 
ᐃᑲᔪᖅᑕᐅᔾᔪᑎᔅᓴᓂᒃ ᐱᔭᕆᐊᖃᕐᓂᐊᕐᒪᖔᑕ. ᑕᒫᓂ 
ᓄᓇᕗᑦᒦᒃᑲᓗᐊᖅᑲᑦ, ᓄᓇᑦᓯᐊᕐᒥ ᐅᕝᕙᓘᓐᓃᑦ 
ᐋᑦᑎᕆᐅᒥ. 
 
ᑕᐃᒃᑯᐊ ᐃᖅᑲᓇᐃᔭᖅᑎᖁᑎᒋᔭᒃᑲ ᑕᒪᒃᑯᓂᖓ 
ᐊᑐᐃᓐᓇᖃᖃᑦᑕᖁᒍᓐᓇᑕᒃᑲ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᑐᒍᓗ ᒥᓂᔅᑕᐅᔪᖅ ᑭᐅᒻᒪᑦ. ᑕᕝᕙᓂ 
ᐸᕐᓇᒍᑕᐅᔪᓂ ᑖᓐᓇ ᐃᓱᒪᒧᑦ ᐊᑲᕐᕆᖏᓐᓂᐅᔪᖅ, 
ᐊᑲᕐᕆᖃᑦᑕᖏᒻᒪᑕ ᑕᐃᒃᑯᐊ ᐱᕋᔭᑉᐸᑦᑐᑦ ᑕᒪᓐᓇ 
ᐃᓛᒃ ᑲᒪᒋᔭᐅᖃᑦᑕᐳᖅᑲᐃ ᑕᒪᒃᑯᐊ ᑕᑉᐱᑲᓂ 
ᐊᖏᔪᖅᑳᕆᔭᐅᔪᓄᓪᓗ, ᑲᒪᔨᐅᔪᓄᑦ 
ᐃᑲᔪᖅᑕᐅᕕᒻᒥ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ.  
 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ, ᖁᔭᓐᓇᒦᖅᑐᒍᓗ ᐊᐱᖅᓱᕐᖓᑦ 
ᑕᒪᒃᑯᓄᖓ ᐃᓱᒪᖓᒍᑦ ᐊᑲᕐᕆᖏᑦᑐᓄᑦ 
ᖃᐅᔨᓴᖅᑕᐅᔭᕆᐊᖃᒻᒪᑕ ᐊᒻᒪᓗ ᑕᐃᒃᑯᓄᖓ 
ᐃᓕᓐᓂᐊᖅᓯᒪᑦᑎᐊᖅᑐᓄᑦ ᖃᐅᔨᒪᔪᓄᑦ 
ᖃᐅᔨᓴᖅᑕᐅᒋᐊᖃᑉᐸᑦᑐᑎᒃ ᑕᒪᒃᑯᐊᓗ ᐃᓚᖏᓪᓗ 
ᐃᒫᒃ ᓇᔾᔨᐊᖑᑎᓪᓗᒋᑦ ᐃᒥᐊᓗᖃᑦᑕᓂᖅᑲᑕ 
ᐃᑦᑕᑦᑕᐅᓯᒪᔪᑦ ᑕᒪᒃᑯᐊᖑᓪᓗᑎᒃ ᐊᔾᔨᒋᖏᑕᖓᓂᒃ 
ᐊᑭᑐᔫᓪᓗᓂᓗ. 
 
ᒪᓕᒐᓕᐅᖅᑎᐅᑎᓪᓗᖓ ᐊᐃᑉᐹᓂ 
ᒪᓕᒐᓕᐅᖅᑎᒃᑯᓐᓂ ᐊᐱᖅᓱᓚᐅᖅᓯᒪᒻᒥᒐᒪ 
ᖃᐅᔨᓴᖅᑕᐅᖃᑦᑕᕐᓂᖏᓐᓄᑦ ᑕᒪᒃᑯᐊ ᐃᒫᒃ 
ᐅᑎᖅᑕᓚᕿᔾᔪᑎᖃᖃᑦᑕᕐᖓᑕ ᐊᓄᓪᓚᒃᓰᕕᒻᒧᑦ. 
ᓲᕐᓗ ᐃᓛᒃᑯᐊᔾᔪᑯᓗᒃ 
ᖃᐅᔨᓴᖅᑕᐅᑦᑎᐊᕐᕆᐊᖃᖃᑦᑕᕐᖓᑕ ᐃᓱᒪᖓᒍᑦ 
ᐊᑲᕐᕋᖏᑦᑐᑦ ᖃᐅᔨᓇᓱᖃᑦᑕᖅᓯᒪᒻᒥᒐᒃᑯᑦ. 
 
ᑕᐃᒃᑯᐊ ᓇᔾᔨᐊᖑᓪᓗᑎᒃ ᐃᑦᑕᖅᑕᐅᓯᒪᔪᑦ 
ᐃᒥᐊᓗᒻᒥᒃ ᖃᓄᖅ ᓄᓇᓕᓐᓂ 
ᐃᓅᖃᑎᒋᔭᐅᒻᒪᖔᑕ, ᐃᑉᐱᒋᔭᐅᒻᒪᖔᑕᓗ. ᖃᓄᖅ 
ᐃᖅᑲᑦᑐᐃᕕᒃᑰᕋᐃᒻᒪᑕ ᑕᐃᒪ 
ᖃᓪᓗᓈᓃᓐᖔᖅᓯᒪᔪᒥᒃ ᑎᑭᓯᒪᔪᖃᓚᐅᖅᓯᒪᒻᒥᒻᒪᑦ 
ᐃᓱᒪᓕᕆᓂᕐᒧᑦ. ᐃᒪᐃᖏᓐᓇᖏᑦᑑᒐᓗᐊᑦ 
ᐃᑦᑕᑦᑕᐅᓯᒪᓂᑯᒧᑦ ᓇᔾᔨᐊᖑᓪᓗᑎᒃ. 
 
ᑭᓯᐊᓂ ᑕᐃᒃᑯᐊ ᐅᑎᖅᑕᖃᑦᑕᖅᑐᑦ 
ᑎᒍᔭᐅᓕᖅᑭᖃᑦᑕᖅᑐᑦ ᐊᓂᒐᓗᐊᕋᐃᒐᒥᒃ 
ᐅᑎᒃᑲᓂᖅᑐᑎᒃ ᑕᖅᑮᑦ ᐊᓂᒍᖅᑎᓪᓗᒋᑦ. ᐃᓚᖏᑦ 
ᕿᓚᒥᑯᓗᒃ ᐊᓃᑲᐃᓐᓇᒐᓛᑉᐸᑦᑐᑦ 
ᕿᒥᕐᕈᖃᑦᑕᕆᐊᖃᑦᑐᒍᑦ ᓱᒻᒪᑦ ᑕᐃᒪᐃᖃᑦᑕᕐᒪᖔᑕ 
ᑕᐃᒃᑯᐊ ᐃᖅᑲᓇᐃᔭᖅᑎᖁᑎᒃᑲ ᑕᒪᒃᓱᒧᖓ 
ᐱᓕᕆᔪᑦ ᑭᐅᔭᐅᔪᓐᓇᖅᓯᔪᒫᖅᑐᔅᓴᐅᒐᓗᐊᖅᑯᒍᑦ 
ᑕᒪᒃᓱᒧᖓ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᑭᖑᓪᓕᖅᐹᖅ ᐱᖓᔪᐊᓂᓗ ᐊᐱᖅᑯᑦ, ᒥᔅᑕ 
ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᐄ, ᑖᓐᓇ ᐅᖃᐅᓯᕆᓪᓗᒍ 
ᓄᑖᖑᔪᓃᒃ ᐅᐸᓗᖓᐃᔭᕈᑎᓂᒃ ᐱᑕᖃᖅᑳᖅ ᐃᕝᕕᑦ 
ᐱᓕᕆᕕᒋᔭᖓᓂ ᑖᒃᑯᓄᖓ 
ᐃᑲᔪᖅᐹᓪᓕᕈᑕᐅᓂᐊᖅᑐᓂᒃ?  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᕿᒥᕐᕈᓂᕋᖅᑲᐅᔪᖓ ᓈᓴᐅᑎᓄᑦ. ᑕᒪᒃᑯᐊ 
ᖃᐅᔨᓴᕆᐊᖃᕐᖓᑕ ᑭᓪᓕᓯᓂᐊᕆᐊᖃᕋᔭᕐᖓᑕ. 
ᑕᒪᒃᑯᐊ ᔫᑳᓐᒥᓗ ᑕᐃᒃᑯᐊ ᓯᕗᓪᓕᖅᐸᐅᓇᓱᒻᒥᔪᑦ 
ᐆᒃᑑᑎᖃᖅᑐᑎᑦ ᑕᐃᒃᑯᐊᓗ ᐅᖃᖃᑎᒋᕙᑦᑐᑎᒍ 
ᐃᖅᑲᓇᐃᔭᖅᑏᑦ. 
 
ᐃᓚᖏᓪᓗ ᓯᓚᑦᑐᖅᔪᐊᒦᖔᖅᓯᒪᔪᑦ ᑕᒪᒃᑯᓄᖓ 
ᐃᖅᑲᖅᑐᐃᔨᓂᑦ ᑭᒡᒐᑐᖅᑎᐅᔪᓂᑦ. ᒪᕐᕈᐊᑎᖅᑐᖓ 
ᐅᖃᖃᑎᖃᖅᓯᒪᒻᒥᒐᒪ ᑕᐃᔅᓱᒥᖓ ᐅᕙᓐᓂ 
ᐅᖃᖅᓯᒪᒻᒪᑦ ᑐᑭᓯᑎᑦᑎᑲᓐᓂᕆᐊᖅᓯᒪᒻᒪᑦ 
ᑕᐃᒪᐃᑦᑐᑦ ᖃᓄᐃᖃᑦᑕᕐᓂᖏᓐᓄᑦ. 
 
ᑖᒃᑯᐊ ᐃᖅᑲᓇᐃᔭᖅᑎᒃᑲ ᕿᒥᕐᕈᓇᒋᐊᖁᓯᒪᔭᒃᑲ 
ᑕᒪᒃᑯᓄᖓ ᐅᖃᖃᑎᖃᖃᑦᑕᕐᓗᑎᑦ ᐊᓯᖏᓐᓂ. 
ᑕᒪᓐᓇ ᒪᓕᒐᓕᕆᔨᑐᐃᓐᓇᐅᖏᑦᑐᓂᑦ ᑕᒪᓐᓇ 
ᕿᒥᕐᕈᔭᐅᒋᐊᖃᕐᖓᑦ ᐃᓕᓐᓂᐊᖅᑐᓕᕆᔨᒃᑯᓐᓂ 
ᐊᓯᖏᓂᓪᓗ ᐱᓕᕆᕕᓂᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ. 
 
ᒫᓐᓇᒫᐸᓗᒃᑯᖅᑲᐃ ᑐᓴᖅᑎᑦᑐᒪᒍᒪᓛᕋᓗᐊᖅᑲᒃᑲ 
ᒪᓕᒐᓕᐅᖅᑎᐅᖃᑎᒃᑲ ᐅᐸᓗᖓᐃᔭᕈᑎᐅᒐᔭᖅᑐᓂᑦ 
ᑕᒪᒃᑯᓄᖓ ᑐᕌᖓᔪᓂᑦ ᑎᒍᔭᐅᔭᕆᐊᖃᖅᐸᑦᑐᓂᑦ. 
 

ᐅᖃᖅᑎ (ᑐᓵᔨᑎᖑᑦ): ᖁᔭᓐᓇᒦᒃ, ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑎᑦ. ᓇᓄᓕᒻᒧᑦ ᒪᓕᒐᓕᐅᖅᑎ, 
ᒥᔅᑕ ᓂᖏᐅᖓᓐ. ᒪᒥᐊᓇᖅ. ᒥᔅᑕ ᓂᓐᖓᖅ.  
 
>>ᐃᓪᓚᖅᑐᑦ 
 
ᐊᐱᖅᑯᑦ 383 - 3(2): ᒪᓕᒃᑏᑦ ᐋᓐᓂᐊᕕᒻᒧᑦ 

ᐊᐅᓪᓚᖅᑎᑕᐅᔪᓄᑦ (ᓂᓐᖓᖅ) 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᔭᕋ, 
ᐊᐱᖅᑯᑎᒐ ᑐᕌᑦᑎᑦᑐᒪᔭᕋ 
ᐋᓐᓂᐊᖅᑕᐃᓕᕆᔨᒃᑯᓐᓄᑦ ᒥᓂᔅᑕᒧᑦ.  
ᐊᐱᕆᓂᐊᓵᕐᓗᒍ ᐅᖃᐅᑎᔪᒪᔭᕋ ᒥᓂᔅᑕᑦᑎᐊᕙᒃ, 
ᐃᓛᓐᓂ ᒪᓐᑐᕆᐊᒨᖃᑦᑕᖅᑰᕐᒪᑦ, ᒪᓐᑐᕆᐊᒨᕌᖓᒥ 
2011-ᖑᓂᐊᓵᖅᑎᓪᓗᒍ ᒫᓐᑐᕆᐊ ᕼᐋᑭᖅᑎᑦᑎᖏ 
ᐋᓐᓂᐊᑕᐃᓕᑦᑎᐊᕋᓱᓐᓂᐊᖅᐸᖏᑦ ᓵᓚᔅᓴᓛᕐᒪᑕ 
2011-ᒥ.  
 
ᐅᖃᖅᑏ, ᐅᓇ ᐊᐱᖅᑯᑎᒋᔪᒪᔭᕋ, ᑕᐃᓐᓇ 
ᐋᓐᓂᐊᕐᕕᓕᐊᖃᑦᑕᖅᑐᑦ ᒥᔅᓵᓄᑦ ᐊᑯᓕᐅ ᐃᓗᐊᓂ 
ᓱᓕ ᐅᖃᐅᑎᔭᐅᖃᑦᑕᕋᒪ ᐃᓚᖏᓐᖒᖅ 
ᐋᓐᓂᐊᕕᓕᐊᖅᑐᑦ ᐱᖃᑎᖃᕐᓂᐊᕐᓂᕋᖅᑕᐅᖢᑎᑦ 
ᐋᓐᓂᐊᕕᒻᒨᖓᐅᓗᑎᑦ ᐃᑲᔪᖅᑕᐅᓗᑎᑦ 
ᐋᓐᓂᐊᕐᕕᓕᐊᕐᓂᐊᓕᕌᖓᑕᒎᖅ 
ᐊᔪᕐᓇᕐᓂᕋᖅᑕᐅᓕᓲᖑᒻᒪᑦ. ᐊᐱᕆᔭᐅᓚᐅᕋᒪ 
ᐊᐱᕆᔪᒪᔭᕋ, ᑭᓇ ᑕᒪᑐᒧᖓ ᐋᓐᓂᐊᕐᕕᓕᐊᖅᑐᓄᑦ 
ᑕᓯᐅᖅᑎᖃᕐᓂᐊᖅᑐᓄᑦ ᐃᑲᔪᖅᑎᖃᕐᓂᐊᖅᑐᓄᑦ 
ᐃᓱᒪᑕᐅᓪᓚᑦᑖᖅᐸ? 
 
ᐅᕝᕙᓘᕝᕙ ᓇᔭᓐᖑᐊᑦ ᓄᓇᓕᓐᓂ ᐅᕝᕙᓘᕝᕙ 
ᑕᒫᓂ ᐊᖏᓂᖅᓴᓂ ᐃᒻᒪᖃ Regional Centres 
ᐅᕝᕙᓘᕝᕙ Deputy Minister-ᖓ ᑖᑉᓱᒪ? ᑭᓇ 
ᐃᓱᒪᑕᐅᓪᓚᑖᖅᐸ ᑕᒪᑐᒧᖓ? ᐃᑯᖓ ᐅᖃᓗᓪᓗᑎᑦ 
ᐃᑯᖓ ᑐᓴᕆᐊᕐᓗᑎᑦ, 
ᑕᐃᒪᓐᓇᐃᓕᐅᖅᑕᐅᖃᑦᑕᕐᒪᑕᒎᖅ. ᑭᓇᓕᑭᐊᖅ 
ᑕᒪᑐᒧᖓ ᐃᓱᒪᑕᐅᓚᑦᑖᕋᓗᐊᖅᐳᖅ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓂᓐᖓᖅ.  

ᒥᓂᔅᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ, ᒥᔅᑕ 
ᑕᒑᖅ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑕᐃᒃᑯᐊ ᓯᕗᓪᓕᕐᒥ ᐅᖃᐅᓯᕆᖅᑲᐅᔭᕗᑦ 
ᒪᓐᑐᕆᐊᒃᑯᓐᓂ ᐃᑲᔪᖅᑎᐅᖏᒃᑲᓗᐊᖅᑐᖓ ᑭᓯᐊᓂ 
ᕼᐋᑭᖅᑎᖏᑦ ᑭᓯᐊᓂ ᐅᖃᕈᓐᓇᖅᑐᖓ 
ᐃᑲᔪᕆᐊᖅᓯᒪᔮᓗᒐ ᑭᐅᓕᒍᕆᒥᐅᑕ ᑕᐃᓐᓇ 
ᓈᓴᐅᑎᖃᖅᑐᖅ 13-ᓂᑦ ᐊᒥᓲᓂᖅᐹᓂᐅᖅᑰᖅᑐᑦ 
ᐃᓯᖅᑎᑦᑎᓂᕋᖅᑕᐅᖃᑦᑕᓚᐅᖅᖢᓂ. ᑕᐃᓐᓇ 
ᑭᐊᓪᒍᕆᒦᖔᕐᓂᑯᒪᑦ ᑕᐃᒃᑯᐊ ᐃᑲᔪᖅ team-
ᕌᓗᒋᒐᒃᑭᑦ. ᐃᑲᔪᕆᐊᓛᖅᐳᑏᓚᓚᐅᓐᖏᑕᕋᓗᐊᕗᑦ 
ᑭᓯᐊᓂ ᐊᒥᓲᓂᖅᐹᓂᑦ ᐃᓯᖅᑎᑦᑎᓚᐅᕐᒪᑦ. ᑖᓐᓇ 
ᐃᑲᔫᑎᒋᓯᒪᔭᕗᑦ.  
 
ᐅᓇ, ᐅᖃᖅᑏ, ᑖᓐᓇᐃᓚ 
ᑐᑭᓯᑎᑦᑎᑲᓐᓂᓚᑦᑖᕆᐊᖃᕋᑦᑕ ᑖᔅᓱᒧᖓ 
Information ᐊᐱᖅᑯᑎᒋᔭᕕᑦ ᒥᔅᓵᓄᑦ ᓄᓇᓕᓐᓂ 
ᐱᓗᐊᖅᑐᒥ ᒥᑭᓂᖅᓴᐅᔪᓂᑦ 
ᐊᒥᒐᕐᓂᖅᓴᐅᖃᑦᑕᕐᒪᑕ ᑕᐃᒃᑯᐊ ᖃᓄᖅ 
ᑐᑭᖃᕐᒪᖔᖅ ᑖᓐᓇ ᐃᑲᔫᑕᐅᖃᑦᑕᖅᑐᖅ ᖃᓂᒪᔪᑦ 
ᐊᐅᓪᓚᖅᑐᖃᕆᐊᖃᖅᐸᑦ ᐱᖃᑎᖃᕆᐊᖃᕐᒪᑕᒎᖅ.  
 
ᐅᓇ ᐅᖃᖃᑦᑕᖅᑐᑐᖃᐅᒐᓗᐊᖅᑐᒍᑦ 
ᒪᕐᕈᐃᓕᖓᒻᒪᑕ ᐱᖃᑎᖃᕈᓐᓇᕐᓂᖅ, ᐱᖃᑖ 
Client-ᑐᐃᓐᓇᖅ ᑖᓐᓇ  
ᐊᐅᓪᓚᕐᓂᐊᖅᑐᖅ ᑐᑭᓯᐊᖏᑉᐸᑦ ᖃᓪᓗᓈᑎᑐᑦ 
automatically, ᓲᕐᓗ ᑕᕝᕙᓂ ᐃᑲᔪᖅᑎᖃᕆᐊᓕᒃ 
ᓇᔭᓐᖑᐊᑎᒍᑦ ᑖᓐᓇ ᑕᐃᑲᓂ ᐋᖅᑭᑦᑕᐅᔪᓐᓇᖅᑐᖅ.  
 
ᐱᖃᑖᓕ ᖃᓂᒪᓂᐊᓗᒻᒧᑦ, ᖃᓂᒪᓂᕐᒧᑦ 
ᐱᒡᒐᖅᑐᒻᒪᕆᐅᑉᐸᑦ ᑕᐃᒃᑯᐊ ᓘᑦᑖᑦ ᐃᓱᐊᖅᓴᐃᔩᑦ 
ᐃᓱᒪᓕᐅᕆᐊᖃᖅᑐᑦ ᐅᓇ ᐱᖃᑎᖃᕆᐊᓕᒃ 
escort-ᖃᕆᐊᓕ ᑎᒥᖓ ᓈᒻᒪᖏᑉᐸᑦ. 
 
ᑕᐃᒫ ᐱᓪᓗᒋᑦ ᑖᒃᑯᐊ ᓄᓇᓕᓐᓂᑦ ᑕᐃᑲᓂ 
ᐋᖅᑎᑦᑕᐅᔪᓐᓇᖅᑑᒐᓗᐊᑦ ᐊᒻᒪ ᓲᕐᓗ 
ᑐᑭᓯᔭᐅᑦᑎᐊᖏᑉᐸᑦ ᑕᕝᕗᖓ ᑲᒪᔨᑦᑎᓐᓄᑦ 
ᑕᐃᒃᑯᓄᖓ regional office-ᑯᓐᓂ ᐃᓚᖏᑦ 
ᐱᔪᓐᓇᕐᓃᑦ ᑕᐃᑯᖓ regional director-ᒧᑦ 
ᑎᑭᓯᒪᓪᓗᑎᑦ ᐊᒻᒪ ᓯᕗᓂᐊᓂᑦ ᐱᔭᕆᐊᑐᓗᐊᖅᐸᑦ 
ᖃᖓᑐᐃᓐᓇᕐᓗ deputy minister 
ᐊᐱᕆᔭᐅᒍᓐᓇᖅᑐᓂᐅᖃᑦᑕᖅᑐᖅ. ᑭᓯᐊᓂ ᒪᓕᒐᐃᑦ  

ᑕᐅᕙᓂ ᐃᖏᕋᔫᓪᓗᐊᖅᑐᑦ ᐊᕕᑦᑐᖅᓯᒪᔪᑦ 
ᒪᓕᒃᑐᒋᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᖁᔭᓐᓇᒦᒃ ᒥᔅᑕ 
ᓂᓐᖓᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᓕᒻᒧᑦ 
ᒪᓕᒐᓕᐅᖅᑎ, ᒥᔅ ᐅᒡᔪᖅ. 
 
ᐊᐱᖅᑯᑦ 384 - 3(2): ᖃᖓᑕᓲᒃᑯᕕᒻᒧᑦ 

ᐱᐅᓯᒋᐊᕈᑕᐅᓯᒪᔪᑦ ᖃᓄᐃᓕᖓᓂᖏᑦ 
ᑕᓗᖅᔪᐊᕐᒥ (ᐅᒡᔪᖅ) 

 
ᒥᔅ ᐅᒡᔪᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐅᖃᖅᑏ, ᐊᐱᕆᔪᒪᔪᖓ ᒥᓂᔅᑕᒧᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕋᔪᓕᕆᔨᒃᑯᓄᓪᓗ. 
 
ᐱᓇᓱᐊᕈᓯᖅ ᐱᒋᐊᓕᖅᑎᓪᓗᒍ ᐅᖃᐅᓯᖃᒪᐅᕋᒪ 
ᖃᖓᑕᓲᒃᑯᕕᐅᔪᒥᑦ ᑕᓗᖅᔪᐊᒥᑦ. ᕿᒥᕐᕈᓪᓗᒋᑦ 
ᐊᕐᕌᒍᓄᑦ ᑕᓪᓕᒪᓄᑦ ᐸᕐᒃᓇᒍᑎᖏᑦ ᐊᑭᑐᔫᑎᓄᑦ, 
ᖃᐅᔨᓯᒪᒐᒪ ᐊᑐᕈᒫᕐᓂᐊᖅᑐᑦ $50,000-ᒥᑦ 2012-
13 ᑖᔅᓱᒧᖓ. ᑭᓯᐊᓂᓕ ᑮᓇᐅᔭᒥᑦ 
ᓇᓗᓇᐃᖅᓯᓯᒪᔪᖃᕐᒥᒐᑎᒃ ᑕᐅᕗᖓ ᐅᖓᑖᓄᑦ. 
 
ᒥᓂᔅᑕᐅᔪᖅ ᐅᖃᕈᓐᓇᖅᑳ ᖃᖓ ᓴᓇᒋᐊᓛᕐᒪᖔᑕ 
ᖃᖓᑕᓲᒃᑯᕕᐅᔪᒥᑦ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᔅ ᐅᒡᔪᖅ. 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕋᔪᓕᕆᔨᒃᑯᓄᓪᓗ 
ᒥᓂᔅᑕ, ᐊᖓᔪᖅᑳᖅ ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒻᒪᑦ. ᐄ, 
ᐸᕐᓇᐃᓯᒪᒐᓗᐊᖅᑐᒍᑦ ᑎᑎᕋᐅᔭᖅᑕᐅᓂᖓᓄᑦ 
ᑕᐃᑲᓂ ᑕᓗᖅᔪᐊᒥᑦ. ᒫᓐᓇᐅᔪᖅ ᑖᓐᓇ 
ᑎᑎᕋᐅᔭᖅᑕᐅᓂᖓ ᐋᖅᑭᑦᑕᐅᓯᒪᖅᐸᑦ. 
ᒥᔅᓴᐅᓴᒋᐊᖃᕋᔭᕐᒥᒐᑦᑕ ᖃᓄᖅ ᐊᑭᖃᕋᔭᕐᒪᖔᑦ  



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᑐᑭᓯᔾᔮᖏᑦᑐᒍᑦ ᑭᓯᐊᓂ ᐸᕐᓇᒍᑕᐅᔪᑦ 
ᐋᖅᑭᒃᓯᒪᓕᖅᑎᓪᓗᒍ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᓯᕗᓪᓕᖅᐹᒥᑦ 
ᐃᓚᒋᐊᕈᑦ. ᒥᔅ ᐅᒡᔪᖅ. 
 
ᒥᔅ ᐅᒡᔪᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᒥᓂᔅᑕᐅᔪᖅ ᓇᓗᓇᐃᖅᓯᒍᓐᓇᖅᑳ ᖃᓄᑎᒋᐸᓗᒃ 
ᐊᑭᖃᕋᔭᕐᒪᖔᖅ ᐊᒻᒪᓗ ᑖᓐᓇ 
ᐃᑲᔪᖅᑕᐅᒍᓐᓇᕋᔭᖅᑲ ᒐᕙᒪᑐᖃᒃᑯᓐᓂᑦ 
ᑮᓇᐅᔭᖅᑖᕆᔭᐅᕙᑦᑐᓂᑦ ᑕᒪᒃᑯᓄᖓ 
ᐱᖁᑎᖅᔪᐊᖑᔪᓄᑦ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᔅ ᐅᒡᔪᖅ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᐄ, ᐱᔪᓐᓇᕋᔭᖅᑐᑦ ᑲᓇᑕᒥ 
ᒐᕙᒪᑐᖃᒃᑯᓐᓂᑦ ᐱᖁᑎᖅᔪᐊᓄᑦ 
ᑮᓇᐅᔭᖃᖅᑎᑦᑎᓂᕆᕙᑦᑕᖏᓐᓂ ᑭᓯᐊᓂ 
ᒫᓐᓇᐅᔪᖅ ᖃᓄᑎᒋᑦ ᐊᑭᖃᕋᔭᕐᒪᖔᖅ 
ᖃᐅᔨᒪᖏᑦᑐᒍᑦ. ᑕᐃᒃᑯᐊ ᑎᑎᕋᐅᔭᖅᑕᐅᓂᖏᑦ 
ᐸᕐᓇᑕᐅᓂᖏᑦ ᐱᔭᕇᖅᑕᐅᖅᑳᓚᐅᖅᑎᓐᓇᒋᑦ. 
ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐊᐃᑉᐸᖓᓂ 
ᐃᓚᒋᐊᕈᑦ. ᒥᔅ ᐅᒡᔪᖅ. 
 
ᒥᔅ ᐅᒡᔪᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᒐᕙᒪᒃᑯᓐᓂᑦ ᐊᕐᕋᒍᓄᑦ ᑕᓪᓕᒪᓄᑦ ᐸᕐᓇᒍᑕᐅᔪᖅ 
ᐅᖃᖅᓯᒪᒻᒥᒻᒪᑦ ᐊᑐᕈᒫᕐᓂᐊᕐᖓ $100,000-ᓂᑦ 
2011-12 ᓄᑖᒧᑦ ᖃᖓᑕᓲᒃᑯᕕᐅᒐᔭᖅᑐᒧᑦ 
ᑕᓗᖅᔪᐊᒥ. ᑖᓐᓇᖃᐃ ᐱᒋᐊᕈᒫᓐᓂᐊᓪᓚᕆᑉᐳᖅ 
ᐱᒋᐊᕐᕕᔅᓴᖓᓄᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᔅ ᐅᒡᔪᖅ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᖅᑐᒍᓗ. ᖃᐅᔨᒪᔭᒃᑯᓪᓕ, 
ᐱᒋᐊᖅᑕᐅᕕᔅᓴᖓ ᓱᕐᕋᔅᓯᒪᖏᑦᑐᖅ. ᓴᓪᓗᓂᕈᒪ 
ᓇᓗᓇᐃᖅᓯᕕᒋᑦᑎᐊᑲᓐᓂᓛᖅᑲᒋᑦ  

ᖃᖓᑕᓲᒃᑯᕕᐅᒐᔭᖅᑐᒥᑦ ᑕᐃᑲᓂ ᑕᓗᖅᔪᐊᒥᑦ. 
ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐱᖓᔪᐊᑦ 
ᑭᖑᓪᓕᐹᕐᓗ  ᐃᓚᒋᐊᕈᑦ. ᒥᔅ ᐅᒡᔪᖅ. 
 
ᒥᔅ ᐅᒡᔪᖅ: ᖁᐊᓇᖅᑯᑎᑦ ᐅᖃᖅᑎᑦᑎᔩ. ᑖᒃᑯᐊ 
ᐊᐱᖅᑯᑎᒃᓴᑐᐊᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ 
ᐊᕐᕚᕐᓗᒃ. 
 
ᐊᐱᖅᑯᑦ 385 - 3(2): ᓇᓄᓕᕆᓂᖅ ᐊᒻᒪ 

ᓇᓐᓄᒃᑕᐅᔪᓐᓇᖅᑐᑦ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᑖᓐᓇ ᐊᐱᖅᓱᐸᑦᑕᕋ ᐊᕙᑎᓕᕆᔨᒃᑯᑦ 
ᒥᓂᔅᑕᖓ ᐊᐱᕆᒃᑲᓐᓂᕈᒪᓕᕐᒥᔭᕋ. 
 
ᐃᓛᒃ ᑐᓴᑦᑎᐊᑲᓐᓂᕈᒪᑐᐃᓐᓇᖅᑐᖓ 
ᒥᑦᑎᒪᑕᓕᒃᒥᐅᑦ ᓱᓕ ᐊᐱᖅᓱᕐᒪᑕ ᐆᒥᖓ. ᑕᐃᓐᓇ 
ᐅᖃᐅᓯᕆᓚᐅᖅᑕᖓ ᒥᓂᔅᑕ ᑖᓐᓇᒎᖅ 
ᑐᓴᕋᓱᒃᓯᒪᒻᒪᕆᓕᕋᒥ ᐃᓄᓐᓂᒃ ᐱᓗᐊᖅᑐᒥᒃ 
ᑕᑉᐹᓂ Baffin Bay-ᒥ ᓄᓇᖃᑦᑐᓂᒃ. 
 
ᑐᓴᕋᓱᒻᒪᕆᓕᕋᒥ ᒐᕙᒪᒃᑯᑦ ᑐᕌᒐᕆᓇᓱᒃᑕᖓ 
ᒧᒥᑦᑎᓚᐅᕐᒪᒍ. ᓱᕐᓗ ᐅᑉᐱᕈᓱᓕᖅᑐᒡᒎᖅ ᓇᓄᐃᑦ 
ᐊᒥᓲᓂᖏᑦ ᓈᒻᒪᒻᒪᑕ, ᓄᖑᓕᒑᖏᒻᒪᑕ. ᐃᓄᐃᒡᒎᖅ 
ᖃᐅᔨᒪᔭᑐᖃᖏᑦ ᐊᒻᒪᓗ ᐊᓯᖏᑦ ᖃᐅᔨᓴᖅᑏᑦ 
ᒪᓕᒃᖢᒋᑦ. 
 
ᑭᓯᐊᓂ ᓱᓕ ᑐᑭᓯᔪᒪᒻᒪᑕ ᓈᒻᒪᑎᓪᓗᒋᑦ ᓲᖅ ᓱᓕ 
ᐸᕐᓇᐃᓐᓇᕋᓱᑉᐸᑦ ᐃᓚᓐᖓᑦᑎᕈᒪᓪᓗᒋᑦ ᖁᓕᓂᒃ 
ᓇᓄᕐᓂᒃ ᐅᑭᐅᓄᑦ ᑎᓴᒪᓄᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ 
ᐊᕙᑎᓕᕆᔨᒃᑯᓐᓄᑦ, Honourable ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᑕᕋ ᐊᐱᕆᒻᒪᑦ 
ᓇᓗᓇᐃᖅᓯᑎᐊᖅᑐᓂᓗ. 
ᓇᓗᓇᐃᖅᓯᕕᒋᑦᑎᐊᕐᕈᒪᒐᒃᑯ, ᐄ, ᑖᓐᓇ ᐃᒫᒃ 
ᐃᓱᒫᓗᒍᑕᐅᓂᕋᕈᓐᓃᖅᑕᕗᑦ COSEWIC SARA-
ᑯᓪᓗ ᓇᓄᐃᑦ ᐊᒥᓱᓂᖏᑦ ᓄᓇᕗᓕᒫᒧᑦ 
ᑐᕌᖓᒻᒪᑦ. ᐄ, ᓇᓄᖃᑦᑎᐊᖅᑐᒍ ᑕᒫᓂ. 
 
ᐊᒻᒪᓗ ᑎᑎᕋᖃᑦᑕᓚᐅᖅᑕᒃᑲ ᐄ, 
ᐊᒃᓱᕈᕈᑎᖃᕋᓗᐊᖅᑐᒍᑦ ᑕᐅᕙᓂ ᑕᒫᓂ 
ᕿᑭᖅᑖᓗᒻᒥ ᐊᒻᒪᓗ ᑕᓯᐅᔭᖅᔪᐊᕐᒥ ᐱᖓᓐᓇᖓᓂ 
ᐊᒻᒪᓗ ᑕᒪᒃᑯᐊ ᑲᑐᔾᔨᖃᑎᕙᒃᑲᑦᑕ ᐊᑯᑭᑦᑐᓂᒃ 
ᑲᒪᒋᑦᓯᐊᕋᓱᐊᕐᓂᕐᒧᑦ ᐸᕐᓇᒃᑐᒍ. 
ᐅᖃᖃᑎᖃᑉᐸᑦᑐᑕᓗ ᑕᐃᒃᑯᐊ ᑲᑎᒪᔨᐅᔪᑦ 
ᒪᕐᕈᐊᑎᖅᑐᑎᒃ ᑲᑎᒪᓯᒪᓕᕇᖅᑐᑦ. 
 
ᖃᐅᔨᒪᑦᑎᐊᖅᑐᓂ.ᓗ ᒫᑦᓯᒥ ᓄᓇᓕᓐᓅᓚᐅᕐᕋᒪ 
ᐱᓕᕆᐊᒃᓴᐅᒍᓐᓇᓂᐊᖅᑐᓂᒃ ᐊᑦᔨᒋᖏᑕᖏᓐᓂᒃ 
ᑕᒪᓐᓇ ᓇᓐᓄᒐᓱᐊᕐᓂᐅᔪᖅ 
ᐆᒪᑎᑕᐅᖏᓐᓇᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ. ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᑐᑭᓯᑦᑎᐊᖏᓐᓇᒃᑯᐃᓛᒃ, 
ᐊᔪᖅᓴᕐᓂᕋᖅᑐᐊᓗᒻᒪᕆᓐᓂᖅ, challenges,  

ᖃᓄᑭᐊᖑᓇ ᐃᓄᒃᑎᑐᑦ ᐅᖃᐅᓯᖅᑕᖃᑦᑎᐊᖏᒻᒪᑦ 
ᑖᒃᓱᒧᖓ.  
 
(ᑐᓵᔨᒃᑯᑦ) ᑕᐃᒪᖃᐃ ᐅᖃᕈᓐᓇᖅᑯᖓ ᒥᓂᔅᑕᐅᔪᖅ 
ᖃᓄᖑᓈ ᑐᑭᓕᓪᓚᕆᐅᒐᓗᐊᖅ ᐊᔪᓐᓇᕈᔪᑦᑐᑦ 
ᐊᒃᓱᕈᓐᓇᐅᑎᒋᔭᖓ ᑕᒫᓂ ᕿᑭᖅᑖᓗᒻᒥ 
ᐊᑯᑭᑦᑐᓪᓗ ᐊᑯᓐᓂᖓᓂ ᐅᕝᕙᓘᓐᓃᑦ 
ᑕᓯᐅᔭᖅᔪᐊᑉ ᐱᖓᓐᓇᖓᓂ. ᐅᓇ 
ᓄᖑᓕᕐᓂᖏᓐᓄᑦ ᐅᖃᐅᓯᓖᒃ? 
ᓇᓗᓇᐃᑦᑎᐊᕐᓚᐅᕐᓕᐅᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓴᔨᒃᑯᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖏᑦᑐᖓ 
ᖃᑦᑏᓐᓇᕈᓕᕐᓂᖏᓐᓄᑦ, ᓄᖑᓕᕐᓂᖏᓐᓄᑦ ᑖᒃᑯᐊ 
ᓇᓄᐃᑦ. 
 
ᐅᖃᕋᓱᒃᑐᖓ ᐃᓱᒫᓗᒍᑎᖃᒻᒪᑕ ᑖᒃᑯᐊ 
ᐊᑦᔨᒌᖏᑦᑐᑦ ᐅᖃᐅᓯᐅᓯᒪᔪᑦ ᓄᓇᕗᑦᒥ 
ᐆᒪᔪᓕᕆᔨᖅᔪᐊᑯᓐᓄᑦ ᑐᓴᖅᑐᑕ ᖃᓪᓗᓈᓂᒃ 
ᖃᐅᔨᓴᖅᑎᓂᒃ ᐊᒻᒪᓗ ᐃᓄᓐᓂᒃ ᑐᓂᔭᐅᓯᒪᔪᓪᓗ 
ᑲᑎᒪᔨᓄᑦ ᐆᒪᔪᓕᕆᔨᖅᔪᐊᒃᑯᓐᓂᑦ. 
ᑲᒪᔾᔪᑎᒋᓇᓱᐊᕐᕋᑦᑎᒍ ᑕᐃᒃᑯᐊ ᐃᓱᒫᓗᒋᔭᐅᔪᑦ 
ᐊᑕᖏᕐᓗᒋᑦ ᐱᓚᐅᕐᓗᒋᑦ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᐊᐃᑉᐸᖓᓂᒃ ᐃᓚᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᐃᒻᒥᓂᒃ ᐅᑭᐅᖅ ᐃᓱᒪᑖᓕᖅᑭᓚᐅᕐᒪᑦ ᐃᓄᑑᓪᓗᓂ 
ᑕᐃᒃᑯᐊ ᐆᒪᔪᓕᕆᔨᖅᔪᐊᒃᑯᑦ ᑲᑎᒪᔨᖏᑦ 
ᐃᓱᒪᓕᐅᓚᐅᖅᑎᓐᓇᒋᑦ ᓱᓕ 
ᕿᒥᕐᕈᓇᕇᓚᐅᖅᑎᓐᓇᒋᑦ ᑖᓐᓇᓕ ᒥᓂᔅᑕᐅᔪᖅ 
ᐃᒻᒥᓂᒃ ᐃᓄᑑᓪᓗᓂ ᐱᒋᐊᓚᕐᒪᑦ. 
ᖃᑦᑏᓐᓇᕈᕆᐊᖁᔭᐅᓪᓗᑎᒃ ᕿᑭᖅᑖᓗᒻᒥ 
ᓇᓄᖏᓐᓂᑦ ᖁᓕᓂᑦ ᐊᕐᕌᒍᓂᑦ 
ᖃᑦᑏᓐᓇᕈᖅᐸᓪᓗᑎᑦ ᐊᕐᕌᒍᓂᒃ ᑎᓴᒪᓂᒃ. 

ᑭᓯᐊᓂᓗ ᒐᕙᒪᒃᑯᓐᓂ ᐃᓱᒪᑖᕈᑕᐅᒃᑲᓐᓂᓛᖅᑐᖅ 
ᐱᓇᓱᐊᕈᓯᐅᓚᐅᖅᑐᒥᖃᐃᓐᓇᐃ ᒫᓐᓇᒫᑯᓗᒃ. 
ᓱᒻᒪᓪᓕᐅᓇ ᑕᐃᓐᓇ ᐃᓱᒪᓕᐅᕈᑎᒋᓚᐅᖅᑕᖓ 
ᑕᐃᒃᑯᐊ ᐊᒥᓲᓂᖏᑦ ᐊᓯᒡᒋᓚᐅᓐᖏᓚᐃᑦ 
ᑐᓴᓚᐅᖅᑳᓐᖏᓐᓂᕐᒥᓂᒃ ᐆᒪᔪᓕᕆᔨᖅᔪᐊᒃᑯᑦ 
ᑲᑎᒪᔨᖏᓐᓂᒃ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓕᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᓇᓗᓕᖅᐸᓪᓚᐃᔪᕈᓇ 
ᒥᓂᔅᑕᐅᓪᓗᖓ ᑕᒪᓐᓇ ᐃᓱᒪᓕᐅᓚᐅᓐᖏᑦᑐᖓ, 
ᑕᐃᒪᐃᖁᔭᐅᓚᐅᖅᑐᖓ ᓄᓇᕗᒻᒥ 
ᐆᒪᔪᓕᕆᔨᖅᔪᐊᒃᑯᑦ ᑲᑎᒪᔨᖏᓐᓄᑦ. 
 
ᑖᓐᓇᓕ ᐃᓱᒪᓕᐅᕈᑎᒋᓚᐅᖅᑕᕋ ᑕᕝᕗᖓ 
ᐃᓕᔭᐅᒋᐊᖃᕐᓂᖏᑦ. ᐃᓱᒫᓗᓐᓇᖅᑐᓄᑦ 
ᐊᔾᔨᒌᓐᖏᑦᑎᐊᒻᒪᕆᒻᒪᒍ ᑖᔅᓱᒪᖓ ᓄᓇᕗᓕᒫᒧᓪᓕ 
ᑐᕌᖓᒻᒪᑦ ᓇᓄᓕᒫᓄᑦ ᑐᕌᖓᓪᓗᑎᒃ. 
ᖃᐅᔨᒪᓕᖅᑐᑕᓗ ᓇᓄᐃᑦ ᑕᒪᒃᑯᐊ 
ᖃᓄᐃᓐᖏᑦᑎᐊᖅᑐᑦ ᐊᒥᒐᓐᖏᑦᑐᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᑭᖑᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᓇᓗᓕᖅᑐᑑᕙᓪᓚᐃᖏᑦᑐᖓ. ᑖᒃᑯᐊ ᐱᖓᓱᑦ 
ᓄᓇᓖᑦ ᓇᓕᖅᓯᒪᕙᓪᓚᐃᒻᒥᔪᐃᑦ ᐱᔾᔪᑎᒋᓪᓗᒍ 
ᐆᒪᔪᓕᕆᔨᖅᔪᐊᒃᑯᑦ ᑲᑎᒪᔨᖏᑦ 
ᖄᑦᑏᓐᓇᕈᕆᐊᖁᔨᓗᑎᑦ ᐅᖃᓚᐅᓐᖏᑦᑐᑦ ᑕᒫᓂ 
ᐊᕐᕌᒍᒥ, ᐅᖃᓚᐅᖅᑐᑦ ᐊᕐᕌᒎᓛᖅᑐᖅ. ᒥᓂᔅᑕ 
ᐃᓄᑑᓪᓗᓂ ᐃᓱᒪᓕᐅᓕᓚᐅᖅᑐᖅ ᑕᕝᕘᓇ 
ᓇᓗᓕᖅᐸᓪᓚᐃᔪᖅ ᒥᓂᔅᑕ. 

ᓇᓗᓇᐃᖅᓯᑦᑎᐊᕈᓐᓇᖅᑳ ᑕᐃᒃᑯᐊ ᐃᕐᓃᓐᓇᖅ 
ᖃᑦᑏᓐᓇᕈᖁᔨᓚᐅᕐᒪᖔᑕ. ᐅᖃᓕᒫᕐᓂᖅᑭᑕᖃᐃ 
ᐊᔾᔨᒋᓐᖏᑕᖏᓐᓂᑦ ᑎᑎᕋᖅᓯᒪᔪᓂᑦ 
ᑐᓴᖅᐸᒃᑕᑎᓐᓂᑦ ᑖᒃᑯᓇᓐᖓᑦ ᓄᓇᕗᒻᒥ 
ᐆᒪᔪᓕᕆᔨᖅᔪᐊᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᓐᓂ ᐃᓱᒪᓕᐅᕈᑕᐅᓚᐅᖅᑐᒥᒃ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. 
ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᕈᒪᔭᕋ 
ᓇᓗᓇᐃᖅᓯᑦᑎᐊᕐᖓᑦ. ᐄ, ᓱᓕᑦᑎᐊᖅᑐᖅ 
ᐆᒪᔪᓕᕆᔨᖅᔪᐊᒃᑯᑦ ᑲᑎᒪᔨᖏᑦ ᑖᔅᓱᒥᖓ 2011-ᒥ 
ᐱᖁᔨᓚᐅᖅᓯᒪᔪᑦ. ᑖᓐᓇ ᐱᒋᐊᖁᓚᐅᕋᒃᑯ ᑕᒫᓂ 
ᐊᕐᕌᒍᒥ ᓄᓇᕗᒻᒥ ᐊᑲᐅᓂᖅᓴᐅᒐᔭᕐᖓᑦ 
ᖃᐅᔨᓴᖅᑕᐅᓴᕋᐃᓐᓂᖅᓴᐅᓗᑎᓪᓗ ᑕᐃᒫᒃ 
ᐱᒐᔭᕐᖓᑕ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ, 
ᖁᔭᓐᓇᒦᒃ ᒥᔅᑕ ᐊᕐᕚᕐᓗᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ, ᒥᔅᑕ ᕋᒻᐴᑦ. 
 
ᐊᐱᖅᑯᑦ 386 - 3(2): ᐱᔨᑦᑎᕋᐅᑎᓪᓗᐊᑕᓂᑦ 

ᐃᓱᒫᓘᑕᐅᔪᑦ ᓴᓂᑭᓗᐊᕐᒥ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑖᓐᓇ 
ᐊᐱᖅᑯᑎᒐ ᑐᕌᖅᑎᑕᕋ ᐱᕙᓪᓕᐊᔪᓕᕆᔨᒃᑯᑦ 
ᒥᓂᔅᑕᖓᓐᓄᑦ, ᐲᑕ ᑕᑉᑑᓇᒧᑦ. 
 
ᐅᖃᖅᑏ, ᐃᒃᐸᒃᓴᖅ ᐅᖃᐅᓯᒃᑯᑦ ᒐᕙᒪᒃᑯᓐᓂᒃ 
ᐅᖃᐅᔾᔨᓚᐅᕋᒪ ᐱᔨᑦᑎᕋᐅᑏᑦ 
ᐊᖁᖅᑐᖅᓯᐅᑎᖃᕆᐊᖃᕐᓂᖅ ᐊᒻᒪᓗ  

ᓇᓗᓇᐃᒃᑯᑕᖃᕆᐊᖃᕐᓂᖅ 
ᓴᖅᑭᑕᐅᑦᑕᐅᑎᒋᒋᐊᖃᕋᓗᐊᕐᒪᑕ. 
 
ᒥᓂᔅᑕ ᐅᓂᒃᑳᕈᓐᓇᖅᑳ ᖃᓄᑎᒋ ᑕᒪᓐᓇ 
ᐊᑐᖅᑕᐅᒋᐊᖃᕐᒪᖔᖅ ᓚᐃᓴᑖᕋᓱᐊᕐᓗᓂ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 
ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕ, ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ ᐊᒻᒪᓗ ᑖᓐᓇ ᖁᔭᓐᓇᒦᖅᑐᒍ 
ᒪᓕᒐᓕᐅᖅᑎ ᐊᐱᕆᒻᒪᑦ. 
 
ᑖᒃᑯᐊ ᑐᒃᓯᕋᖅᑳᕆᐊᓖᑦ ᓚᐃᓴᑖᕈᒪᔪᑦ ᐊᒻᒪᓗ 
ᓇᓗᓇᐃᒃᑯᑕᖅᑖᕈᒪᔪᑦ. ᑖᒃᑯᐊ ᑐᒃᓯᕋᐅᑏᑦ ᑕᒫᓂ 
ᑲᒪᒋᔭᐅᖃᑦᑕᕐᖓᑕ ᐃᖃᓗᓐᓂ ᐃᖏᕐᕋᔪᓕᕆᔨᒃᑯᑦ 
ᓄᓇᓯᐅᑎᓕᕆᔨᖏᓐᓄᑦ. ᑕᐃᑲᓃᓚᐅᖅᓱᑎᑦ 
ᒪᓕᓪᓗᒋᑦ ᑖᒃᑯᐊ ᖃᓄᖅ ᐱᐊᓂᒃᑕᐅᓂᖏᑦ 
ᐃᒻᒪᖄᓘᓐᓃᑦ ᐃᓚᖏᑦ ᓚᐃᓴᑖᕋᓱᐊᖅᑐᑦ 
ᑐᑭᓯᒋᐊᕈᑎᒃᓴᖃᓐᖏᓗᐊᖅᑲᑕ ᐅᑯᐊ 
ᑲᒪᒋᔭᐅᓯᖃᑦᑕᕆᓪᓗᑎᒃ. 
 
ᑖᒃᑯᐊ ᐱᐊᓂᒃᓯᒪᑦᑎᐊᕐᓂᖏᑦ 
ᓇᓗᓇᐃᖅᑕᐅᓚᐅᖅᑎᓪᓗᒋᑦ ᑕᑕᑎᕆᐊᓖᑦ 
ᐊᑐᕚᒧᑦ ᐊᐅᓪᓚᖅᑎᑕᐅᓯᖃᑦᑕᕆᓪᓗᑎᒃ 
ᑲᒪᒋᔭᐅᓂᐊᕐᖓᑕ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᕋᒻᐳᑦ. 
 
ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ ᐊᒻᒪᓗ 
ᖁᔭᓐᓇᒦᕆᕙᕋ ᒥᓂᔅᑕ ᑭᐅᖕᒪᑦ. ᐃᑉᐸᒃᓴᖅ 
ᐅᖃᓚᐅᕋᒪ ᑕᐃᒃᑯᐊ ᓂᕈᐊᖅᑕᐅᓯᒪᕕᒃᑲᓐᓂ 
ᓴᓂᑭᓗᐊᕐᒥ ᖃᑐᓂᖃᓗᒃ ᑕᖅᑭᓄᑦ ᖃᑦᓯᑲᓪᓚᓄᑦ 
ᐅᑕᖅᑭᑕᕐᒪᑕ ᓚᐃᓴᑖᕋᓱᐊᖅᓱᑎᒃ. ᒥᓂᔅᑕ 
ᐅᓂᒃᑳᕈᓐᓇᖅᑳ, ᓱᒻᒪᑦ ᐊᑯᓂᓗᐅᕌᓗᒃ ᑖᒃᑯᐊ  

ᓴᓂᑭᓗᐊᕐᒥᐅᑦ ᐅᑕᖅᑭᖃᑦᑕᕆᐊᖃᕐᒪᖔᑕ 
ᓚᐃᓴᑖᕋᓱᐊᕈᑎᒥᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᕋᒻᐳᑦ, 
ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ ᐊᒻᒪᓗ ᖁᔭᓐᓇᒦᕆᕙᕋ ᐊᐱᕆᔪᖅ. ᐄ, 
ᓇᓗᓇᐃᖅᐳᖓ ᑕᒪᒃᑯᐊ ᐃᓚᖏᑦ ᐊᑯᓂᓗᐊᖅ 
ᑲᒪᒋᔭᐅᖃᑦᑕᕐᒪᑕ. 
 
ᐃᒪᓐᓇ ᐃᓄᖃᕐᓂᖅᓴᐅᒋᐊᖃᕐᒪᑕ ᑖᒃᑯᐊ 15ᓄᑦ 
ᑲᒪᒋᔭᐅᖃᑦᑕᕐᒪᑕ ᓚᐃᓴᑖᕋᓱᐊᕈᑎᐅᔪᑦ. ᓲᕐᓗ 
ᑖᒃᑯᐊ ᑲᑐᔾᔨᖃᑎᒌᑦ ᑕᒫᓂ ᑲᑐᔾᔨᓪᓗᑎᒃ 
ᓄᓇᓕᖕᓄᓪᓗ ᐊᑐᕚᒥᓗ ᕼᐋᒻᓚᒃᑯᓪᓗ ᑖᒃᑯᐊ 
ᐱᓕᕆᖃᑎᒌᑦᑎᐊᕆᐊᖃᕐᒪᑕ ᑕᒪᒃᑯᐊ 
ᐃᖏᕐᕋᑦᓯᐊᖁᓪᓗᒋᑦ. ᑕᒪᓐᓇ 
ᓱᑲᓐᓂᖅᓴᐅᑎᒐᓱᐊᖅᑕᕗᑦ 
ᐊᖅᑭᑦᑎᐊᖅᓯᒪᓂᖅᓴᐅᓗᓂᓗ. 
 
ᐄ, ᓇᓗᓇᐃᖅᑐᖓ ᑕᒪᒃᑯᐊ ᑐᒃᓯᕋᐅᑎᐅᖃᑦᑕᖅᑐᑦ 
ᓚᐃᓴᑖᕋᓱᐊᕈᑏᓪᓗ ᐊᑯᓂᐊᓘᖃᑦᑕᕐᓂᖏᓐᓂᑦ. 
ᑕᐃᒪ ᓂᕆᐅᒍᒪᒐᓗᐊᖅᑐᒍᑦ ᐊᒻᒪᓗ 
ᐱᐅᓯᕚᓪᓕᕋᓱᐊᖅᑐᒋᑦ ᑕᒪᒃᑯᐊ ᐃᓛᒃ 
ᑐᒃᓯᕋᐅᑕᐅᖃᑦᑕᖅᑐᑦ ᓚᐃᓴᑖᕋᓱᐊᕐᓂᕐᒧᑦ ᐊᒻᒪᓗ 
ᐃᓅᑉ ᓇᓗᓇᐃᒃᑯᑕᒃᓴᖏᓐᓄᑦ. ᐄ, ᐊᖏᖅᑕᒋᑦ 
ᐊᖏᖃᑎᒋᔭᒋᑦ, ᓈᒪᓐᖏᓗᐊᖃᑦᑕᕐᓂᖏᓐᓂᑦ 
ᑖᒃᑯᐊ ᐱᔭᐅᒐᓱᐊᖅᑎᓪᓗᒋᑦ. 
 
ᐃᓚᖓᑦᑕᐅᖅ ᑕᐃᒪ ᓯᕗᓕᖅᑎᑦᑕ ᐊᒻᒪ ᒐᕙᒪᒃᑯᑦ 
ᓇᓗᓇᐃᖅᓯᓯᒪᔪᑦ ᑕᒪᒃᑯᐊ ᒐᕙᒪᒃᑯᑦ 
ᑐᓴᐅᒪᑎᑦᓯᔨᖏᑦ ᐃᑲᔫᑎᒻᒪᕆᖕᓂᐊᕐᒪᑕ 
ᓄᓇᓕᓐᓂᑦ ᑕᒪᒃᑯᐊ ᐱᔨᑦᓯᕋᐅᑏᑦ 
ᓴᖅᑭᐅᒪᒋᐊᖃᖅᑎᓪᓗᒋᑦ ᓄᓇᓕᓐᓂᑦ 
ᓴᓚᐃᓴᓐᓯᑐᐃᓐᓇᐅᖏᑦᑐᓄᑦ ᐊᓯᖏᑦᑕᐅᖅ  

ᒐᕙᒪᒃᑯᑦ ᐱᔨᑦᓯᕋᐅᑎᒋᖃᑦᑕᖅᑕᖏᓐᓄᑦ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ, ᐱᖃᑖᓂ 
ᐃᓚᒋᐊᕈᑦ, ᒥᔅᑕ ᕋᒻᐳᑦ. 
 
ᕋᒻᐴᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᑕᒪᓐᓇ 
ᓄᓇᕗᒥᐅᑦ ᑭᖑᕙᖅᑐᒻᒪᕆᐊᓘᓪᓗᑎᒃ  ᓚᐃᓴᖏᑦ 
ᓴᖅᑭᑎᑕᐅᓚᐅᕐᖓᑦ ᑕᕝᕙᓂ ᒫᑦᓯ 15ᒥ , 
ᒪᓕᒐᓕᐅᖅᑎᐅᖃᑎᒐᓄᑦ, ᒥᓂᔅᑕ ᐅᖃᓚᐅᖅᓯᒪᖕᒪᑦ 
ᑕᒪᓐᓇ ᖃᐅᔨᓇᓱᐊᕐᓂᐊᕐᓂᕋᖅᓱᓂᐅᒃ ᖃᓄᖅ 
ᐊᖅᑭᒋᐊᕈᓐᓇᕐᒪᖔᑦ. ᒥᓂᔅᑕ ᖃᓄᑎᒋ 
ᐅᖃᕈᓐᓇᖅᐸ ᑕᒪᓐᓇ ᕿᒥᕐᕈᔭᐅᓂᐊᕐᒪᖔᑦ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᕋᒻᐳᑦ. 
ᒥᓂᔅᑕ ᑕᑉᑑᓇ 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ, 
ᖁᔭᓐᓇᒦᖅᐸᕋ ᐊᐱᕆᔪᖅ. ᑖᒃᑯᐊ 
ᓴᖅᑭᐅᒪᑎᑕᐅᓂᖏᑦ ᐃᑲᔫᑕᐅᔪᑦ ᒪᓕᖃᑦᑕᕐᖓᑕ 
ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᓂᒃ ᐊᑐᕚᒥᓗ 
ᐊᒻᒪᓗ ᐊᓯᖏᓐᓂᑦ ᑲᒪᒋᔭᖃᖅᑐᑎᒃ ᑕᒪᒃᑯᓂᖓ 
ᓚᐃᓴᑖᕋᓱᐊᕈᑎᓂᒃ. 
 
ᑕᐃᒪ ᐅᖃᒃᑲᓐᓂᕆᐊᖃᕋᒪ ᐊᑯᓂᕈᓘᖃᑦᑕᕐᒪᑕ 
ᐃᓚᖏᑦ ᑕᒪᒃᑯᐊ ᐱᐊᓂᒐᓱᐊᖅᑐᒋᑦ. ᑖᒃᑯᐊ 
ᓂᕈᐊᖅᑕᐅᕕᒋᓯᒪᔭᖏᑕᕆᔭᖏᑦ ᑕᒫᓂ 24 
ᑐᒃᓯᕋᐅᑕᐅᓯᒪᖕᒪᑕ ᑕᒡᕙᓐᖓᑦ ᓴᓂᑭᓗᐊᕐᒥᑦ ᑖᒃᑯᐊ 
21-ᖑᔪᑦ ᓇᓗᓇᐃᖅᑕᐅᓯᒪᓕᖅᑐᑦ 
ᕿᒥᕐᕈᔭᐅᓯᒪᓪᓗᑎᒃᓗ. ᕿᒥᕐᕈᔭᐅᓪᓗᑎᒃ 
ᐊᖏᖅᑕᐅᓯᒪᓕᖅᑐᑦ ᐃᒪᓐᓇ ᐊᑐᕚᒥ 
ᐊᒥᓱᕈᖅᑎᑕᐅᓂᐊᖅᑎᓪᓗᑎᒃ. 
 
ᑕᒪᓐᓇ ᐱᐅᓯᕚᓪᓕᖅᐸᓪᓕᐊᔫᒐᓗᐊᖅ ᑭᓯᐊᓂ 
ᐱᐅᓯᕚᓪᓕᒃᑲᓐᓂᕆᐊᖃᖅᑐᖅ ᐱᔭᕆᐊᑐᓯᖃᑦᑕᕐᖓᑦ 
ᐊᒥᓱᓄᑦ ᐃᓄᖕᓄᑦ ᑲᒪᒋᔭᐅᒋᐊᖃᖅᑎᓪᓗᒋᑦ 
ᑕᒪᒃᑯᐊ. ᑕᐃᒪ ᓯᕗᓂᒃᓴᒧᑦ ᑕᒪᒃᑯᐊ ᒐᕙᒪᒃᑯᑦ  

ᑐᓴᐅᒪᑎᑦᓯᔨᒋᓂᐊᖅᑕᖏᑦ 
ᐱᐅᓯᕚᓪᓕᖅᑎᑦᓯᓂᐊᕐᒥᔪᑦ ᑕᒪᑐᒥᖓ.; 
 
ᒪᒥᐊᑉᐳᖓ ᑭᓯᐊᓂ ᑕᒪᓐᓇ 
ᐱᐅᓯᕙᓪᓕᐊᑏᓐᓇᕋᓱᐊᖅᑕᕗᑦ 
ᓚᐃᓴᖃᖅᑎᑦᓯᖃᑦᑕᕐᓂᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᑭᖑᓪᓕᖅᐹᖅ ᐊᒻᒪᓗ ᐃᓚᒋᐊᕈᑦ, ᒥᔅᑕ ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᐸᕋ ᑭᐅᕋᑖᕐᒪᑦ ᒥᓂᔅᑕ. ᑕᐃᒪ ᑭᐅᒐᕕᑦ 
ᐃᒪᐃᓕᕋᑖᕋᕕᑦ 21-ᑖᒃᑯᐊ 
ᐊᖏᖅᑕᐅᓯᒪᓕᕐᓂᖏᓐᓂ ᐋᑐᕚᒧᓪᓗ 
ᐊᐅᓪᓚᖅᑎᑕᐅᓯᒪᓕᕐᓂᖏᓐᓂ. ᖃᓄᑎᒋ 
ᐋᖅᑭᑦᑎᐊᖅᓯᒪᓐᓂᖅᐸᑕ ᓲᕐᓗ 
ᑐᒃᓯᕋᕆᐊᓚᐅᕐᓂᖏᓐᓂ ᐊᒻᒪᓗ ᓚᐃᓴᑖᖅᑎᓯᓂᖅ 
ᑖᒃᑯᐊ ᖃᓄᐃᓐᖏᑎᐊᖅᑲᑕ ᖃᓄᑎᒋ ᑕᒪᓐᓇ 
ᑲᒪᒋᔭᐅᓲᖑᕙ?  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐹᑦ. 
ᒥᓂᔅᑕ ᑕᑉᑑᓇ.. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᒪᒃᑯᐊ ᕿᒥᕐᕈᔭᐅᓂᖏᑦ 
ᓚᐅᓴᑖᕋᓱᐊᕈᑏᑦ ᑕᒫᓂᖃᐃ ᐱᓇᓱᐊᕈᓯᕐᒥ 
ᓯᑕᒪᓂᑦ ᐃᒪᓐᓇ ᐊᑲᐅᓐᖏᓕᐅᕈᑎᖃᓐᖏᓪᓗᒍ 
ᓴᖅᑭᑎᑕᐅᒍᓐᓇᖅᑐᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᓄᓕᒻᒧᑦ, 
ᒥᔅᑕ ᓂᖏᐅᖓᓐ.  

ᐊᐱᖅᑯᑦ 387 - 3(2): ᐊᐅᒻᒧᑦ 

ᐃᕐᕈᖅᑑᑎᖃᕐᓂᖅ ᓄᓇᕗᒻᒥ (ᓂᖏᐅᖓᓐ) 
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᐊᐱᖅᑯᑎᒐ ᑐᕌᖅᑎᑕᕋ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ. ᑕᐃᒃᑯᐊ 
ᐅᖃᐅᓯᖃᓚᐅᖅᑎᓪᓗᒍ ᑖᒃᑯᓂᖓ ᐊᐅᓐᓄᑦ 
ᓴᓗᒻᒪᖅᓴᐃᑎᓂᑦ ᓄᓇᕗᒻᒥ. 
 
ᑭᐅᓪᓗᓂ ᑕᒪᑐᒥᖓ ᐊᐱᕆᔾᔪᑎᒋᓚᐅᖅᑕᕋᓂ ᒫᑦᓯ 
23, 2010. ᒥᓂᔅᑕ ᐅᖃᓚᐅᕐᒪᑦ ᐃᒪᓐᓇᐃᓕᓪᓗᓂ, 
“ᑕᒪᓐᓇ ᐱᕙᓪᓕᐊᑎᓐᓂᓴᐅᒍᒪᔭᕋᓗᐊᕗᑦ 
ᑐᓴᖅᑎᑦᑎᓂᐊᕐᓗᑕ ᔫᓐᒥ ᑲᑎᒪᓕᖅᐸᑕ. ᑖᒃᑯᐊ 
ᒪᓕᒐᓕᐅᖅᑏᑦ ᑐᓴᐅᒪᑎᓐᓂᐊᑲᑕᒃᑲ ᑕᒪᓐᓇ 
ᐱᕙᓪᓕᐊᓂᖓᓂ ᐊᒻᒪᓗ ᖃᓄᐃᑦᑐᓂᑦ 
ᐱᐅᓯᕚᓪᓕᖅ ᓯᕗᒧᐊᒍᑎᖃᕐᒪᖔᑦᑕ” 
 
ᐅᓪᓗᒥᒧᑦ ᐅᖃᖅᑏ, ᖃᐅᔨᒪᒐᒪ ᐅᓪᓗᒥ 
ᑐᓴᖅᑎᑕᐅᓯᒪᓐᖏᑦᑎᐊᕋᒪ 
ᖃᓄᐃᓕᐅᖅᑕᐅᕙᓪᓕᐊᓂᖓᓂ ᑕᒪᑐᒪ. ᔫᓐ 1-
ᖑᑎᓪᓗᒍ ᑕᒪᓐᓇ ᖃᐅᔨᒋᐊᓕᓚᐅᕐᒥᒐᒃᑯ ᒥᓂᔅᑕᒥᑦ. 
ᑭᐅᓪᓗᓂ ᐃᒪᐃᓕᓚᐅᕐᒥᒻᒪᑦ “ᒥᓂᔅᑕᐅᓪᓗᑕ 
ᐃᓛᓐᓂᒃᑯᑦ ᖃᓄᐃᑦᑐᒥᑦ ᓂᓪᓕᕌᖓᑦᑕ 
ᐅᓪᓗᖏᓐᓂ ᐋᖅᑮᓯᖃᑦᑕᖏᓐᓇᑦᑕ ᑕᒪᑐᒪ 
ᐃᓱᓕᑦᑕᕐᕕᖏᓐᓂ ᐅᖃᕋᓱᖃᑦᑕᖏᓐᓇᑦᑕ”.  
 
ᐅᖃᖅᑏ, ᑕᐃᒪ ᐅᓪᓗᖓᓂ ᐋᖅᑭᓯᓚᐅᕐᒪᑦ ᔫᓐ-
ᖑᓕᖅᐸᑦ ᑕᐃᒪ ᒫᓐᓇ ᔫᓐ-ᖑᓕᕋᑦᑕ. ᑖᓐᓇ ᒥᓂᔅᑕ 
ᐅᓂᒃᑳᖅᓯᒪᔪᓂᑦ ᑐᑭᓯᖏᐊᖅᑎᑦᑎᔪᓐᓇᖅᑲ ᑕᒪᓐᓇ 
ᖃᓄᑎᒋᑦ ᖃᓄᐃᓕᐅᖅᓯᒪᓕᕐᒪᖔᕐᒥ ᐊᐅᒻᒧᑦ 
ᓴᓗᒻᒪᖅᓴᐃᑎᓂᑦ ᐱᑕᖃᕋᔭᕐᓂᖓᓂ ᓄᓇᕗᒻᒧᑦ? 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᒥᓂᔅᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᒥᓂᔅᑕ ᑕᒑᖅ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᑭᐅᔪᓐᓇᖅᑕᕋ ᑖᓐᓇ ᐅᖃᐅᓯᕆᔭᒃᑲ Translate-
ᓯᒪᔪᑦ ᖃᐅᔨᒫᖅᖢᒋᑦ ᑭᐅᔾᔪᑎᕕᓂᖏᑦ  

ᐅᖃᓕᒫᖅᑕᖏᑦ ᑕᐃᒪᓐᓇᓪᓚᑦᑖᕆᔫᔮᕆᓐᖏᒃᖢᒋᑦ. 
ᑕᐃᒃᑯᐊ ᐅᖃᓚᐅᖅᑕᒃᑲ I hope to-ᓚᔪᖅ ᑖᓐᓇ 
ᓱᓕᖅᑰᖅᑐᖅ ᑭᓯᐊᓂ Hope, complete 
commitment-ᖑᔾᔭᖏᒻᒪᑦ. Commitment-
ᖃᖅᑐᒍᑦ ᑖᒃᑯᐊ ᐋᖅᑭᐸᓪᓕᐊᑉᐸᑕ 
ᓴᖅᑭᐸᓪᓕᐊᓂᐊᖅᑕᕗᑦ. 
 
ᐊᒻᒪᓗ ᐅᖃᖃᑎᖃᖃᑦᑕᖅᓯᒪᒻᒪᑕ ᑖᓐᓇ 
ᐅᕙᓐᓂᓪᓗ deputy minister-ᒐᓂᓪᓗ 
ᐅᖃᕈᓐᓇᖅᖢᖓ ᑕᐃᒃᑯᐊ ᐅᓂᒃᑳᖅᑲᐅᖏᒻᒪᒋᑦ 
ᐊᑕᐅᓯᐊᖏᒃᖢᓂ ᐅᖃᖃᑎᒋᓯᒪᓪᓗᒋᑦ email-
ᑕᐅᓯᒪᖃᑦᑕᖅᖢᓂᓗ ᑕᒪᑐᒪ ᒥᔅᓵᓄᑦ.  
 
ᑕᐃᒪ ᑖᒃᑯᐊ ᐱᔾᔪᑎᒋᓪᓗᒋᑦ ᑕᒪᓐᓇ 
ᐃᑲᔫᑎᒋᔪᒪᔭᕗᑦ ᑕᐃᒃᑯᓄᖓ ᑎᖑᓪᓗᑦᑐᓄᓪᓗ 
ᐅᕝᕙᓘᓐᓃᑦ ᑕᖅᑐᖏᑦ ᑕᐃᒃᑯᐊ ᖃᓂᒪᓂᕐᒧᑦ 
ᐃᑲᔪᖅᑕᐅᔭᕆᐊᓖᑦ. ᑖᒃᑯᐊ 
ᐃᑲᔪᕆᐊᖃᓪᓚᕆᒃᑲᑦᑎᒍ ᒐᕙᒪᒃᑰᓗᑕ ᐊᒻᒪᓗ 
ᓄᓇᕗᒻᒥ ᐱᑕᖃᓐᖏᑉᐸᑦ ᐊᐅᓪᓚᕐᓗᑎ 
ᑭᓯᐊᓂᒻᒪᕆᐅᓪᓗᑎᑦ.  
 
ᑕᐃᒪ ᑖᒃᑯᐊ ᐱᔾᔪᑎᒋᓪᓗᒋᑦ ᑕᐃᒪ 
ᓴᖅᑭᑦᑏᒋᐊᖃᓛᕋᑦᑕ ᑮᓇᐅᔭᓪᓗ ᐸᕐᓇᔅᓯᒪᔪᑦ 
ᖃᓄᖅ ᐊᑭᑐᑎᒋᔪᒨᕋᑕᖅᐸᑦ ᑕᐃᓐᓇ ᓲᕐᓗ 
ᐃᑉᐸᔅᓵᓂ ᐅᖃᓚᐅᕋᒪ ᑎᒍᓗᒍ ᑕᐃᓐᓇ ᑕᑉᐸᐅᖓ 
ᓅᑐᐃᓐᓇᕐᓂᖅ ᐊᔪᕐᓇᓪᓚᑦᑖᕐᒪᑦ 
ᐃᖅᑲᓇᐃᔭᖅᑎᕗᓪᓗ Train-
ᓯᒪᑦᑎᐊᕆᐊᖃᕋᔭᒃᖢᑎᑦ. 
 
ᑕᒪᒃᑯᐊ ᐋᖅᑭᐸᓪᓕᐊᓂᖓ ᐸᕐᓇᒃᖢᒍ ᑖᓐᓇ 
ᐱᓕᕆᐊᕆᒐᑦᑎᒍ ᑕᐃᒃᑯᐊᓗ Medical Team 
ᐊᒻᒪᓗ ᑖᓐᓇ ᒫᓐᓇ ᐃᑉᐸᔅᓵᓂᐅᖅᑰᖅᑐᖅ 
ᐅᖃᓚᐅᖅᖢᓂ ᑲᑎᔪᒪᒐᓗᐊᕐᖔᖓ ᐊᖏᓚᐅᖅᑕᕋ.  

ᑲᑎᖃᑎᒋᓂᐊᖅᐸᑦᑎᒋᑦ ᑕᒫᓂ 
ᐊᐅᓪᓚᓚᐅᓐᖏᓂᑦᑎᓐᓂ ᑕᒪᑐᒪ ᒥᔅᓵᓄᑦ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᑖᒃᑯᐊ ᒫᑦᓯᒥ 
ᑲᑎᒪᑎᓪᓗᑕ ᑎᑎᕋᖅᑕᒥᓃᑦ ᐅᖃᐅᓯᒥᓃᑦ 
ᖃᓄᐃᓕᖓᒻᒪᖔᑕ ᑕᑯᓂᐊᑦᑎᐊᓂᐊᖅᐸᕗᑦ ᐊᒻᒪ 
ᑐᓴᖅᑎᑦᑎᓛᖅᐳᒍᑦ ᖃᓄᐃᓕᖓᓪᓚᕆᒻᒪᖔᑕ.  
ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᑕᐸᐃᕆᐊᖃᖏᒃᑲᓗᐊᕋᑦᑕ ᑕᒪᒃᑯᐊ ᒥᓂᔅᑕᐃᑦ 
ᐅᖃᑦᑎᓪᓗᒋᑦ ᓂᕆᐅᓯᖃᑦᑕᕐᖓᑕ ᐃᓄᐃᑦ 
ᐱᓗᐊᖅᑐᒥᒃ ᑕᒪᒃᑯᐊ ᐊᐅᓪᓚᖅᓯᒪᔨᐊᓖᑦ 
ᖃᑕᓐᖑᑎᒥᓂᒃ ᐊᑯᓂᐊᓗᒃ. 
 
ᐃᓕᓴᖅᓯᒐᓗᐊᖅᑐᖓ ᐃᓛᓐᓂᒃᑯᑦ 
ᐊᑯᓂᐅᓂᖅᓴᐅᓱᖑᒻᒪᑕ. ᐃᓱᒪᒻᒥᒐᒪ ᑕᒪᓐᓇ 
ᐱᒻᒪᕆᐅᓂᖓᓂᒃ ᑐᑭᓯᓇᑦᓯᐊᖅᑐᓂ ᑕᐃᒫᒃ 
ᑐᑭᓯᔾᔪᑎᔅᓴᖃᕆᐊᖃᕋᑦᑕ ᑭᖑᕙᓗᐊᖏᓪᓗᒋᓪᓗ. 
ᐊᒻᒪᓗ ᐅᖃᕈᒪᒻᒥᒐᒪ ᒫᑦᓯᒥᓂᒃ ᑕᒫᓂ ᐊᕐᕌᒍᒥ 
ᐅᓪᓗᒥᒧᑦ ᑐᓴᖅᑎᑕᐅᓚᐅᖏᑦᓯᐊᕐᕋᒪ 
ᓱᓇᓂᓪᓘᓐᓃᑦ ᐱᕙᓪᓕᐊᔾᔪᑎᓂᒃ ᑕᐃᒫᒃ 
ᐊᐱᖅᓲᑎᒋᕙᓪᓕᐊᓕᖅᑲᐅᕙᕋ. 
 
ᒥᓂᔅᑕ ᐅᖃᕈᓐᓇᖅᑲ, ᖃᓄᖅ 
ᐱᕕᒃᓴᖃᑦᑎᑕᐅᒻᒪᖔᑦ ᑖᒃᑯᐊ 
ᓴᓗᒻᒪᔅᓴᐃᑎᐅᒐᔭᖅᑐᑦ ᐊᐅᒻᒧᑦ. ᖃᖓ 
ᑲᑎᒪᐅᑎᒋᓕᕆᒍᓐᓇᕋᔭᕐᒪᖔᑦᑎᒍᑦ 
ᐅᖃᐅᓯᕆᒍᓐᓇᓕᕋᔭᕐᒪᖔᑦᑎᒍ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐅᖃᖅᑏ, ᑕᐃᒃᑯᐊ 
ᐅᖃᓕᒫᓐᓂᐊᖅᑕᒃᑲ ᑕᐃᒃᑯᐊ Statements ᑭᓯᐊᓂ 
ᖃᓄᑭᐊᖅ ᑕᐃᒃᑯᐊ Point of Order-
ᑕᖃᖅᑲᐅᖏᑦᖢᓂ ᑖᒃᓱᒪ ᒥᒃᓵᓄᑦ ᑭᓯᐊᓂ ᑕᐃᒃᑯᐊ 
ᑭᐅᔾᔪᑎᒋᓚᐅᖅᑕᒃᑲᓕ ᐃᓄᒃᑎᑐᑦ ᐊᐱᕆᔭᐅᕌᖓᒪ  

ᐃᓄᒻᒧᑦ ᐃᓄᒃᑎᑐᑦ ᑭᐅᔪᒪᖃᑦᑕᕋᒪ 
ᑐᑭᓯᓇᑦᑎᐊᕐᓂᐊᕐᒪ ᑕᐃᒃᑯᐊ ᑐᓵᔪᑦ.  
 
ᑕᒪᒃᑯᐊ ᐃᑲᔫᑎᒋᔭᕆᐊᖃᑦᑕᕗᑦ ᓄᓇᕗᑦᒥ 
ᐋᖅᑭᐸᓪᓕᐊᔪᑦ ᐊᒻᒪᓗ ᐃᓱᐊᖅᓴᐃᔨᑦ. ᑕᒪᒃᑯᐊᓗ 
ᐃᓱᐊᖅᓴᖅᑕᐅᔾᔪᑏᑦ ᐱᑕᖃᖏᑉᐸᑕ ᐊᐅᓚᕐᓗᑎᒃ 
ᑭᓯᐊᓂᐅᖃᑦᑕᕐᒪᑕ ᑖᓐᓇ ᓄᓇᕗᑦ ᐃᓗᐊᓄᑦ 
ᑎᑭᖏᓐᓂᖏᓐᓂ. ᐅᕙᓂ ᑲᑎᒪᕕᐊᓘᑉ ᐃᓗᐊᓂ 
ᐋᖅᑭᓱᓐᖏᓇᑦᑎᒍᑦ. 
 
ᑕᒪᒃᑯᐊ equipment ᐅᕝᕙᓘᓐᓃᑦ facilites 
ᐱᔭᕆᐊᑐᔪᑦ complex-ᖑᓪᓗᑎᒃ technical-
ᖑᓪᓗᑎᒃ ᐃᑲᔪᕈᒪᖏᓂᑦᑎᓐᓅᖏᓪᓚᕆᑦᑐᖅ 
ᐸᕐᓇᑎᓪᓗᑕ ᑖᓐᓇ ᐱᔭᕆᐊᑐᔫᑎᓪᓗᒍ. ᑕᐃᒃᑯᐊ 
medical team ᖃᐅᔨᓴᖅᑕᐅᖏᓐᓇᖅᑐᑦ. ᖃᓄᕐᓗ 
ᐊᑭᑐᑎᒋᓇᔭᕐᒪᖔᑕ, ᖃᖓᓕᒫᖅ ᑕᒪᓐᓇ 
ᐱᓕᕆᐊᕆᓕᕈᑦᑎᒍ ᓇᓃᓐᓂᐊᕐᒪᖔᑕᓗ ᑖᒃᑯᐊ 
ᐃᓱᒪᔅᓴᖅᓯᐅᕈᑎᒋᑦᑎᐊᕆᐊᖃᓪᓚᕆᒻᒪᑕ. ᑕᒪᓐᓇᓗ 
ᑲᔪᓯᓪᓗᓂ ᒫᓐᓇ. 
 
ᐅᕙᓂ ᑲᑎᒪᕝᕕᐅᑉ ᐃᓗᐊᓂ ᑕᐃᒃᑯᐊ 
ᐱᐊᓂᓚᐅᖅᑎᓐᓇᒋᑦ ᐅᖃᕐᓂᖅ ᐊᔪᖅᑐᖓ ᐅᕙᓂ 
ᐱᐊᓂᓛᖅᑰᓚᓂᖅ. ᑭᓯᐊᓂ ᑕᐃᒃᑯᐊ 
ᓴᖅᑭᑕᐅᕙᓪᓕᐊᓕᖅᐸᑕ ᐊᒻᒪᓗ my cabinet 
ᑖᒃᑯᐊ budget-ᖓ ᐊᖏᖅᑕᐅᓯᒪᓕᖅᐸᑕ ᑕᐃᒃᑯᐊ 
ᑖᒃᑯᐊ highly technical-ᖑᒻᒪᑕ 
ᑕᐃᒪᓐᓇᑐᐃᓐᓇᖅ ᑭᐅᑐᐃᓐᓇᕐᓗᒍ ᑕᐅᓄᖓ 
ᐃᓄᐃᑦ ᓄᓇᖓᓄᑦ ᐊᑦᔭᕐᓂᖅ ᐊᔪᕋᑦᑎᒍ. 
ᑕᐃᒪᐃᑉᐸᑦ ᐱᐊᓂᒃᓯᒪᓕᕋᔭᖅᑕᕋᓗᐊᕗᑦ. ᑕᐃᒃᑯᐊ 
ᑭᓯᐊᓂ ᐱᐊᓂᓚᐅᖅᑎᓪᓗᒋᑦ 
ᐅᓂᒃᑳᑦᑎᐊᕐᕈᓐᓇᓂᐊᖅᑐᒍᑦ ᐊᒻᒪᓗ ᓯᕗᓂᒃᑎᓐᓂ 
ᐱᑕᖃᓕᕐᓂᐊᖅᑐᖅ. 
 
ᑕᐃᒃᑯᐊ ᓂᕆᐅᓕᖃᑦᑕᖅᑑᒐᓗᐊᑦ 
ᖃᐅᔨᒪᔭᕗᑦᑕᐅᖅ ᑭᓯᐊᓂ ᐃᒪᓐᓇ ᐅᕙᓂ 
ᐅᓪᓘᓕᖅᑲᑦ ᐱᑕᖃᓕᓛᖅᐴᖓᓚᐅᕐᒪᖔᑦᑕ 
ᐊᐅᓚᔨᓐᖏᓇᑦᑕ ᑭᓯᐊᓂ ᐸᕐᓇᐅᑎᕗᑦ develop-
ᐸᓕᐊᑉᐸᑕ ᐃᓱᒪᑦᑕᖅᑐᒍᑦ ᐅᕙᓂ ᓴᖅᑭᑦᑐᒫᖅᐸᕗᑦ. 
ᑕᐃᒪ I hope-ᓚᔾᔪᑎᒋᓐᓂᖅᐸᕋ ᑕᐃᓐᓇ. 
ᑕᐃᒪᐃᒻᒪᑦ ᐋᖅᑭᐸᓪᓕᐊᓂᖏᑦ ᒪᓕᓪᓗᒋᑦ 
ᓴᖅᑭᐸᓪᓕᐊᓂᐊᖅᑕᕗᑦ ᐊᒻᒪᓗ ᑕᐃᒃᑯᐊ ᑮᓇᐅᔭᑦ  

ᐃᖏᕐᕋᔾᔪᑎᔅᖏᑦ ᐋᖅᑭᒃᓯᒪᓕᖅᐸᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐊᖓᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
ᑕᒪᒃᑯᐊ ᐊᐅᓐᓄᑦ ᓴᓗᒻᒪᔅᓴᐃᑏᑦ ᑕᒪᓐᓇ 
ᐊᑭᑐᔪᒻᒪᕆᐅᒐᔭᕐᒪᑦ ᓄᓇᕗᑦ ᑭᓯᐊᓂ ᑖᒃᑯᐊ 
ᐊᐅᓚᖃᑦᑕᕆᐊᖃᑦᑐᑦ ᐃᖏᕐᕋᔾᔪᑎᖏᑦ 
ᐊᑭᑐᔪᒻᒪᕆᐊᓘᒻᒥᒻᒪᑦ ᐊᒻᒪ ᐅᖓᑖᓅᕈᑏᓐᓇᖅᖢᑎᒃ 
ᐊᕐᕌᒍᑕᒫᑦ. 
 
ᒥᓂᔅᑕ ᓇᓗᓇᐃᖅᓯᒍᓐᓇᖅᐸ ᑖᒃᑯᓂᖓ 
ᐃᖏᕐᕋᔾᔪᑏᑦ ᑲᑎᓪᓗᒋᑦ ᓯᓂᑦᑕᕈᑎᖏᓪᓗ 
ᖃᑦᓯᑐᕋᔭᕐᒪᖔᑕ ᐊᒻᒪᓗ ᑕᒪᒃᑯᐊ 
ᓴᓗᒻᒪᔅᓴᖅᑕᐅᒋᐊᖅᑐᖃᑦᑕᖅᓯᒪᔪᑦ 
ᐊᑭᓕᐅᑎᒋᓯᒪᓕᖅᑕᖏᑦ ᒫᓐᓇ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓂᖏᐊᖓᓐ. 
ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐄ, ᑖᒃᑯᐊ 
ᑕᐃᒪᓐᓇᐃᒐᔭᖅᐸᑦ ᐅᓇ ᐊᑭᑐᓂᖓ ᒪᓕᓪᓗᒍ 
ᐃᒪᓐᓇᐃᓗᐊᕐᓂᖏᑦ ᐃᖏᕐᕋᖃᑦᑕᕈᑦᑕ ᓱᓇᓕᒫᑦ 
ᐃᓚᖏᑦ ᐃᓪᓗᕙᓯᓐᓂᖅᓴᐅᓕᕐᓗᑎᓪᓗ ᐃᓚᖏᑦ 
ᓈᒻᒪᑦᑐᐃᓐᓈᓘᓇᔭᖅᑰᖏᒻᒥᔪᖅ. ᑕᐃᒪᓐᓇᓗ 
ᒐᕙᒪᒃᑯᑦ ᐃᖏᕐᕋᕙᖏᒃᖢᑎᒃ. ᑕᐃᒃᑯᐊ 
ᐅᖃᐅᓯᕆᖅᑲᐅᔭᕗᑦ ᐅᐱᒋᔭᕆᐊᖃᕋᑦᑎᒍ 
ᐃᓕᓯᒪᔪᖅᑕᖃᑦᑎᐊᕋᔭᖅᖢᓂᓗ 
ᐃᓕᓐᓂᐊᖅᓯᒪᓗᑎᒃ ᑕᒪᑐᒥᖓ ᐃᖏᕐᕋᑎᑦᑎᓂᒻᒥᒃ 
ᑕᖅᑐᓪᓗᑦᑐᓄᑦ ᑲᐃᕘᑎᒥᒃ. 
 
ᓲᕐᓗ ᑮᓇᐅᔭᒻᒧᑐᐃᓐᓇᓪᓚᕆᒃ ᑖᓐᓇ 
ᐱᔾᔪᑕᐅᖏᒻᒪᑦ. ᑕᐃᒃᑯᐊ ᐸᐃᑉᐹᖅᑲᑦᑎᐊᕆᐊᖃᒻᒪᑕ 
ᐃᓕᓴᕆᔭᐅᔾᔪᑎᒥᒃ ᐊᒻᒪᓗ ᐅᖃᓚᐅᖅᖢᑕ ᐃᓄᓐᓂᒃ 
ᐃᓕᓐᓂᐊᖅᑎᑦᑎᒋᐊᖃᕋᔭᕆᓪᓗᑕ ᐅᑭᐅᑦ 
ᐊᒥᓱᒐᓚᐅᓂᐊᖅᑐᔅᓴᐅᔪᑦ ᑕᐃᒃᑯᐊ 
ᐃᖏᕐᕋᓯᓐᓂᖅᐸᑕ ᑕᒫᓂ ᐃᓄᐃᑦ ᓄᓇᖓᓐᓂᑦ. 
ᑖᓐᓇ ᑮᓇᐅᔭᒧᑐᐃᓐᓇᐅᓐᓂᖅᐸᑦ ᐊᑭᖓ ᑕᐃᒪᓐᓇ  

ᑭᐅᓂᖅ ᐊᔪᖅᑐᖓ. 
 
ᑕᒡᕙᓂ ᑖᒃᑯᐊᑦᑕᐅᖅ ᐃᖏᕐᕋᔾᔪᑏᓪᓕ 
ᓄᓇᕗᒻᒥᐅᓄᑦ ᐃᑲᔫᑎᒋᔭᕆᐊᖃᕋᑦᑎᒍᑦ 
ᐊᕐᕌᒍᑕᒫᓪᓗ ᐊᒥᒐᖃᑦᑕᖅᖢᑎᒃ ᑕᐃᒃᑯᐊ 
ᐋᓐᓂᐊᕕᒻᒧᑦ ᐊᐅᓪᓚᐅᑎᓄᑦ ᐊᑭᐅᔪᑦ 
ᐊᒥᒐᓐᓂᖏᓐᓄᑦ. ᐊᕐᕌᒍᑕᒫᖅ 
ᐊᐱᕆᒃᑲᓐᓂᕆᐊᖃᖃᑦᑕᖅᑐᒍᑦ ᐅᑯᐊ ᑮᓇᐅᔭᑦ 
ᑐᒃᓯᕋᕈᑎᒋᔭᕗᑦ ᐅᖓᑕᐅᔾᔨᓐᓂᒻᒪᑕ ᐃᖏᕐᕋᔾᔪᑎᓄᑦ 
ᐊᖏᖅᑕᐅᔾᔪᑎᒋᔪᒪᖃᑦᑕᖅᑕᕗᑦ. ᑭᓯᐊᓂ 
ᐋᖅᑭᑉᐸᓪᓕᐊᓂᖏᑦ ᒪᓕᓪᓗᒍ, ᐅᖃᖅᑏ, ᑕᒡᕗᖓ 
ᐅᓂᒃᑳᕆᐊᕈᓐᓇᕈᒫᖅᑐᖓ ᑕᒪᑐᒪ ᒥᒃᓵᓄᑦ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᒥᓂᔅᑕ. ᐱᖓᔪᐊᑦ 
ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑦ, ᒥᔅᑕ 
ᓂᖏᐅᖓᓐ. 
 
ᓂᖏᐅᖓᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᐃᓕᓴᕆᒐᓗᐊᖅᑕᒃᑲ ᑕᒪᒃᑯᐊ ᐊᐅᒻᒧᑦ 
ᓴᓗᒻᒪᖅᓴᐃᔾᔪᑎᑦ ᐊᐅᓚᑦᓯᓂᐊᓪᓗᓂ 
ᐃᖅᑲᓇᐃᔭᖅᑎᓪᓗ ᑲᒪᔨᒻᒪᕇᓪᓗ 
ᐃᓕᓐᓂᐊᖅᑎᑕᐅᒋᐊᖃᓐᓂᖏᑦ. ᒥᓂᔅᑕ 
ᐅᖃᕈᓐᓇᖅᑳ ᖃᓄᐃᑦᑐᓂᒃ 
ᐃᓕᓐᓂᐊᕆᐊᖃᕋᔭᒻᒪᖔᑕ ᑖᒃᑯᐊ 
ᐊᐅᓚᑦᓯᔨᐅᓂᐊᕐᓗᓂ ᑕᒫᓂ ᓴᓗᒻᒪᖅᓴᐃᑎᓂᒃ 
ᐊᐅᖕᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 
ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ ᐅᖃᖅᑏ. 
ᑕᐃᒃᑯᐊ ᐅᖃᖅᑲᐅᒐᒪ ᐊᐱᖅᑯᑎᒋᖅᑲᐅᔭᖓᑕ 
ᒥᒃᓵᓄᑦ, ᑖᒃᑯᐊ ᐋᖅᑭᑉᐸᓪᓕᐊᒋᐊᖃᕈᒫᖅᑕᕗᑦ 
ᐸᓐᓇᐅᑎᒋᓯᒪᔭᕗᑦ. ᑕᐃᒃᑯᐊ ᐋᖅᑭᒃᐸᓪᓕᐊᓂᖏᑦ 
ᒪᓪᓗᒋᑦ ᐊᒻᒪᓗ ᑮᓇᐅᔭᑦ ᐊᖏᖅᑕᐅᓯᒪᓕᖅᐸᑕ 
ᑕᒪᒃᑯᐊ ᓴᖅᑭᑉᐸᓪᓕᐊᔪᒫᖅᑕᒃᑲ. 

ᐊᒻᒪᓗ ᖃᐅᔨᒪᓪᓚᑦᑖᖅᑐᒍᑦ ᐅᖃᖅᑏ, ᑕᐃᓐᓇ 
ᐃᖏᕐᕋᔾᔪᑎᔅᓴᖅ ᑕᒪᒃᑯᓄᖓ ᑎᖑᓪᓗᑦᑐᓄᓪᓗ 
ᑕᐃᓐᓇ ᐃᑲᔫᑕᐅᖃᑦᑕᖅᑐᖅ ᐅᕙᑦᑎᓐᓃᓐᓇ ᐅᕙᓂ 
ᑲᑎᒪᕝᕕᐅᑉ ᐃᓗᐊᓂ ᐋᖅᑭᓐᓂᖅ ᐊᔪᕋᑦᑎᒍᑦ. 
ᑕᐃᒃᑯᐊ ᑭᓯᐊᓂ medical team-ᒋᔭᕗᑦ 
ᖃᐅᔨᓴᖅᖢᑕᓗ ᐅᖓᓯᒃᑐᒧᑦ provinces-
ᓃᓐᖔᖅᑐᑦ ᖃᓄᖅ ᐅᖓᓯᒃᑐᒧᑦ ᑕᒪᒃᑯᓄᖓ 
ᐃᑲᔫᑎᒋᖃᑦᑕᖅᑕᖏᑦ ᓲᓪᓗ ᐊᐱᖅᑯᑕᐅᖃᑦᑕᒻᒪᑦ 
best practices-ᖑᔪᑦ ᐊᑐᖅᑕᐅᖃᑦᑕᖅᑐᑦ 
ᐅᖓᓯᒃᑐᒥ ᖃᓄᐃᓕᖓᓪᓗᑎᓪᓕ ᐃᖏᕐᕋᕙᒃᐹᑦ? 
 
ᑕᐃᒃᑯᐊ ᑕᒪᒻᒥᓕᒫᖅ ᑕᐃᒃᑯᐊ medical team-
ᑎᓐᓄᑦ ᖃᐅᔨᓴᖅᑕᐅᕙᓪᓕᐊᒻᒪᑕ 
ᓴᖅᑭᑉᐸᓪᓕᐊᓂᖏᑦ ᒪᓕᓪᓗᒋᑦ ᑖᓐᓇ 
ᓴᖑᔾᔮᓐᖏᑕᕗᑦ ᐅᕙᓂ ᐅᓂᒃᑳᒃᑲᓐᓂᕈᒫᖅᑕᕗᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏ. ᕿᑭᖅᑖᓘᑉ ᓂᒋᐊᓄᑦ, ᒥᔅᑕ 
ᓯᐊᓪ. 
 
ᐊᐱᖅᑯᑦ 388 - 3(2): ᑭᒻᒥᕉᑉ ᖃᖓᑕᔫᒃᑯᕕᐊ 

ᓴᓇᔭᐅᓂᖓ (ᓯᐊᓪ) 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑖᓐᓇ 
ᐊᐱᖅᑯᑎᒋᔭᕋ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓐᓄᓪᓗ ᒥᓂᔅᑕᖓᓄᑦ. 
 
ᐅᑭᐅᒃᓵᖑᓚᐅᖅᑐᖅ ᒪᓕᒐᓕᐅᕝᕕᒃ 
ᐊᖏᕈᑎᖃᓚᐅᕐᖓᑦ $800,000-ᓂᒃ 2010-2011-
ᒧᑦ ᐱᖁᑎᔾᔪᐊᓄᑦ ᐊᑐᓐᓂᐊᖅᑐᓂᒃ 
ᐱᐅᓯᕚᓪᓕᕈᑎᔅᓴᖓ ᑭᒻᒥᕉᑉ ᖃᖓᑕᔫᒃᑯᕕᐊᑕ 
ᐃᒡᓗᐊᓄᑦ. ᒥᓂᔅᑕ ᐅᖃᕈᓐᓇᖅᑳ ᑕᒪᓐᓇ 
ᐱᓕᕆᐊᖑᓂᐊᖅᑐᖅ ᐱᒋᐊᓐᓂᐊᕆᕙ ᑕᒪᑐᒪᓂ 
ᐊᕐᕌᒍᒥᑦ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐅᓪ. ᒥᓂᔅᑕ 
ᐱᕙᓪᓕᐊᔪᓕᕆᓂᒻᒧᑦ ᐃᖏᕐᕋᔪᓕᕆᓂᒻᒧᓪᓗ, 
ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᕆᕙᕋ ᐊᐱᕆᕋᑖᖅᑐᖅ. ᑖᓐᓇ  

ᐅᑎᕝᕕᒋᒋᐊᖃᓐᓂᐊᖅᑕᕋ ᑐᑭᓯᒋᐊᕈᑎᔅᓴᑦ 
ᐱᓯᒪᖏᓐᓇᒃᑯ ᒫᓐᓇᐅᔪᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. 
ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᒥᓂᔅᑕ 
ᖃᐅᔨᒪᒻᒪᑦ ᕿᒻᒥᕈᒻᒥᑦ ᐊᒻᒪᓗ ᐸᖕᓂᖅᑑᒥᑦ 
ᒥᒐᓱᐊᖅᓱᑎᒃ ᐱᔭᕆᐊᑐᔪᕈᓘᒻᒪᑕ. ᒪᔾᔨᐅᑎᓪᓗᒍ 
ᑕᒫᓂ ᐊᕐᕌᒍᑦᑎᓐᓂ ᒥᓂᔅᑕ ᐊᐱᕆᓚᐅᕋᒃᑯ 
ᖃᐅᔨᓴᕈᓐᓇᒻᒪᖔᑦ ᑭᒻᒥᕉᑉ ᒥᑦᑕᕝᕕᖓ 
ᓄᒃᑎᖅᑕᐅᒍᓐᓇᒻᒪᖔᑦ. ᑕᒪᓐᓇᓕᑭᐊᖅ 
ᖃᓄᐃᓕᖓᓕᖅᐸ ᒥᓂᔅᑕ ᐅᓪᓗᒥᒧᑦ? ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 
ᑕᑉᑑᓇ 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᖅᐸᕋ ᐊᐱᕆᕋᑖᕐᖓᑦ. ᑕᒪᒃᑯᐊ 
ᐊᓯᔾᔨᖅᓯᒪᓕᒻᒪᑕ ᒐᕙᒪᒃᑯᓐᓂ ᐊᔾᔨᒌᖏᑦᑐᑦ 
ᓴᖅᑭᕈᓘᔭᓚᐅᖅᑎᓪᓗᒋᑦ. ᑖᓐᓇ ᖃᐅᔨᒪᒐᕕᑦ 
ᑭᓯᐊᓂ ᐅᑎᕝᕕᒋᒋᐊᖃᓐᓂᐊᖅᑕᒋᑦ ᐊᐱᖅᑯᑎᖓ 
ᐱᔾᔪᑎᒋᓪᓗᒍ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐃᓚᒋᐊᕈᑦ ᐱᖃᑖᓂ. ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑖᓐᓇ 
ᑭᐅᒻᒪᒍ ᑭᖑᓪᓕᖅ ᐊᐱᕆᕋᑖᖅᑕᕋ. ᑕᐃᒪᓕ 
ᐊᐱᕆᔪᒪᓕᕐᒥᒐᒃᑯ. ᑕᐃᒪᓕ ᑖᒃᑯᐊ ᐱᓕᕆᕕᐅᔪᑦ 
ᕿᒥᕈᓯᒪᕙᑦ ᑮᓇᐅᔭᓂᑦ ᐱᒐᓱᐊᖅᓯᒪᕙᑦ 
ᒐᕙᒪᑐᖃᒃᑯᓐᓂᑦ ᕿᒻᒥᕈᒻᒧᑦ ᐊᑐᖅᑕᐅᒐᔭᖅᑐᓂᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐊᓪ. 
ᒥᓂᔅᑕ ᑕᑉᑑᓇ. 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑎ. ᑕᒪᓐᓇ ᖃᐅᔨᒋᐊᓚᐅᕐᓗᒍ ᑭᐅᓛᖅᐸᕋ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ 
ᓯᐊᓪ, ᑖᓐᓇ ᐊᐱᖅᑯᑎᒋᔭᐃᑦ 
ᖃᐅᔨᒋᐊᖅᑕᐅᓛᖅᑐᖅ. ᐊᐱᖅᑯᑏᑦ ᐅᖃᐅᓯᒃᑯᑦ. 
ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 389 - 3(2): ᑐᓴᒐᒃᓴᖅ 

ᐃᖃᓗᒐᓱᓐᓂᕐᒧᑦ ᐆᑦᑑᑕᐅᔪᒥᒃ ᐸᓐᓂᖅᑑᑉ 
ᑲᖏᖅᑐᖓᓂ (ᖁᒻᒧᐊᑦᑐᖅ) 

 
ᖁᒻᒧᐊᑦᑐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐊᐱᕆᔪᒪᔭᕋᓕ ᒥᓂᔅᑕᐅᔪᖅ ᐊᕙᑎᓕᕆᓂᕐᒧᑦ, 
(ᑐᓵᔨᑎᒍᑦ) ᒥᓂᔅᑕ ᑖᓐᓂᐅᓪ ᓯᐅᑦᓴᒃ. 
 
(ᑐᓵᔨᒃᑰᕈᓐᓃᖅᑐᖅ) ᐃᓛᒃᑯ ᖁᕕᐊᑦᑐᖓ ᑖᓐᓇ 
ᓄᓇᑦᑎᓐᓂ ᓯᓚᑎᑦᑎᐊᖓᓃᓛᒃ ᐃᖃᓗᓐᓂᑦ 
ᖃᓕᕋᓕᓐᓂᑦ ᖃᐅᔨᓴᕐᓂᖅ ᑲᔪᓯᑦᑎᐊᑲᓐᓂᓂᐊᕐᖓᑦ 
ᐊᐅᔭᐅᓂᐊᖅᑐᖅ ᐊᒻᒪᓗ ᐊᓯᖏᓐᓂᑦ 
ᖃᐅᔨᓴᒃᑲᓂᕐᓗᑎᑦ ᐱᓂᐊᕐᖓᑕᒎᖅ. 
 
ᑕᐃᒪᓕ ᑖᓐᓇ ᑲᔪᓯᓂᐊᖅᑎᓪᓗᒍ ᓄᓇᑦᑎᓐᓂ 
ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐃᓱᒫᓘᑎᖃᔪᒻᒪᑕ 
ᑕᐃᒃᑯᐊ ᐃᓚᖏᑦ ᐱᓇᓲᑕᐅᓂᐊᖅᑐᑦ, 
ᐱᓗᐊᖑᐊᑐᖅᑲᐃ ᑕᐃᒃᑯᐊ ᐃᖅᑲᖓᒍᑦ ᑲᓕᑕᐅᓲᑦ 
ᑕᐅᓇᓂ ᓄᐊᑦᑎᑦᑎᓇᓱᓲᑦ ᐃᖅᑲᖓᓃᑦᑐᓂᑦ 
ᐊᑐᖅᑕᐅᖁᔭᐅᔪᖏᒻᒪᑕ ᐸᓐᓂᖅᑑᑉ ᓯᓚᑖᓂ. 
 
ᑕᒪᓐᓇ ᑕᐃᒪᐃᓕᖓᓂᐊᕋᓗᐊᕐᒪᖔᖅ 
ᓄᓇᑦᑎᓐᓂᒥᐅᑕᐃᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ 
ᑕᒪᑐᒥᖓ ᓈᓚᑦᑕᐅᓂᐊᕋᓗᐊᕐᒪᖔᑕ 
ᐊᐱᕆᔪᒪᑦᑕᖅᑐᒍ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᑖᓐᓂᐅᓪ ᓯᐅᑦᓴᒃ. 
 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᓪᓗ ᑖᓐᓇ 
ᐃᓱᒫᓘᑎᒋᔭᐃᑦ ᐅᖃᐅᓯᕆᔪᓐᓇᕋᕕᐅᒃ. ᐄ, 
ᖃᐅᔨᓴᖅᑐᖃᓛᖅᑐᖅ ᐃᖃᓗᒐᓱᕝᕕᓴᓂᑦ. 
ᐅᖃᖅᑲᐅᒐᒪ ᖃᐅᔨᒪᓪᓗᑎᒍᓪᓗ ᑕᐃᒃᑯᐊ 
ᐆᒪᔪᕐᓂᐊᖅᑏᑦ ᐃᓱᒫᓘᑎᒋᔭᖏᑦ ᑲᓕᒐᕐᓂᑦ 
ᐊᑐᖃᑦᑕᕈᒪᓐᓂᔪᒻᒪᑕ ᑭᓯᐊᓂ ᓄᓗᐊᕐᓂᑦ 
ᐊᑐᖔᕈᒪᒻᒪᑕ ᖃᐅᔨᓴᕈᑎᓂᑦ. ᑕᐃᒃᑯᐊᓗ 
ᐃᓱᒫᓗᒋᔭᐃᑦ, ᐃᖃᓗᓐᒥᐅᑕᐃᑦ ᐃᓱᒫᓗᒋᔭᐅᔪᒻᒪᑕ 
ᑖᓐᓇ ᑲᒪᒋᔭᐅᒌᖅᓯᒪᔪᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᐊᐃᑉᐹ 
ᐃᓚᒋᐊᕈᑦ. ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ 
ᐊᒻᒪᓗ ᖁᔭᓐᓇᒦᖅᑕᕋ ᒥᓂᔅᑕ ᑖᔅᓱᒧᖓ. 
ᑕᐃᒪᓖᓛᖃᐃ ᑖᓐᓇ ᑲᒪᒋᔭᐅᕙᓪᓕᐊᓂᕋᕐᒪᒍ 
ᐃᓱᒫᓘᑎᒋᓯᒪᔭᖏᑦ ᐸᓐᓂᖅᑑᕐᒥᐅᑕᐃᑦ 
ᖃᐅᔨᓴᕐᓂᐅᓂᐊᖅᑐᒧᑦ. 
 
ᖃᖓᑭᐊᖓᐃ ᖃᐅᔨᒃᑲᐃᔪᓐᓇᓛᖅᑲ ᑕᐃᒫᒃ 
ᑖᒃᑯᓂᖓ ᑲᑎᒪᔨᓂᒃ, ᐃᓱᒫᓘᑎᒋᓯᒪᔭᖏᓂᓛᒃ 
ᑲᒪᒋᔭᐅᑦᑎᐊᕋᓗᐊᕐᒪᖔᑕ. ᖃᖓ 
ᖃᐅᔨᒃᑲᐃᔪᓐᓇᓛᕐᒪᖔᖅ ᑖᒃᑯᓂᐊ 
ᓄᓇᑦᑎᓐᓂᒥᐅᑕᕐᓂᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᑖᓐᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑏ, ᐃᒻᒪᖃ 
ᑭᐅᒌᖅᓯᒪᕙᓪᓚᐃᓕᖅᑕᕋᓗᐊᕗᑦ ᑭᓯᐊᓂ 
ᖃᐅᔨᒋᐊᒃᑲᓂᕐᓂᐊᓕᖅᑯᖓ 
ᑭᐅᔭᐅᑦᑎᐊᕐᓂᕋᓗᐊᕐᒪᖔᑕ ᑕᕝᕙᑦᑕᐅᑎᒋ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᐊᐃᑉᐹ 
ᐃᓚᒋᐊᕈᑦ. ᒥᔅᑕ ᖁᒻᒧᐊᑦᑐᖅ. 

ᖁᒻᒧᐊᑦᑐᖅ: ᖁᔭᓐᓇᒦᒃ ᐅᖃᖅᑎᑦᑎᔩ ᐊᒻᒪᓗ 
ᖁᔭᓐᓇᒦᒃ ᒥᓂᔅᑕ. ᑐᓴᕈᒥᓇᖅᑐᖅ. 
ᐊᐱᕆᒃᑲᓐᓂᕈᒪᑐᐃᓇᓕᖅᑕᒋᑦ ᑕᒫᓐ 
ᐊᐅᔭᐅᓂᐊᖅᑐᖅ ᑕᒪᓐᓇ ᖃᐅᔨᓴᕐᓂᐅᓂᐊᖅᑐᖅ 
ᐱᒋᐊᖅᓴᕋᐃᐸᓗᓛᕋᓗᐊᕐᒪᖔᑕ ᑕᐅᓐᓇ 
ᓯᓚᑎᕗᓪᓕ ᓯᑯᐃᑦᑎᐊᕈᓐᓇᓕᕐᖓᑦ, 
ᑐᕙᒥᓂᓕᕈᓘᒐᓗᐊᖅᓱᓂ ᑭᓯᐊᓂ ᐊᐅᑉᐸᓕᐊᓪᓗᑎᑦ 
ᐊᑯᓂᐅᖏᑦᑐᖅ ᓄᖑᓐᓂᐊᓕᕐᒥᒻᒪᑕ. ᖃᖓᑭᐊᖓᐃ 
ᑕᐃᓐᓇ ᐅᒥᐊᖅᔪᐊᕋᓛᖅ ᑕᑉᐸᐅᓐᖓᕋᔭᓐᖑᐊᖅᑲ? 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. 
ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᑖᓐᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐃᓂᓪᓚᔅᓯᒪᑦᑎᐊᓕᖅᑐᑦ ᖃᐅᔨᓴᕈᑏᑦ, ᖃᓕᕋᓕᓐᓂᑦ 
ᖃᐅᔨᓴᕆᐊᓂᐊᖅᑐᑦ ᔪᓚᐃ ᓄᓐᖓᓂ ᐋᒡᒋᓯᓕᒫᖅ 
ᑎᑭᓪᓗᒍ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐊᒻᒪ ᒥᔅᑕ 
ᖁᒻᒧᐊᑦᑐᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ 
ᐃᐊᓕᐊᑦ, ᖁᑦᑎᑦᑐᕐᒥᐅᖅ. 
 
ᐊᐱᖅᑯᑦ 390 - 3(2): ᖃᐅᔨᓴᕐᓂᖅ 

ᑕᒻᒪᖅᓯᒪᔪᖅᓯᐅᕐᓂᕐᓘᓐᓃᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 
ᐊᐱᖅᑯᑎᒋᓂᐊᖅᑕᕋ ᑮᓇᐅᔭᓕᕆᔨᒃᑯᑦ 
ᒥᓂᔅᑕᖓᓐᓄᑦ, ᑮᑦ ᐲᑕᓴᓐ. 
 
ᐅᖃᖅᑏ, CBC-ᑯᑦ ᐅᓂᒃᑳᖅᑐᖃᓕᓚᐅᕐᒥᒻᒪᑦ 
ᑮᓇᐅᔭᓕᕆᔨᒃᑯᑦ ᐅᓂᒃᑳᖓᓐᓂᑦ, ᖃᐅᔨᓴᕐᒪᑕᒎᖅ 
ᑮᓇᐅᔭᓕᕆᔨᒃᑯᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ. 
ᑖᒃᑯᐊ ᓈᓚᑦᑐᑦ ᓇᓗᓇᐱᕐᕕᒋᔪᒪᓪᓗᒋᑦ ᑖᒃᑯᐊ 
ᒥᓂᔅᑕ ᓇᓗᓇᐃᖅᓯᒍᓐᓇᖅᐹ 
ᐱᓂᕐᓗᒃᑐᖃᕐᓂᕐᒪᖔᑦ ᐅᕝᕙᓗ 
ᖃᐅᔨᓴᕋᓱᓐᓂᖏᓐᓄᑦ ᖃᐅᔨᓴᑐᐃᓐᓇᖅᐸᑦ. 
 

ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, 
ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ ᐊᒻᒪ ᐊᐱᖅᑯᑎᓄᑦ. ᐃᓛᓐᓂᒃᑯᑦ 
ᑐᓴᐅᑎᓕᕆᔩᑦ ᐱᕙᓪᓕᐊᔪᓕᕆᔩᓪᓗ ᐅᖃᐅᓯᕐᓂᒃ 
ᐊᑐᓲᖑᒻᒪᑕ ᓯᕗᓕᖅᑎᓃᓐᖔᖅᑐᓂᒃ ᓈᓚᑦᑎᑎᓐᓄᑦ 
ᑐᑭᓯᓂᕐᓗᒃᑎᑦᑎᓪᓗᑎᒃ. 
 
ᑖᓐᓇ ᖃᐅᔨᓴᕋᔪᑐᐃᓐᓇᖅᑕᕗᑦ ᐊᑐᕐᓂᐊᖅᑕᕗᑦ 
ᑕᕝᕙᓂ ᐱᓕᕆᕕᑦᑕ ᐃᓗᐊᓂ ᓈᓴᐃᑎᑦᑎᖃᑦᑕᕋᑦᑕ 
ᑮᓇᐅᔭᐃᑦ ᐊᐅᓚᓂᖏᓐᓂᒃ. ᑕᒻᒪᖅᓯᒪᔪᖅᓯᐅᖅᑎᓗ 
ᑕᐃᒪᐃᒐᔪᒻᒪᑕ ᑕᒪᒃᑯᐊᓗ ᐱᓂᕐᓗᒃᑐᖃᕐᓂᖅᐸᑦ 
ᑭᓯᐊᓂ forensic audit-ᖑᓂᕋᖅᑕᐅᖃᑦᑕᖅᑐᑦ. 
ᑲᔪᖏᑦᑎᑲᓐᓂᕈᒪᓪᓗᓯ ᓇᓗᓇᐃᖅᓯᕕᒋᔪᒪᕙᑦᓯ 
ᐃᑲᔪᕋᓱᐊᕋᑦᑕ ᐱᓕᕆᕝᕕᖓ ᒥᓂᔅᑕ ᑰᓕᐅᑉ 
ᐱᓕᕆᖃᑎᒋᓪᓗᒋᑦ ᖃᓄᖅᑑᖃᑎᒋᒐᑦᑎᒍ 
ᑮᓇᐅᔭᐃᑦ ᐊᐅᓚᓂᖏᑦ ᐅᓂᒃᑳᔾᔪᓯᐅᕙᑦᑐᑦ 
ᐱᔾᔪᑎᒋᓪᓗᒋᑦ ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂ. 
 
ᑖᓐᓇᑦᑕᐅᖅ ᐃᓱᒫᓗᒋᔭᐅᓚᐅᕐᒥᒻᒪᑦ 
ᒪᓕᒐᓕᐅᖅᑎᐅᖃᑕᐅᔪᒧᑦ ᑖᒃᑯᐊ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐊᑭᑐᔪᖅᔪᐊᕐᒪᕆᐊᓗᓐᓂᒃ 
ᐊᑭᓕᖅᓱᐃᒋᐊᖃᖃᑦᑕᕐᒪᑕ. ᑕᐃᒪᐃᒻᒪᑕ ᑲᓇᑕᓕᒫᒥ 
ᐋᓐᓂᐊᖃᓐᓇᖏᑦᑐᓕᕆᔩᑦ, ᐃᓄᓕᕆᔩᓪᓗ 
ᐊᑲᐃᓕᐅᕈᑎᖃᕋᔪᒻᒪᑕ ᑕᒪᒃᑯᓄᖓ 
ᐊᒥᓱᕈᖅᐸᓪᓕᐊᔪᑦ ᐱᔾᔪᑎᒋᓪᓗᒋᑦ 
ᐋᓐᓂᐊᖅᑐᓕᕆᔾᔪᑏᑦ ᐊᑭᖏᑦ ᐊᒥᓱᕈᖅᐸᓕᐊᒻᒪᑕ 
ᐊᑭᑦᑐᐸᓪᓕᐊᒻᒪᑕ. 
 
ᑕᐃᒪᐃᓐᓂᖓᓄᑦ ᑮᓇᐅᔭᐃᑦ ᐊᐅᓚᓂᖏᑦ 
ᕿᒥᕐᕈᒋᐊᖃᖃᑦᑕᕋᑦᑎᒍ ᖃᐅᔨᓴᕈᓯᑦᑎᓐᓂᒃ 
ᐊᑐᑐᐃᓐᓇᖑᓱᒃᑐᒍᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒥᒃ, ᒥᓂᔅᑕ. 
ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ):ᖁᔭᓐᓇᒦᒃ, ᐅᖃᖅᑏ. ᐄ, 
ᐊᓕᐊᓇᐃᑦ ᖃᐅᔨᓴᖅᑕᐅᖏᑦᑐᖅ ᐱᓕᕆᕝᕕᖓᓐ  

ᑕᒻᒪᖅᓯᒪᖏᒃᑲᓗᐊᕐᒪᖔᑕ. ᑖᓐᓇ ᖃᐅᔨᓚᐅᖅᑕᓯ 
ᖃᓄᐃᓕᖓᓚᐅᖅᐸ, ᖃᐅᔨᓴᓚᐅᖅᑕᓯ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ); ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᔅᑕ ᐃᐊᓕᐊᑦ 
ᐊᐱᕆᒐᕕᑦ. ᐅᖃᐅᑎᒍᓐᓇᖏᑕᒋᑦ ᒫᓐᓇ 
ᐅᓂᒃᑳᖅᕕᐅᓚᐅᖏᓐᓇᒪ ᓱᓕ 
ᖃᓄᐃᓕᖓᓂᕐᒪᖔᑕ ᑕᒻᒪᖅᓯᒪᔪᖅᓯᐅᖅᑎ 
ᖃᐅᔨᓴᕐᓂᕆᓚᐅᖅᑕᖏᑦ ᐱᓕᕆᕝᕕᖓᓂᒃ. 
ᐱᑐᐊᕈᒃᑭᑦ ᖃᐅᔨᒃᑲᓛᕆᕙᒋᑦ ᒥᔅᑕ ᐃᐊᓕᐊᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑑ 
ᐅᓂᒃᑳᕈᓐᓇᖅᑳ ᖃᓄᖅ ᑮᓇᐅᔭᓕᕆᔨᒃᑯᑦ 
ᐃᑲᔪᕐᒪᖔᑕ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ, 
ᐃᓄᓕᕆᔨᒃᑯᓪᓗ ᐱᓕᕆᕝᕕᖓᓐᓂᒃ 
ᑮᓇᐅᓕᕆᔾᔪᓯᖏᑕ ᐊᐅᓚᓂᖏᑦ 
ᐋᖅᑭᒋᐊᕈᓐᓇᕐᒪᖔᑕ. ᑖᓐᓇ 
ᐅᖃᐅᓯᕆᔭᐅᓚᐅᕐᒥᒻᒪᑦ ᒪᓕᒐᓕᐅᖅᑏᑦ, 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᖏᓐᓂᒃ ᓇᐅᑦᓯᑐᖅᑎᓂᒃ 
ᒐᕙᒪᒃᑯᓐᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᓱᒃᑎᐊᖅᑐᖓ ᒥᔅᑕ ᐃᐊᓕᐊᑦ 
ᐊᐱᖅᓱᕐᖑᐊᑕᖅᓯᓇᕐᖓᑦ ᑖᒃᑯᓂᖓ. ᖃᐅᔨᒪᒐᑦᑕ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐱᓕᕆᐊᒃᓴᓕᐊᓘᖃᑦᑕᕐᒪᑕ ᑕᐃᒪᓐᖓᑦ 1999-ᒥᓂᒃ 
ᐱᒋᐊᓚᐅᖅᓯᒪᒻᒪᑦ ᒐᕙᒪᒃᑯᑦ. 
ᐋᓐᓂᐊᓇᓐᖏᑦᑐᓕᕆᔨᒃᑯᑦ ᓇᓗᓇᓐᖏᑦᑐᖅ 
ᐊᒃᑐᐃᓂᖃᖃᑦᑕᕐᒪᑕ ᐃᓚᒌᓕᒫᓂᒃ. ᐃᓚᒌᓕᒫᑦ 
ᐋᓐᓂᐊᕕᒃᑰᕆᐊᖃᓲᖑᒻᒪᑕ ᖃᖓᓚᐅᓪᓚᒃᑯᑦ 
ᐊᒻᒪᓗ ᑮᓇᐅᔭᐃᑦ ᐊᐅᓚᓂᖏᓐᓂᒃ 
ᐊᐅᓚᑦᓯᖃᑎᒋᒋᐊᖃᑉᐸᑦᑐᒋᑦ. ᒪᑯᐊᓗ ᑮᓇᐅᔭᐃᑦ 
ᐊᐅᓚᓂᖏᑦᑕ ᐅᖃᐅᓯᖅᑕᖏᑦ 
ᑐᑭᓯᓇᖅᓯᒋᐊᖃᒻᒥᒻᒪᑕ ᕿᒥᕐᕈᖃᑎᒋᒋᐊᖃᑦᑐᒋᑦ 
ᑮᓇᐅᔭᓕᕆᓂᕐᒧᑦ ᐅᖃᐅᓰᑦ ᒪᓕᓪᓗᒋᑦ 
ᕿᒥᕐᕈᖃᑦᑕᕋᑦᑎᒍ ᑮᓇᐅᔭᐃᑦ ᐊᐅᓚᓂᖏᑦ 
ᑳᑦᑐᓛᒃᒍᑏᓪᓗ ᐊᑭᓕᖅᓱᐃᕙᓪᓕᐊᒍᑏᑦ, 
ᐃᓯᖅᐸᓪᓕᐊᔪᓪᓗ. ᑮᓇᐅᔭᓂᒃ ᐊᐅᓚᑦᓯᔨᒃᑯᑦ 
ᑲᑎᒪᔨᖏᑦ ᕿᒥᕐᕈᖃᑕᐅᕙᑦᑐᑦ. 

ᐊᒻᒪᑦᑕᐅᖅ ᐊᓪᓛᑦ ᐋᓐᓂᐊᖅᓯᐅᖅᑎᓕᕆᔨᒃᑯᑦ 
ᑲᑎᒪᖃᑎᒋᒋᐊᖃᓕᕋᐃᒐᑦᑎᒍ ᑲᑎᒪᖃᑎᒋᕙᑦᑕᕗᑦ 
ᐅᖃᕈᓐᓇᖏᑐᐃᓐᓇᖅᑐᖓ ᖃᑦᓯᐊᑎᖅᐸᒻᒪᖔᑕ 
ᑭᓯᐊᓂ ᐃᖃᓗᓐᓂ ᑲᑎᒐᔪᒃᑐᒋᐊᓪᓚᐅᒻᒪᑕ. 
 
ᐱᓕᕆᔩᑦ ᐃᓛᒃ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᐱᓕᕆᕝᕕᖓᑎᒍᑦ 
ᐱᓕᒻᒪᔅᓴᒋᐊᓕᓐᓂᒃ, ᑮᓇᐅᔭᐃᑦ ᐊᐅᓚᓂᖏᓐᓂᒃ 
ᖃᐅᔨᒪᔪᓂᒃ ᐃᖅᑲᓇᐃᔭᕈᓐᓇᖅᑐᓂᒃ 
ᐱᓕᒻᒪᔅᓴᐃᒋᐊᖃᖃᑦᑕᕋᑦᑕ ᖃᐅᔨᓴᕈᓐᓇᖅᑐᓂᒃ. 
ᑕᐅᕗᖓᓕᒫᖏᓛᖅ ᐱᓕᒻᒪᓴᕐᓗᒍ ᑭᓯᐊᓂᐅᒻᒪᑦ. 
 
ᐃᓐᓄᒃᑐᖃᕋᐃᖏᒻᒪᑦ ᐃᓚᖏᑦ ᐃᓄᖃᕈᓐᓃᕋᐃᒻᒪᑕ. 
ᖁᔭᓐᓇᒦᒃ ᐊᒃᓱᐊᓗᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ 
ᑭᖑᓪᓕᖅᐹᖑᓪᓗᓂᓗ ᐊᐱᖅᑯᓰᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, 
ᒥᓂᔅᑐᓗ ᖁᔭᓕᕕᒋᕙᕋ. ᒥᓂᔅᑕ ᐅᖃᕈᓐᓇᖅᑳ 
ᖃᖓᒃᑯᑦ ᓂᕆᐅᑉᐱᑦ ᐱᓕᕆᕝᕕᐅᑉ ᐃᓗᐊᓂ 
ᖃᖓᒃᑯᑦ ᓇᐃᓴᐃᓛᕐᒪᖔᑕ ᑕᒻᒪᖅᓯᒪᔪᖅᓯᐅᖅᑏᑦ?  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᒥᓂᔅᑕ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᔭᓐᓇᒦᑦᑕᐅᖅ ᒥᔅᑕ ᐃᐊᓕᐊᑦ. 
ᐅᖃᕈᓐᓇᖏᑦᑐᖓ ᐅᓪᓗᒥ. ᑖᓐᓇ ᐱᓕᕆᕝᕕᐅᑉ 
ᐃᓗᐊᓂ ᐊᐅᓚᑕᐅᓲᖑᒻᒪᑦ. ᑕᐃᒫᑦᑕᐃᓇᑦᑕᐅᖅ 
ᑲᓇᑕᐅᑉ ᑕᒻᒪᖅᓯᒪᔪᖅᓯᐅᑎᖅᔪᐊᖓᑦ ᒐᕙᒪᒃᑯᓐᓂᑦ 
ᕿᒥᕐᕈᕙᒻᒥᒻᒪᑦ ᐊᐅᓚᓂᖏᓐᓂ ᑮᓇᐅᔭᓂᑦ. 
ᑕᐃᒫᑦᑕᐅᖅ ᓈᓴᐃᔨᖃᕐᒥᒐᑦᑕ. ᒥᓂᔅᑕ ᑰᓕ 
ᐅᖃᖃᑎᒋᓚᐅᕐᓗᒍ ᖃᐅᔨᓴᕐᓂᑯᕕᓂᕐᓂᑦ  

ᑮᓇᐅᔭᐃᑦ ᐊᐅᓚᓂᖏᓐᓂ 
ᓇᓗᓇᐃᖅᓯᒍᓐᓇᑕᐃᓐᓇᕋᔭᖅᑐᒍᑦ 
ᖃᓄᐃᓕᖓᓪᓚᑦᑖᕐᒪᖔᑕ. 
 
ᐅᕙᖓᓕ ᐅᖃᕈᓐᓇᖏᑲᓗᐊᕋᒪ 
ᖃᐅᔨᓴᖅᑕᐅᓂᖓᓄᑦ. ᑕᐃᒫᒃ 
ᑮᓇᐅᔭᓕᕆᔨᐅᓪᓗᑕᐃᓛᒃ ᐱᓕᕆᕝᕕᑎᓐᓂ ᓇᓪᓕᐊ 
ᐱᓕᕆᕝᕕᒃ ᐃᑲᔪᕆᐊᖃᖃᑦᑕᕋᑦᑎᒍ 
ᑮᓇᐅᔭᓕᕆᓕᕋᐃᒻᒪᑕ. ᑖᒃᑯᐊ ᕿᓚᒥᑯᓗᒃ 
ᑲᒪᒋᔪᒪᓐᖏᒧᑦ ᑕᐃᒪᐃᓐᓄᓕᒫᑦᑎᐊᖅ 
ᕿᒥᕐᕈᔪᒪᓯᒪᒐᑦᑕ ᑮᓇᐅᔭᐃᑦ ᐊᐅᓚᓂᖏᓐᓂ. 
ᐃᓘᓐᓇᑦᓯᐊᑎᑦ ᒐᕙᒪᒃᑯᑦ ᐱᓕᕆᕝᕕᖓᓂ 
ᐊᖏᔪᖅᑲᐅᑏᑦ ᐱᖃᑕᐅᔪᐃᓐᓇᐅᖁᓪᓗᒋᑦ.  
 
ᖃᐅᔨᑐᐊᕈᑦᑎᒍ ᑮᓇᐅᔭᐃᑦ 
ᐊᐅᓚᓂᕆᓚᐅᖅᑕᖏᓐᓂ ᖃᐅᔨᓴᕈᑎᒥᓃᑦ 
ᖃᐅᔨᒃᑲᕋᔭᖅᑕᕋ ᒥᔅᑕ ᐃᐊᓕᐊᑦ 
ᐊᑐᐃᓐᓇᐅᓕᑐᐊᖅᐸᑕ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ.  7. 
ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑭᐅᔾᔪᑏᑦ ᑎᑎᖅᑲᑎᒍᑦ 
ᐊᐱᖅᑯᑕᐅᓚᐅᖅᑐᓄᑦ. 9. ᑭᐅᔾᔪᑏᑦ 
ᐅᖃᐅᓯᕐᖓᐅᑎᐅᓚᐅᖅᑐᓄᑦ, ᑲᒥᓴᓇᐅᑉ 
ᐅᖃᐅᓯᕐᖓᐅᑎᖏᓐᓄᑦ. 10. ᐊᑎᓕᐅᖅᓯᒪᔪᑦ 
ᑐᒃᓯᕋᐅᑏᑦ. 11. ᐅᓂᒃᑳᖏᑦ 
ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᔨᕋᓛᖑᐃᓐᓇᑐᓪᓗ. 
12. ᐅᓂᒃᑳᓕᐊᑦ ᑲᑎᒪᔨᕋᓛᑦ 
ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂᑦ. 13. ᑎᑎᖅᑲᑦ 
ᓴᖅᑭᑕᐅᓂᖏᑦ. ᒥᓂᔅᑕ ᓗᐊᓐ ᑯᓱᒐᖅ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 165 - 3(2): 

ᐸᓂᖅᑐᓂᑦ ᐅᒥᐊᖅᔪᐊᒃᑰᖅᑎᑦᑎᓂᕐᒧᑦ 
ᐊᑐᖅᑕᐅᔪᒥᓃᑦ - ᐊᕐᕌᒍᖓ 2008-ᒥ 
(ᑯᓱᒐᖅ) 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᒃᐳᖓ 
ᓴᖅᑮᔪᓐᓇᕋᒪ ᐆᒥᖓ ᑎᑎᖅᑲᒥᑦ. ᑖᒃᑯᐊ ᐸᓂᖅᑐᑦ 
ᐅᓯᑲᑦᑕᖅᑕᐅᖃᑦᑕᖅᑐᑦ ᐊᐅᔭᐅᓂᖓᓂ 
ᐊᕐᕌᒍᖓᓃᓐᖔᖅᓯᒪᔪᖅ 2008 ᐅᓂᒃᑳᑦ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 13. 
ᓴᖅᑭᑕᐅᓂᖏᑦ ᑎᑎᖅᑲᑦ. ᒥᓂᔅᑕ ᑕᒑᖅ ᑰᓕ.  

 
ᓴᖅᑭᑕᐅᔪᖅ ᑎᑎᖅᑲᒃ 166 - 3(2): 

ᓴᐃᓕᕕᒻᒧᑦ ᐊᑐᐊᒐᖅ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ. ᐅᑯᐊᑦᑕᐅᖅ 
ᓴᖅᑭᑎᑦᑐᒪᓪᓗ ᑖᒃᑯᐊ ᐅᖃᐅᓯᕆᖃᑦᑕᓚᐅᖅᑕᒃᑲ 
ᑕᐃᓚᐅᖅᑕᒻᒪᓗ ᒥᔅᓵᓄᑦ. ᓴᐃᓕᕕᒃ Policy. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 13. 
ᓴᖅᑭᑕᐅᓂᖏᑦ ᑎᑎᖅᑲᑦ.  
 
ᓴᖅᑭᑕᐅᔪᖅ ᑎᑎᖅᑲᒃ 167 - 3(2): 

ᓄᖅᑲᕐᓂᐅᓴᔪᓄᑦ ᑮᓇᐅᔭᖅᑖᕈᑕᐅᔪᒃᓴᓄᑦ 
ᒪᓕᒐᖅ (ᐅᖃᖅᑎ) 

 
ᒪᓕᒐᓕᐅᖅᑏᑦ, ᑕᐃᒪ ᑕᐃᒪᐃᒋᐊᖃᕋᑦᑕ 20.1 
ᐃᓚᒋᐊᕈᑏᑦ ᑮᓇᐅᔭᖅᑖᖑᕙᑦᑐᓄᑦ 
ᓄᖅᑲᕐᓂᐅᓴᔪᓄᑦ ᐱᖁᔭᖅ. ᑖᓐᓇ ᓴᖅᑭᕈᒪᒐᒃᑯ 
ᐃᓚᖓᓃᑦᑐᑦ 7 ᐱᖁᔭᐅᑉ ᐃᓗᐊᓃᑦᑐᖅ. 
ᖁᔭᓐᓇᒦᒃ.  
 
ᓴᖅᑭᑕᐅᔪᖅ ᑎᑎᖅᑲᒃ 168 - 3(2): 

ᓄᖅᑲᕐᓂᐅᓴᔪᓄᑦ ᑮᓇᐅᔭᖅᑖᕐᕕᒻᒥᒃ 
ᐊᑭᖃᖅᑎᑦᑎᓂᖅ (ᐅᖃᖅᑎ) 

 
ᑕᐃᒪᐃᒋᐊᖃᕋᑦᑕ ᒪᓕᒐᓕᐅᖅᑏᑦ ᑲᑎᒪᔨᒥᓂᖏᑦ 
ᓄᖅᑲᕐᓂᐊᓕᖅᑐᑦ ᑮᓇᐅᔾᔭᔅᓵᕆᔭᔅᓴᖏᑦ ᐱᖁᔭᖅ 
ᐅᖃᖅᓯᒪᒻᒪᑦ ᐊᐃᐳᕈᓪ 1, 2009. ᑮᓇᐅᔭᐃᑦ 
ᓄᖅᑲᐅᓯᐊᔅᓴᖅ ᑮᓇᐅᔭᒃᑯᕕᖓ 
ᖃᐅᔨᓴᖅᑕᐅᓚᐅᕐᒪᑦ. 
 
ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᑕᐃᒪᐃᒋᐊᖃᕋᑦᑕ 
ᑖᒃᑯᐊ ᐃᓚᒋᐊᕈᑏᑦ ᒪᓕᒐᓕᐅᖅᑏᑦ 
ᓄᖅᑲᖓᓕᖅᑎᓪᓗᒋᑦ ᑮᓇᐅᔾᔭᔅᓵᕈᑎᔅᓴᖏᑦ ᒪᓕᒐᖅ. 
ᑖᓐᓇ ᐃᓚᒋᐊᕈᑎᔅᓴᖅ ᓄᖅᑲᕐᓂᐊᖅᑐᓄᑦ 
ᒪᓕᒐᓕᐅᖅᑏᑦ ᓄᖅᑲᖓᓕᖅᑎᓪᓗᖏᑦ 
ᑮᓇᐅᔾᔭᔅᓴᐅᑎᔅᓴᖏᑦ ᐋᖅᑭᒋᐊᖅᑕᐅᓚᐅᕐᒪᑕ 
ᐱᒋᐊᖅᑐᒍ ᐊᐃᐳᕈᓪ 1, 2009. ᖁᔭᓐᓇᒦᒃ, 
ᒪᓕᒐᓕᐅᖅᑏᑦ.  
 
ᑕᐃᒪᐃᒋᐊᖃᕋᑦᑕ. ᓴᖅᑭᑕᐅᒌᖅᑲᐅᔪᖅ. 
 
ᑎᑎᖅᑲᑦ ᓴᖅᑭᑕᐅᓂᖏᑦ. ᑎᑎᖅᑲᖅᑕᖃᖅᐸ ᓱᓕ 
ᓴᖅᑭᕆᐊᓕᓐᓂᑦ? 14. ᐱᖁᔨᕗᖔᓕᐅᕐᓂᐊᓂᕐᒧᑦ  

ᖃᐅᔨᒃᑲᐅᑦ. 15. ᐱᖁᔨᕗᖔᓕᐅᕐᓂᐊᓂᕐᒧᑦ 
ᖃᐅᔨᒃᑲᐅᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᑎᓪᓗᒋᑦ 
ᒪᓕᒐᒃᓴᐃᑦ. 16. ᐱᖁᔨᕗᖔᕈᑏᑦ. ᐱᖁᔨᕗᖔᕈᑏᑦ. 
17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 18 
ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ 
ᑮᑦ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 32 - ᐊᑭᓕᒃᓴᓂᑦ 

ᖁᔭᓈᖅᑎᑦᑎᓂᕐᒧᑦ ᒪᓕᒐᖅ, 2010 - 
ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 
ᑲᖏᖅᓯᓂᕐᒧᑦ ᑎᑭᕋᖅᔪᐊᒧᓪᓗ ᒪᓕᒐᓕᐅᖅᑎᒧᑦ, 
ᑖᓐᓇ ᐱᖁᔭᒃᓴᖅ 2010 Bill 32 
ᐅᖃᓕᒫᖅᑕᐅᖁᓪᓗᒍ  ᐊᐃᑉᐹᓂ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᖅ ᓈᒻᒪᖕᒪᑦ, 
ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ, ᓈᒻᒪᒃᓴᖅᑐᑦ, 
ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᐱᖁᔭᒃᓴᖅ 
32 ᐅᖃᓕᒫᖅᑕᐅᔪᖅ ᐊᐃᑉᐹᓂ ᐊᒻᒪᑦᑕᐅᖅ 
ᒪᓕᒐᓕᕆᔩᑦ ᑲᑎᒪᔨᕋᓛᖏᓐᓄᐊᖅᑕᐅᓂᐊᓕᖅᑐᓂ.  
 
ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ 
ᐲᑕᓴᓐ. 
 
ᒪᓕᒐᒃᓴᖅ 36 - ᐊᔾᔨᒌᓐᖏᑦᑐᓂᑦ ᒪᓕᒐᕐᓂᑦ 

ᐋᖅᑭᒋᐊᕆᓂᕐᒧᑦ ᒪᓕᒐᖅ, ᓈᓴᑎᖓ 2, 
2010 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎ 
ᑲᖏᖅᓯᓂᖅ ᑎᑭᕋᖅᔪᐊᖅ ᒪᓕᒐᓕᐅᖅᑎᖓᓄᑦ 
ᒪᓕᒐᒃᓴᖅ 36 ᑭᓱᑐᐃᓐᓇᕐᓄᑦ ᐊᖅᑭᒋᐊᕈᑦ, 
ᒪᓕᒐᒃᓴᖅ 2010, ᓈᓴᐅᑎᓕᒃ 2, 
ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂ. 
 
ᐅᖃᖅᑏ, ᐱᖁᔭᑦᓴᖅ ᐊᖅᑭᒋᐊᕈᔾᔪᑎᐅᓚᖓᖕᒪᑦ 
ᐅᖃᐅᓯᖅᑕᖏᓐᓂᑦ ᐱᖁᔭᐅᑉ 
ᓄᓇᕘᓚᓯᒪᖃᑦᑕᖅᑐᓂ ᐊᖅᑭᒋᐊᕈᑎᑦᓴᐅᓚᖓᖕᒪᑦ 
ᓄᓇᑦᑎᐊᓚᖃᑦᑕᓚᐅᖅᑐᓂᑦ. ᖁᔭᓐᓇᒦᒃ ᐅᖃᖅᑏ. 
 

ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑦ ᓈᒪᖕᒪᑦ. 
ᐱᔾᔪᑎᖓᓄᑦ ᓂᕈᐊᕈᒪᓕᕐᒪᑕ, ᓈᒪᒃᓴᖅᑐᑦ, 
ᐊᑭᕋᖅᑐᖅᑐᑦ, ᐱᖁᔨᕗᖔᕈᑦ ᑲᔪᓯᔪᖅ. ᐱᖁᔭᑦᓴᖅ 
36 ᐅᖃᓕᒫᖅᑕᐅᓯᒪᓕᖅᑯ ᐊᐃᑉᐹᓂ. 
 
ᐊᐃᑉᐹᓂ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᒥᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 
ᐅᖃᖅᑏ. ᐅᖃᖅᑏ ᐊᖏᖅᑕᐅᔪᒪᒐᒪ ᑕᒪᐃᓐᓄᑦ, 
67(2) ᐊᑐᓐᖏᑲᐃᓐᓇᕈᒪᓪᓗᒍ, 
ᑲᑎᒪᑐᐃᓐᓇᕆᐊᕈᒪᓕᖅᓱᖓ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᖏᖅᑕᐅᔪᒪᒻᒪᑦ 
ᑕᒪᐃᓐᓄᑦ ᑕᐃᓐᓇ Bill 36 ᑲᑎᒪᑐᐃᓐᓇᖅᑐᓄᑦ 
ᑐᓂᔭᐅᖁᓪᓗᒍ. ᐊᒡᒑᑐᖃᖅᐸ? ᐊᒡᒑᖅᑐᖃᖏᒻᒪᑦ 
ᐱᖁᔭᒃᓴᖅ 36 ᑲᑎᒪᑐᐃᓐᓇᖅᑐᓄᑦ 
ᑐᓂᔭᐅᓚᖓᓕᖅᑐᖅ. 
 
ᐊᐃᑉᐹᓂ ᒪᓕᒐᒃᓴᑦ ᐅᖃᓕᒫᖅᑕᐅᓂᖏᑦ. ᒥᔅᑕ 
ᐃᐊᓕᐊᑦ. 
 
ᒪᓕᒐᒃᓴᖅ 33 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐱᑦᑎᐊᕆᐊᖃᕐᓂᕐᒧᑦ ᒪᓕᒐᖅ - ᐊᐃᑉᐹᓂᒃ 
ᐅᖃᓕᒫᖅᑕᐅᓂᖓ 

 
ᐃᐊᓕᐊᑦ  (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 
ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᐃᖃᓗᐃᑦ 
ᒪᓕᒐᓕᐅᖅᑎᖓᓐᓄᑦ ᑖᓐᓇ ᒪᓕᒐᒃᓴᖅ 33 
ᐋᖅᑭᒋᐊᖅᑕᐅᖁᓪᓗᒍ ᐱᑦᑎᐊᕆᐊᖃᕐᓂᕐᒧᑦ ᒪᓕᒐᖅ 
ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑏ ᒪᓕᒐᒃᓴᖅ ᐋᖅᑭᒋᐊᕈᔾᔪᑦ 
ᐊᑐᓕᖅᑎᑦᑎᒍᑎᐅᓂᐊᕐᒪᑦ ᐱᑦᑎᐊᕆᐊᖃᕐᓂᕐᒧᑦ 
ᑲᒥᓯᓇᐅᑉ 2008-09-ᓗ ᐅᓂᒃᑳᓕᐊᖏᓐᓂᑦ 
ᑕᒻᒪᖅᓯᒪᔪᓂᒃ ᐊᖅᑭᒋᐊᕆᔾᔪᑕᐅᓂᐊᕐᖓᑦ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑕ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ, 
ᐱᖁᔨᕗᖔᕈᑦ ᓈᒻᒪᖕᒪᑦ. ᐱᔾᔪᑎᖓᓄᑦ 
ᓂᕈᐊᕈᒪᓕᕐᒪᑕ. ᐊᑭᕋᖅᑐᖅᑐᑦ. ᓈᒻᒪᓴᖅᑐᓕᒫᑦ  

ᐃᓵᓚᐅᕐᓕᑦ. ᐱᖁᔨᕗᖔᕈᑦ ᑲᔪᓯᔪᖅ. ᒪᓕᒐᒃᓴᖅ 33 
ᐊᐃᑉᐹᓂ ᐅᖃᓕᒫᖅᑕᐅᕗᖅ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᑕᒪᐃᓐᓄᑦ ᐊᖏᖅᑕᐅᔪᒪᓪᓗᖓ ᐊᑐᓐᖏᖔᕐᓗᒍ 
67(2) ᑖᓐᓇ ᒪᓕᒐᒃᓴᖅ 33 ᑲᑎᒪᑐᐃᓐᓇᖅᑐᓄᑦ 
ᑐᓂᔭᐅᖁᓪᓗᒍ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ, 
ᑕᒪᐃᖏᓐᓄᑦ ᐊᖏᖅᑕᐅᔪᒪᖕᒪᑦ ᒪᓕᒃᓴᖅ 33, 
ᑲᒪᒋᔭᐅᑦᑕᐅᑎᒋᔪᓐᓇᖅᓯᖁᓪᓗᒍ 
ᑲᑎᒪᑐᐃᓐᓇᖅᑐᓄᑦ. ᐋᒡᒑᖅᑐᖃᖅᐹ? 
ᐊᒡᒐᖅᑐᖃᖏᒻᒪᑦ ᒪᓕᒐᒃᓴᖅ 33 
ᑲᑎᒪᑐᐃᓐᓇᖅᑐᓄᑦ ᑐᓂᔭᐅᓂᐊᓕᖅᑯᖅ. 
 
ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ 
ᐃᐊᓕᐊᑦ. 
 
ᒪᓕᒐᒃᓴᖅ 34 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᒪᓕᒐᓕᐅᕐᕕᒻᒧᑦ ᐊᒻᒪ ᓯᕗᓕᖅᑎᓄᑦ 
ᑲᑎᒪᔨᓄᑦ ᒪᓕᒐᖅ - ᐊᐃᑉᐹᓂᒃ 
ᐅᖃᓕᒫᖅᑕᐅᓂᖓ 

 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 
ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᐃᖃᓗᐃᑦ 
ᕿᑎᐊᓄᑦ ᑕᐃᒪ ᒪᓕᒐᒃᓴᖅ 34 ᐊᖅᑭᒋᐊᕈᑦ 
ᒪᓕᒐᓕᐅᕐᕕᐅᑉ ᑲᑎᒪᔨᖏᓐᓄᑦ ᐊᒻᒪᑦᑕᐅᖅ 
ᒥᓂᔅᑕᐃᑦ ᑲᑎᒪᔨᖏᓐᓂᑦ ᒪᓕᒐᖅ 
ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂ. 
 
ᐅᖃᖅᑏ, ᐱᖁᔭᒃᓴᖅ, ᐅᖃᖅᑎᑦᑎᔨᒥᒃ 
ᑎᓕᓯᔾᔪᑎᐅᒻᒪᑦ ᑖᒃᑯᐊ ᒪᓕᒐᓕᐅᕐᕕᐅᑉ 
ᐊᓪᓚᕝᕕᖓᓐᓂ ᐃᖅᑲᓇᐃᔭᖅᑏᑦ 
ᐃᖅᑲᓇᐃᔭᕆᐊᖃᓗᐊᖅᑐᑦ ᐊᐅᓚᓂᑦᑎᓐᓂ 
ᑕᕝᕙᓃᒋᐊᖃᕐᒪᑕ ᐱᖁᔭᒃᓴᖅ ᓇᓗᓇᐃᖅᓯᒪᒻᒪᑦ 
ᐊᐅᓚᑦᓯᔩᑦ ᑲᑎᒪᔨᓕᕆᔩᑦ ᑲᑎᒪᓂᖏᓐᓄᑦ 
ᑮᓇᐅᔭᐃᕈᑕᐅᖃᑦᑕᖅᑐᓂ ᐊᒻᒪ ᐊᑐᐊᒐᓕᕆᓂᕐᒥᒃ 
ᐊᐅᓚᑦᓯᔾᔪᑎᐅᖃᑦᑕᖅᑐᑦ ᐊᑭᓕᖅᓱᐃᓂᕐᒧᑦ  

ᑲᑎᒪᔨᖏᓐᓂᑦ ᑕᒻᒪᖅᓯᒪᔪᖃᐅᓚᐅᕐᖓᑦ 
ᐅᖃᐅᓯᖅᑕᖏᓐᓂᑦ ᐊᖅᑭᒋᐊᕈᑕᐅᓇᓱᐊᖅᑐᖅ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐱᖁᔨᕗᖔᕈᑦ 
ᓈᒻᒪᖕᒪᑦ. ᐱᔾᔪᑎᖓᓄᑦ ᓂᓪᓕᕈᒪᔪᑦ. 
ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ. 
ᐱᖁᔨᕗᖔᕈᑦ ᑲᔪᓯᕗᖅ. ᒪᓕᒐᒃᓴᖅ 34 ᐊᐃᑉᐹᓂ 
ᐅᖃᓕᒫᖅᑕᐅᕗᖅ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑕᐃᒪᐃᓐᓄᑦ ᐊᖏᖅᑕᐅᔪᒪᕗᖓ ᒪᓕᒐᖅ 67(2) 
ᒪᓕᒐᒃᓴᖅ 34 ᑲᑎᒪᑐᐃᓐᓇᖅᑐᓄᑦ ᑐᓂᔭᐅᖁᓪᓗᒍ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᑕᒪᐃᓐᓄᑦ ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑏᑦ. ᑖᓐᓇ 
ᒪᓕᒐᒃᓴᖅ 34 ᑲᑎᒪᑐᐃᓐᓇᖅᑐᓄᑦ 
ᑲᒪᒋᔭᐅᑦᑕᐅᑎᒋᖁᓪᓗᒍ. ᐋᒡᒑᖅᑐᖃᓐᖏᒻᒪᑦ. 
ᒪᓕᒐᒃᓴᖅ 34 ᑲᑎᒪᑐᐃᓐᓇᖅᑐᓄᑦ 
ᑐᓂᔭᐅᓂᐊᓕᖅᐳᖅ. 
 
ᐊᐃᑉᐹᓂ ᒪᓕᒐᒃᓴᐃᑦ ᐅᖃᓕᒫᖅᑕᐅᓂᖏᑦ. ᒥᔅᑕ 
ᓂᖏᐅᖓᓐ.  
 
ᐱᒋᐊᖅᑎᑕᖅ 024 - 3(2): ᓄᖅᑲᖅᓴᕋᐃᓐᓂᖅ 

(ᓂᖏᐅᖓᓐ) 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᓪᓗᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ 
ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎ ᐊᒥᑦᑐᕐᒧᑦ, 
ᑲᑎᒪᓂᖅ ᓄᖅᑲᖁᓪᓗᒍ ᐅᓪᓗᒥ.  
 
ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. 
ᐊᐃᕙᐅᑕᐅᒍᓐᓇᕋᓂᓗ. ᐊᐃᕙᑎᑦᑎᔾᔮᖏᓐᓇᒪ 
ᐱᖁᔨᕗᖔᕈᒻᒥᒃ. 
 
>>ᐃᓪᓚᖅᑐᑦ 
 
ᓈᒻᒪᓴᖅᑐᑦ; ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 
22-ᒧᑦᑕᐅᑎᒋᑕ ᑲᑎᒪᔾᔪᑎᔅᓴᓂᑦ. ᑎᑎᕋᖅᑏ.  



ᐅᓪᓗᑐᐃᓐᓇᖅ, ᔫᓂ 4, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥ ᑕᓪᓖᒻᒨᖅᑲᑦ ᒪᓕᒐᓕᕆᔩᑦ 
ᑲᑎᒪᔨᕋᓛᖏᑦ ᑲᑎᒪᓚᖓᒻᒪᑕ. 
 
ᑲᑎᒪᔾᔪᑎᔅᓴᑦ ᔫᓂ 7-ᒧᑦ:  
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

 
ᐅᖃᖅᑎ (ᑐᓵᔨᑎᒍᑦ): ᑐᓵᑲᐃᓐᓇᕆᑦᑎ. ᑕᐃᒪ. 
ᑲᔪᓯᖏᑦ ᑎᑎᕋᖅᑏ. 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

• ᐱᒋᐊᖅᑎᑕᖅ 23 - 3(2) 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 28 

• ᒪᓕᒐᒃᓴᖅ 29 

• ᒪᓕᒐᒃᓴᖅ 30 

• ᒪᓕᒐᒃᓴᖅ 31 

• ᒪᓕᒐᒃᓴᖅ 32 

• ᒪᓕᒐᒃᓴᖅ 33 

• ᒪᓕᒐᒃᓴᖅ 34 

• ᒪᓕᒐᒃᓴᖅ 36 

• ᓴᖅᑭᑕᐅᔪᖅ ᑎᑎᖅᑲᒃ 13 - 3(2) 

• ᓴᖅᑭᑕᐅᔪᖅ ᑎᑎᖅᑲᒃ 66 - 3(2) 

• ᓴᖅᑭᑕᐅᔪᖅ ᑎᑎᖅᑲᒃ 99 - 3(2) 

• ᓴᖅᑭᑕᐅᔪᖅ ᑎᑎᖅᑲᒃ 100 - 3(2) 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 27 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᑲᑎᒪᓂᖅ 
ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᑎᑭᓪᓗᒍ ᓇᒡᒐᔾᔭᐅ, 
ᔫᓐ 7, 1:30 ᐅᓐᓄᓴᒃᑯᑦ ᐱᒋᐊᓛᕐᒥᔪᒍᑦ.  
 
ᐃᖅᓱᒃᑎ.  
 
>>ᑲᑎᒪᓂᖅ ᓄᖅᑲᖅᑐᖅ 11:53ᒥ



 

 

 


